
	“АБЯ-ны Сурах бичиг, сэтгүүлийн нэгдсэн редакцын газар” Улаанбаатар хотноо 1985 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I

	Хоёр хатавчийг нь дэлгэж нээсэн том хаалгаар олон хүүхэд шахцалдан гарч ирлээ. Тэдний бие биетэйгээ хөөцөлдөж гүйлдэх, хоорондоо ярилцах нь саяхан нам гүм байсан сургуулийн хашааг хөл хөдөлгөөнөөр дүүргэв. Инээлдэх баярлалдах хүүхдүүдийн дуу шуу сэтгэлд таатай. Сурагчдынхаа баярын царай, хөгжилтэй шуугианаар сэтгэлээ дэвэргэж хөдөлмөрөө бахархаж сурсан багш хүнд бүр ч сайхан.

	Дугуй хээтэй цэнхэр торгон дээл дээр дурдан бүс ороосон өндөр гоолиг нуруутай багш Сүнжидмаа хаалган дээр гарч ирээд

	— Билэгт ээ! гэж дуудав.

	Бөөгнөрөн зогссон хэдэн хүүхдийн дундаас хүрэн хилэн өмд цамцтай том хар нүдтэй хүү багшийн дэргэд гүйн ирэхэд:

	— Хоёулаа багш нарын өрөөнд оръё. Ээж чинь тэнд байна гэхэд Билэгт гайхсан янзтай нүдээ дүрлийлгэн харж

	— Ээж ирсэн юм уу? гэж гайхан асуув.

	— Тийм ээ гэж Сүнжидмаа багш хэлээд Билэгтийг дагуулан эргэж оров.

	Жилийн эцсийн дүнгийн хурлын дараа багш нарын өрөөнд багш, сурагч, эцэг эх олон хүн цуглажээ. Тэдний царайд өөр өөр бодол хүсэл ил. Зарим нь хүүхдээ сайн, онц сайн сурсанд баярлан нүүр тэнэгэр, цааш улам сайн сургах хүсэл тод. Зарим нь хүүхдээ олиггүй дүн авсанд гутанги уруу царайтай, одоо яадаг билээ гэж духаа атируулан хүн бүр хүүхдийнхээ төлөө сэтгэл тавьцгаана.

	Сүнжидмаа Билэгтийн ээжид сандал авчирч өгөөд

	— Дариймаа гуай, та суу? Билэгтийн сурлагын дүнг та сонсоо биз! гэж асуухад урт оосортой хар цүнх мөрөвчилж саарал даавуу цамцны энгэрийг задгай тавин оюу шигтгээтэй алтан гинжтэй хүзүүний чимэг зүүсэн дөч хэргэм насны авгай хөмсгөө зассан алаг нүдээ эргэлдүүлэн Сүнжидмаа багшийг ширвэн хараад

	— Билэгтийн дүнг дууллаа. Миний хүү ч арай «3» гарахгүй л байсан байх гээд уурласан янзтай царайгаа хувьсгав.

	Сүнжидмаа ердийн дөлгөөн намуухан харцаар түүнийг эгц ширтэн

	— Хүүдээ их итгэл өгч явсан таны зөв л дөө. Гэхдээ Билэгт бол сүүлийн үед хичээл давтах нь суларч зарим хичээлийн даалгаврыг хийхгүй ирдэг болсон. Ялангуяа геометрийн хичээлд дан хоёр авах болжээ. Үүнийг би геометрийн багш Адъяатай хоёулаа түүнд хэлж өгсөн. Билэгт урьд нь ангийнхаа сайн нөхөдтэй үерхдэг байсан. Тэд хамтарч хичээл давтаж цөм жигд сайн сурдаг байлаа. Гэтэл өнгөрсөн намраас ангийнхаа үерхдэг хүүхдээс хөндийрч өөр ангийн хүүхэдтэй нийлж гадуур явах нь ихэссэн. Танай хүүгийн орчин тойронд ийм өөрчлөлт гарч байгааг та мэдэж байгаа биз гэхэд Дариймаагийн зэвүү нь хүрсэн бололтой хөмсгөө зангидан

	— Та ангийнхаа сайн хүүхэд гэж хэнийг хэлж байна гэж ёжтой асуув.

	Сүнжидмаа багш үнэнийг ойлгуулах санаатай мэрийж

	— Манай ангийн хүүхдүүд цөм сайн. Найман жил нэг ангид сурахдаа бие биеийнхээ зан төрхийг сайн мэддэг болсон. Зоригт бол Билэгтийн хамгийн дотно найз нь даа гэхэд Дариймаа бүр дургүй нь хүрсэн бололтой царайгаа улайлган

	— Үхсэн хойноо сайн нөхөр нь бол! Зоригт чинь манай хүүг үргэлж уруу татаж явдаг амьтан. Тэгээд бас муу хэлэхийг яана гэхэд Сүнжидмаа инээд алдаж

	— Аа мэдэхгүй. Та сайн л бодож үзээрэй. Үнэнээс илүү сайхан юм байхгүй шүү гэв.

	Дариймаа Сүнжидмаагийн хурц үгэнд цохигдон уур нь багтаж ядсандаа хамар дээгүүр нь хөлс бурзайж уруул нь таталдан:

	— Би хүүгээ яаж явааг мэдэж байна. Та нарт хамаагүй! гэж уурлав.

	Сүнжидмаа огзомхон бодолтой Дариймаагийн сэтгэлийг тайтгаруулахыг хичээж

	— Та сая хэлсэн үгээ сайн бодож үз. Сурагч хүн чинь хамгийн түрүүн ангийнхаа олон нөхдийн нэгдсэн санаа бодол хүсэл тэмүүлэл дундаас өөрийнхөө төрх төлөвийг олж авдаг юм. Тэгэхээр Билэгтийг ангийнх нь нөхдөөс салангид сайн хүн гарч ирнэ гэж горилж болохгүй гэхэд Дариймаа бүр уурлаж нүдээ анивчин

	— За чи битгий номчирхоод бай. Чиний эрдэм номоос гуйхгүй, хүүхдээ хүн болгочих эцэг эх нь бид юм шүү. Би хэзээ ч тэр муу Зоригттой чинь хүүгээ нийлүүлэхгүй. Тэр чинь миний хүүг эвлэлийн үүрийн хурал дээр муу муухайг нь дуудаж зөндөө шүүмжилсэн гэнэ. Сайн нөхөр тийм байдаг юм уу. Тэр чинь хар ажилчны хүүхэд юм гэдэг. Түүний хүнд сайн нөлөө үзүүлдэг ч гайгүй байна даа гэхэд Билэгт сандарч зовсондоо толгойгоо илж багшийгаа эгцлэн харж чадсангүй:

	— Ээж ээ. Зоригт чинь манай ангийн онц сурлагатан хүүхэд шүү дээ гэхэд

	— Чи дуугүй бай. Намайг сургах болоогүй! гэж зандрахад Сүнжидмаа багш сэтгэл нь зовж түүний дэргэд зохисгүй яриа дэгдэхээс болгоомжлон:

	— Билэгт ээ чи ээжийгээ гадаа хүлээж бай гэхэд Билэгт, багш нарын өрөөнөөс гарч гар бөмбөг тоглож байсан ангийнхан дээрээ очив.

	Зоригт, Билэгтийг угтан очиж түүний зовуурьтайг тааварлан мэдээд:

	— Чи юу болов? гэж асуув.

	— Зүгээр гэж Билэгт хариулаад хөөрөн ирсэн бөмбөгийг хүчтэй цохиход тэр нь цаашаа харан зогсож байсан Нарангийн толгой дээр тусав. Тэр чангаар хашхиран толгойгоо барин суув. Нөхөд нь Наран дээр очиж Билэгтийг ууртай нүдээр ширтэлцэн

	— Чи хүн алах нь уу. Ямар хүчтэй цохидог юм бэ? гэв.

	Билэгт зовсондоо Нарангийн магнайг илж:

	— Яаж байна? гэж өрөвдөнгүй асуув. Нарангийн хамраас нь цус гоожиход хажууд нь байсан охид сандран

	— Одоо яана! гэж шуугилдав.

	Зоригт гүйн ирж Наранг тэврэн өргөж:

	— Чи бага эмчийг дуудаад ир! гэж Гочоог явуулав.

	Хүүхдүүд цөм царай дүнсгэр.

	— Билэгт яагаад Наранг бөмбөгөөр цохив. Түүнийг ямар нэг гомдох сэтгэлээр цохив уу? гэж зарим нь бодов.

	Наранг «онц сайн» гарсанд хордохдоо Билэгт цохив уу гэж бас зарим нь муу санав.

	Зоригт, Нарангийн хамрын цусыг арчих зуур Билэгт рүү харж

	— Чамаас л хамаг хэрэг гарлаа. Одоо багшид юу гэж хэлнэ гэв.

	Билэгт газар ширтэн түмэн гэмшлээ биедээ хүлээж байгаа нь ил. Энэ хэргийн уршиг хашаа дүүрэн хүүхдүүдийн дунд түгж тэд цөм Нарангийн дэргэд бөөгнөрөн шуугилдав.

	Билэгтэд ийм өдөр тохиолдсон нь ер үгүй.

	Найман жилийн тэртээ аавыгаа дагуулан анх удаа сургууль дээр ирж, барьж явсан баглаа цэцгээ Сүнжидмаа багшдаа барьж нэгдүгээр ангид орж сурагчийн ширээний ард сууж номын хуудас дэлгэн цагаан толгойн үсэг анх заалгаж байснаа санахад юм бүхэн сайхан. Шил толь нь гялалзсан дөрвөн давхар байшин нь улам ч гоё, үдийн тунгалаг наранд өнгө зүсээ тольдох мэт дун цагаан өнгөтэй. Орой дээр нь намирах туг зөөлөн салхинд дэрвэлзэнэ. Энэ бүхнийг Билэгт хараад өнөөдрийнхөө өдөөсөн гэм буруу, «3»-ын тоогоор анх удаа сурлагын дэвтрээ бохирдуулсан эвгүй явдлаа эргэцүүлэн бодоход үнэхээр гунигтай.

	— Би Нарангаа цохичихдог ямар гай вэ! Түүний давхраатай зөөлөн хар нүд, үргэлж инээмсэглэж явдаг ов товхон бор сэвхтэй цагаан царай, эелдэг хөөрхөн ааш надад хэчнээн сайхан харагддаг билээ.

	Өнгөрсөн зун Туулын голын усанд орж, элсэн дээр зэрэгцэн хэвтээд наранд биеэ ээж байхдаа миний үсийг хойш нь илж:

	— Чи надад их сайхан харагдах юм. Манай ангийнхан дотроос чи яагаад надад сайхан харагддаг юм бэ? гэхэд нь би хариу хэлж чадалгүй түүний зөөлөн халуун царайг илж духан дээр нь толгойгоо тавихад тэр намайг тэврэн:

	— Чиний энэ том хар нүд үү. Намайг хараад инээмсэглэхдээ бүр сэтгэлийг минь хөдөлгөн цочоочих дог юм гээд хацрыг минь илэхэд миний сэтгэл хачин сайхан болж билээ.

	— Хүнийг хайрлах гэдэг сонин юм. Би бас Наранг хайрладаг болчихсон юм. Одоо ч Наран маань надад гомдчих байхаа даа гэж үймрэн зогсов. Энэ зуур Нарангийнтай айл байдаг сурагч Бадрал Билэгтийг омогтойгоор хялайж:

	— Чи яагаад Наранг зодов гээд заамдан барьж авав.

	Хоолойгоо шахуулсан Билэгт амьсгаа давхцан:

	— Би санаатай цохиогүй шүү. Чи уучлаач гэв.

	Бадрал хүч түрэн Билэгтийг тонгорч унагаагаад дээрээс нь дарж хэдэнтэй алгадав.

	— Болиоч, болиоч! гэж хүүхдүүд ам амандаа хэлж, ноцолдож байсан. Бадрал, Билэгт хоёрыг салгаж ядав.

	Наран толгойгоо өргөн өндийж: 

	— Бадрал аа! Билэгтийг битгий зодооч гэж дуулдахын төдий хэлэв.

	Зоригт босон харайж, Билэгтийн дээрээс дарж байгаа Бадралыг татан босгож:

	— Чи учрыг олоогүй байж хүн зоддог нь юу вэ. Уур омгоор бүгдийг шийдэж болдоггүй юм шүү гэхэд Бадрал багтаж ядсан ууртаа Зоригтыг барьж аван мөр мөрөөрөө хүч түрэн түлхэлцэж гурвалжин хэрүүл дэгдэв.

	Тэр даруй цагаан нөмрөгтэй бага эмч гүйн ирж Наранг үзээд

	— Зүгээр байна. Хүүхдүүд ээ. Одоо тарцгаа гэхэд хүүхдүүдийн зарим нь байшин руу орцгоож, зарим нь тоглоом наадмаа үргэлжлүүлэн тоглоцгоов.

	Тэр өдрийн үдээс хойш Билэгт Зоригтынд очлоо. Очих замдаа хоёулаа зөндөө юм ярилаа.

	— Чиний сурлагын дүн буурсан чинь ганцхан чамаас болж байна. Чи 8 дугаар ангид орсноосоо хойш хичээл давтаж, гэрийн даалгавар хийхээ больсон. Чи эртэд намайг очиход Бадрал, Гочоо хоёртой гурвуулаа өрөөгөөрөө дүүрэн бөөн утаа май тавьчихсан, дуу хөгжим сонсоод сууж байсан. Маргааш нь Сүнжидмаа багшийг оросын их яруу найрагч А. С. Пушкины «Ахмадын охин» зохиолын гол баатар хэн бэ? Ямар үндсэн үйл явдал гардаг вэ? гэж асуухад чи толгойгоо маажин гөлөлзөж байгаад юу ч хэлэлгүй суусан. Чиний найзалж байгаа Бадрал өнөөдөр чамайг зодож байгаа чинь сайн нөхрийн мөс мөн үү? Биш! Чамайг гар таа оруулж авч байгаа дээрэнгүй зан. Харин Нарангийн толгой руу бөмбөгөөр цохисон чинь тоогүй юм болсон. Наран чамд их сайн. Чамайг үргэлж хайрлаж явдаг. Эртэд чамайг субботник дээр хүрзээр хөлөө цавччихаад байхад үнэхээр хайрласан сэтгэл гарган хөлийн чинь шархыг боож өгч байсныг манай ангийнхан цөм харсан гэж зөндөө урт яриа дэлгэв.

	Билэгтийн сэтгэлд янз бүрийн бодол эргэлдсэн боловч хариуд нь олон үг хэлсэнгүй. Харин Зоригтын талаар ээжийнхээ хэлсэн үгнээс нэг ч үг цухуйлгасангүй.

	Зоригтын ээжийн чанасан хийцтэй цайнаас ууж чихэр амтагдсан боовноос нь идэж тавтай зочлуулаад оройхон гэртээ харилаа.

	
II

	Билэгт цахилгаан шатнаас гарч гэрийнхээ хаалганы дэргэд ирэхэд ээжийн нь дуу чанга чанга сонсогдож байв.

	— Ээж өдөр багштай ярьсан яриагаа аавд тулгаж байна аа даа. Одоо намайг орохоор бүр ширүүсэх байх гэж гайхалзан зогссоноо хонхны товчийг дарав.

	Хаалга онгойлгосон ээжийн нь үс сэгсийж нүд нь орой дээрээ гарчээ.

	— Чи хаа очоод ийм орой ирж байгаа юм бэ? гэж ширүүн асуухад

	Билэгт хэнийд очсон үнэнээ хэлэхээс сэтгэл түвдэж хэлэх үгээ олж ядсандаа

	— Зүгээр гэв.

	— Зүгээр гэнэ шүү. Хичээлдээ муу гарчхаад гудамжаар тэнэж явдаг болох нь шив гэж ширвэн хялайв.

	Билэгт ээжийнхээ муухай харцнаас далдиран «Ээж маань үнэнээ хэлсэн ч үнэмших биш дээ» гэж бодоод

	— Би Бадралтай кино үзээд ирлээ гээд зүрх гарган хэлчхэв. Ээжийн нь царай дорхноо хувьсаж инээмсэглэн:

	— Нээрэн үү? гэж асуув.

	— Нээрэн.

	— Та хоёр тэгээд эвлэчихээ юү?

	一 Тийм ээ.

	— Болж, миний хүү. Би чамайг өнөө муу Зоригтыг дагаад дэмий тэнэж яваа юм байх гэж бодсон юм гээд толгойг нь илж:

	— Миний хүү. Тэр муу Зоригттой битгий үерхэж бай. Та хоёр таарахгүй. Тэр чинь хар ажилчны хүүхэд, чи бол сэхээтний хүүхэд. Айл гэр, аав ээжийн хооронд их зааг байна шүү. Тэр чинь тостой нөмрөг эгэлдрэглэж ажлын хар чирсэн ажилчин болоход миний хүү гоё костюм өмсөж торгон зангиа зангидсан эмч болно. Ингэхлээр түүнтэй битгий ойрт. Хол яв гэж хэлээд түрийвчээ барьсаар амралтын өрөө рүү оров.

	— Ээж бас хачин юм ярих юм даа. Ажилчин сэхээтэн хоёр чинь адилхан эх орныхоо бүтээлч хүч шүү гэж Билэгт бодоод өөрийнхөө унтдаг өрөөндөө орж гадуур хувцсаа тайлж ханан дахь толинд нүүрээ харав. Нүд нь бөлцийж алгадуулсан хацар нь улайж үс нь үнгэлдэн их л эвгүй. Тэр үсээ самнаад хананд өлгөсөн том жаазтай зургийг харахад Нарангийн инээмсэглэсэн царай ангийнхантайгаа хамт авхуулсан зургийн дундаас хамгийн түрүүн нүдэнд нь тусав.

	Гал цог бадарсан давхраатай хар нүд нь тормойж инээсэн, ов товхон бор сэвхтэй цагаан царай нь улам ч хөөрхөн харагдлаа.

	— Наран аа! Чи намайг харж байна уу? Би өнөөдөр хачин болчхоод явж байна. Сая ээждээ худлаа хэлчихлээ. Худлаа хэлсний ачаар ээждээ загнуулсангүй гарлаа. Үргэлж ингэж худлаа хэлж хуурч мэхэлж явж болох уу? гэж асуумаар санагдав.

	Наран инээмсэглэсээр, царай нь огт өөрчлөгдөөгүй мөртөө бас л хачин:

	— Чи худлаа хэлж хуурч мэхэлж явж болохгүй шүү! гэж хэлэх шиг болоход нь Билэгт сэрхийн цочиж сэтгэл нь догдлов.

	— Наран маань яаж байгаа бол. Гэрт нь хүргэж өгдөг байж. Одоо ч надад нэг мөсөн гомдчихсон байх гэж бодон зогсож байтал аав нь өрөөнд нь орж ирлээ.


Гэрийнхээ эрээн нөмрөгийг нөмөрч гөлийтөл индүүдсэн цагаан торгон цамцныхаа захыг задгай тавьсан аав нь нүднийхээ шилэн дээгүүр Билэгтийг ажив.

	— Аав ч их уурлах байх. Юу ч болсон аавдаа үнэнээ хэлнэ гэж айж эмээсэн сэтгэлээ барьж өөдөөс нь ерийн дөлгөөн харав.

	— Миний хүүгийн хацар яагаад улайчихаа вэ гээд зөөлөн халуун гараар хацрыг нь илэхэд гал ус шиг хоёр өөр бодол бие биеийгээ уярааж хүү нь эцгийгээ тэврэн уйлав.

	Халуун элгэндээ хүүгийнхээ толгойг чанга тэвэрч эцгийн гүн хайраар бүлээцүүлэн ивээж байгаа Арвижих түүний толгойг илж

	— Миний хүү битгий уйл. Сургуульд орсноосоо хойш «дунд» гарч үзээгүйгээ 8-р анги төгсөхдөө «дунд» гардаг чинь муу байна. Одоо яая гэх вэ. Багш нарын тавьсан тэмдэг бол улсын дүн. Улсын дүнг хэн ч голж болохгүй. Харин энэ алдсан алдаагаа засаж дараагийн жилд л идэвх зүтгэлээ хичээнгүйлэн гаргаж, сайн сурах хэрэгтэй. Ингэвэл чи өнөөдрийн уйлж байгаа гэмшлээ маргаашийн баярлах амжилтаар хариулж чадна гэхэд Билэгтийн сэтгэл онгойж хамаг үнэнээ тоочин хэлэх гэж байтал:

	— Билэгт ээ! гэх ээжийн нь царгиа дуу гарав.

	Билэгтийг амрах өрөөнд ороход Нарангийн ээж сууж байв, Сэгсгэр цагаан малгайн дороос ширэв татан харах Донжид авгайн магнайны атираа хуйлран нүүрээ үрчийлгэх нь бүр ч эвгүй. Билэгт царайгаа буруулав.

	— Чи яагаад хүний бүсгүй хүүхдийг зодоо вэ? гэж ээж нь халуун асуулт тулгав.

	— Би Наранг зодоогүй, тоглож байгаад бөмбөгөөр цохичихсон юм гэж Билэгтийг хэлэхэд

	— Тоглох тоглохдоо ухааныг нь баларттал цохиж, ам хамраас нь цус гоожуулна гэж ч байдаггүй байх аа. Би ч эмчийн акт бичиг гаргуулж хуулийн газар очно гэж Донжид омог бардам хэлэх нь Билэгтийн сэтгэлийг улам шаналгав.

	— Тэгэлгүй яах вэ. Гэмт хэрэг хийсэн хүн ялаа өөрөө л хүлээх байх. Манай энэ танайхны айлын Бадралтай үерхээд овоо байснаа Зоригт гэж нэг амьтантай үерхдэг болсноос хойш бүр болохоо байгаад сурлага ч үгүй, сахилга ч үгүй болчхоод байгаа хүн. Одоо ял шийтгүүлэх нь дутаад байх шиг байна гэж ээжийн нь хэлэх үг Нарангийн ээжийн үгийг улам хүч оруулан давхар ташуур өгөв.

	Цай ууж суусан Донжид авгайд Дариймаагийн хэлсэн үг санаанд нь зохицсон бололтой духныхаа атирааг дэлгэн:

	— Зоригт гэдэг чинь хэний хүүхэд вэ? гэхэд

	— Бүү мэд. Нэртэй, устай сэхээтэн хүний хүүхэд л биш. Арьс ширний үйлдвэрийн нэг хар ажилчны хүүхэд гэнэ билээ. Ямар олигтой юм байв гэж.

	— Ийм сайхан эмч хүний хүүхэд очиж очиж энэ олон хүүхдийн дундаас тийм олиггүй хүний хүүхэд олж үерхдэг нь юу вэ дээ.

	— Ер өө ер, манай үүний найз нөхрөө олж байгаа шинж тэр.

	Тийм байх аа тэр. Эртэд танай хүү Нарантай хамт манайд очихдоо хувцас хунар муутай ядуу царайтай нэг хүү дагуулж очсон юм. Тэр байж л дээ.

	— Үгүй бас тэгсэн үү. Тийм амьтныг дагуулж айлд очдог нь юу вэ гэж Дариймаа хэлээд аяга арчиж байсан алчуураараа Билэгтийн толгой руу савахад тэр далдиран толгойгоо дарж цааш зайлав.

	Арвижих, Дариймаагийн гараас алчуурыг нь булаан авч

	— Чи хүүхэд битгий зодоод бай. Хүүхдийг чинь үг хэлээр сургаж засахаас биш ороолгож зодож байж зөвийг ойлгуулдаггүй юм шүү гээд Дариймааг цааш түлхэн зайлуулав. Ууртаа нүүр нь час улайсан Дариймаа

	— Чи намайг зодох нь уу? гэж Арвижихын өөдөөс арсалдан давшлав.

	— Хаанаас даа. Би чамайг хэзээ зодож байсан юм бэ. Биеэ бариач. Хүүхэд рүү сарвалзах юу байсан юм бэ?

	Билэгт тэндээс гарч өрөөндөө оров. Донжид авгай суудлаас босож гайхалзан зогсоход Арвижих дөлгөөнөөр:

	— Та суу. Нарангийн тухай ярилцаж учрыг олох нь зөв гэхэд Донжид дахин эргэж суугаад ихэмсэг царай гаргав.

	— Уучлаарай. Донжид оо! Манай Дариймаа их түргэн зантай юм шүү дээ гээд Дариймааг түшин зөөлөн сандал дээр суулгаад

	— Наран яаж байна? гэж нэмж асуув.

	— Наран сайнгүй л байна. Тархи нь хөдөлчихсөн юм байлгүй дээ гэв.

	Арвижих зовсон царайгаар

	— Тоогүй юм болжээ. Хүүхдүүд бас болгоомжгүй тоглох юм даа. Уг нь Наран Билэгт хоёр хоорондоо их сайн, дотно үерхдэг хүүхдүүд юм сан. Лав л санаатай биш хэрэг гэж ярьж байтал утасны хонх жингэнэв.

	Билэгт харилцуурыг авч:

	— Аав аа таныг ярья гэж байна гэж дуудав.

	— Байна уу. Аа тийм үү. Би одоохон очлоо. Машин түргэн явуулчих гэж Арвижих хэлээд харилцуурыг тавьж: 

	— Би эмнэлэг дээр очилгүй болохгүй нээ. Хүнд өвчтөн ирээд байна гэнэ. Би Наранг очиж үзнэ. Та хоёр ярилцаж бай гэж хэлэх зуураа яаран хувцаслаад Билэгтийн өрөөнд орж

	— Чи хоршоонд очоод бал бурам аваад ир. Хоёулаа очиж Наранг эргэе. Аав нь удахгүй ирнэ гээд цамцны дотуур халааснаас мөнгө гарган өгч машины дохио дуугармагц гэрээс гарав. Билэгт ч төдий л удсангүй аавынхаа хойноос гарав.

	Бие биеийгээ гайхсан царайгаар харж суусан Дариймаа Донжид хоёр хэдэн мөч өнгөртөл дуугүй суув. Хэн түрүүлж ам нээхээ олж ядсан ээдрээтэй ярианы эх сүүл олдсонгүй. Тасалгаанд анир чимээгүй:

	Дариймаа Донжидын уурласан царайг байн байн харж

	— Үүний сэтгэлийг яаж цагаатгадаг билээ гэж санагалзана.

	Тэр босож халуун савтай цайнаас аягалж Донжидод өгөөд

	— Цай уу, Донжид оо. Арвижих бид хоёр хүүхдээсээ болоод ингэж маргалддаг хоёр. Манай Арвижих чинь дэндүү дөлгөөн. Хүүхдэдээ ухуулж хэлж учрыг ойлгуулна гээд яриад суучихдаг. Заримдаа уран зохиолын ном уншиж өгөөд «энэ баатар шиг бол» гээд номлож суудаг юм. Би бол тэгж чаддаггүй, хүүхдийнхээ тухай нэг л юм дуулчихвал тэр хүнтэй очиж хэрэлдмээр санагдаад сууж чаддаггүй юм. Би өнөөдөр Сүнжидмаа багштай нэлээн сайн зөрөлдөөд ирсэн. Миний хүү урьд нь дунд гарч байгаагүй хүүхэд. Энэ жил л дунд гарчихлаа. Тэр багшаас л болж байгаа хэрэг.

	Дариймаа яриа дэлгэх эхийг олсондоо урамтай байгааг Донжидын толгой дохилт улам хөгжөөв.

	— Чиний зөв. Хэн хүүхдээ хүнд муу хэлүүлж явдаг юм. Ер нь тэр Сүнжидмаа гэдэг багш чинь хачин амьтан байна билээ. Булган малгай хийлгэх цохолт хийж өгөөч гэж очихоор нь манай Гончиг «байхгүй» гэж буцаачихсанаас хойш манай хүүхдүүдэд мэдэгдэм муу болчихсон юм гэж ам угтахад Дариймаагийн сэтгэл онгойн:

	— Тэр муу Зоригтоос хүүгээ холдуулахгүй бол болохгүй нь. Өөр сургуульд шилжүүлдэг юм билүү гэж бодох юм гэхэд янжуур татаж ам хамраараа цэнхэр утаа савсуулж суугаа Донжид нүдээ анивчин:

	— Ер нь тэр муугаас холдуулах нь зөв. Муу амьтан уруу татаад байвал хүүхэд юу ч болж мэднэ шүү 

	— Тийм ээ, тийм, Донжид минь.

	— Угаасаа тэр хоёр яаж тохирох вэ дээ. Танай хүү чинь сэхээтний хүүхэд. Тэр чинь ажилчны хүүхэд өмсөх зүүх, идэх уухаасаа эхлээд шал өөр байхгүй юу, Дариймаа минь.

	— Тийм ээ тийм, манай Билэгт чинь хоолондоо өдөрт 5 төгрөгтэй явдаг хүүхэд.

	— Түүнийг л тэр зальтай хүүхэд мэхэлж авдаг байх л даа гэж Дариймааг хэлж дуусаагүй байтал утасны хонх жингэнэв»

	Дариймаа харилцуурыг авч:

	— Байна уу? гэж асууснаа инээд алдаж

	一 Аа Туяа юу. Ямар сонин хүн утасдаж байх юм бэ? гээд нэлээн чагнаж байснаа:

	— Олдох байх. Уг нь өнгө сайтай торго байдаг шүү. За за. Дугуй хээтэй нь гоё л доо. Би өнөө таньдаг худалдагчтайгаа уулзаадахъя. Мөнгө яах вэ, болно гэж инээдэм ханиадам болон ярьж байснаа гэнэт царайгаа хувирган төв байдлаар хэлээ ороолдуулж ээрэн:

	— Туяа аа! Би хүүгээ танай сургуульд шилжүүлмээр байна. Таньдаг та нарын дэргэд байвал сурлага сахилга нь сайжирна. Тийм ээ, тийм ёстой үнэн. Аравдугаар анги төгсөхдөө олигтой дүнтэй байвал санасан хувиараа олоод авна шүү дээ. За за, чиний захисныг би олоод өгөхийг бодно. Чи маргааш утасдаарай. Баяртай найз аа гээд харилцуурыг тавьж Донжидыг харан инээмсэглэв.

	Донжид нүүрээ арчих зуур

	— Чи ч дорхноо хүүгийнхээ учрыг олж байх шив гэхэд

	— Тийм ээ. Миний нэг найз багш хүүхэн тус болох нь шиг байна. Сүнжидмаа зэргийн авгайн өмнө сөгдөж хошуу цорвойхгүй шүү! гээд тас тас инээхэд Донжид дагалдан инээв.

	Донжид бугуйн цагаа харж:

	— Зөндөө суучихлаа. Явъя. Чи Арвижихыг ирэхээр явуулчхаарай. Наранг нэг сайн үзүүлье гэхэд

	— Тэгэлгүй яах вэ гээд суудлаасаа босов.

	Дариймаагийн хуурамч инээмсэглэлийн цаана ямар санаа хурж байгааг тааварласан Донжид царайгаа хувьсган толгойгоо сэгсэрч:

	— Охины минь толгой тархинд ямар нэг согог суусан байвал үнэхээр хуулийн газар очих л болно доо гэх нь Дариймааг цохиод авах шиг боллоо.

	Хоёр хэрээ нэгийнхээ харыг гайхлаа гэх шиг Дариймаа:

	— Энэ чинь бас л барагтай юманд хууртахгүй дотуур тамиртай авгай юм. Юу ч болсон аяыг нь засаад гаргахгүй бол болохгүй гэж бодоод их л хөгжилтэй инээд алдаж:

	— Тэр ч үнэн. Гэхдээ хоёр хүүхдээ хооронд нь эвдрэлцүүлээд яах вэ. Эв зүйг нь олъё гээд цаасанд боодолтой бэлэг барив.

	Бэлгийг хоёр гардан авсан Донжид бэлэг бэнчинтэй. Юугаар нүүр хуурч байгаа бол. Олигтой л юм биш байх шиг байна. Хариуд нь яаж гар сунгадаг билээ гэж бодоод

	— Баярлалаа, Дариймаа. Чи дараа манайхаар тавтай очоорой гээд гарав.

	Дариймаа дэрсэн туужуураа шүүрэн авч хивсэн дээр цайрах гутлын мөрийг арчиж, болор тавагтай чихрээ шүүгээнд хийх зуур

	— 24-ийн чихэр овоо хэд байсан юм сан. Энэ авгай чинь нэлээн хэдийг хороочихжээ гэж аман дотроо хэлээд эргэтэл хаалганы хонх дуугарав.

	Хаалгыг тайлахад Билэгт орж ирэв. Царай нь дүнсгэр, хөмсөг нь буусан нь үнэхээр гунигтай.

	Дариймаа хүүгээ аргадан: 

	— Миний хүү халуураагүй биз. Царай чинь зэвийгээд нэг л жавхаагүй байх чинь гээд Билэгтийн магнайг илэв.

	Билэгт ээжийнхээ энхрийлсэн хайранд сэтгэл нь онгойх шиг болж

	— Халуураагүй гэж намуухнаар хэлээд сандалд суув. Дариймаа аяганд нь цай хийж өгөөд:

	— Миний хүү юунд гутардаг юм бэ. Чи ямар муудаа «гурав» гарчихсан биш. Тэр муу Сүнжидмаа зориуд бидний мууг үзэх гэж чамд «гурав» тавьж байгаа юм. Ээж нь хүүгээ өөр сургуульд оруулаад «сайн» дүн тавьдаг багшийн шавь болгочихно. Би тэр замыг чинь хийчихсэн гээд «Баавгайтай» чихэр цүнхнээсээ гаргаж өгөв.

	Билэгтийн сэтгэлд түмэн бодол эргэлдэв.

	— Ангийнхан маань юу гэх бол. Наран ч уурлахаар барахгүй, бүр гомдчихно доо. Өөр сургуульд ороод танихгүй олон хүүхэд шоолбол яана. За бүр муухай юм болох биз. Аавдаа сайн хэлбэл арай өөр сургуульд оруулчихгүй байх гэж мэл гайхаж цэл хөхөрч суутал ээж нь:

	— Миний хүү хуучин ангидаа байгаад огт хэрэггүй. Тэнд байвал Зоригт гэж золбин хүүхэд уруу татаад, Наран зарга нэхээд суулгахгүй. Эх нь охиноо өмөөрч чамайг хуулийн газар хэлж мэдүүлнэ гэж зөндөө юм болоод салдаггүй. Бэлэг зэлэг өгч арайхийж байж сая нэг шилийг нь харлаа. Харин Бадралтай хуучин янзаараа үерхэж бай. Тэр чинь сайн хүүхэд байгаа юм. Уржнан зун та хоёр хоёулхнаа жимсэнд яваад чамайг аадар бороонд цохиулан осгож үхэх гэж байхад чинь хөвөнтэй цамцаа нөмөргөөд үүрч дүүрч авчирсныг санаж байгаа биз? гэхэд Билэгт:

	— Тэр чинь надад үргэлж дээрэлхэж явдаг. Өнөөдөр хүртэл зодсон шүү дээ гэхэд

	— Чамд сайн болохоороо Наранг хамгаалсан олон хүүхдээс чамайг өмөөрөхдөө зодсон дүр үзүүлсэн юм байна гэж сая Донжид авгай хэлж байна билээ гэв.

	Билэгт хариу юу ч хэлсэнгүй доошоо харж дуугүй суув.

	— Миний хүү ээжийнхээ үгэнд ордог сайн хүүхэд байгаа юм гэж толгойг нь илээд

	— Маргааш Бадрал хүрээд ирнэ. Хоёулаа кино үзэж сэтгэлээ тайвшруул. Ээж нь мөнгө өгнө гээд духан дээр нь үнсэв.

	 

	
III

	Маргааш нь тэнгэр цэлмэг. Үд дундын хэрд Билэгт Бадрал хоёр хүүхдийн кино театрын үүдний дэргэд ийш тийшээ холхин энэ тэрийг харан зогсож байна.

	Шинэхэн хар костюм өмссөн Билэгт баруун талын гудамж руу харж байснаа

	— Найз чинь ирэхгүй ээ. Одоо хоёулаа билет аваад оръё. Кино эхэлчихнэ шүү гэхэд гоёмсог хийцтэй саарал ноосон цамцны өргөн урт захыг эргүүлж задгай өмссөн Бадрал

	— Манай найз чинь за гэвэл ёогүй эр шүү! Түүнийг ирэхээр хоёулаа үнэгүй кино үзчихнэ. Хүлээе гэж бардам зан гаргав.

	Бадралын занг сайн мэдэх болсон Билэгт энэ тэр олон таван юм бодсонгүй.

	Түдэлгүй, тэр хоёрын хүлээсэн найз нь гүйж ирлээ.

	— Ганбаа гэж Бадрал дуудав.

	Эрээн цоохор даавуу цамцны ханцуйг эргүүлэн мухлайдаж өмссөн өндөр нуруутай урт үстэй хүү, тэр хоёр дээр гүйн ирэхэд Бадрал угтан очиж

	— Танилц! Миний ярьдаг Билэгт энэ гэв.

	— Аа тийм үү, Овоо чийрэг эр үү дээ гээд хацар дээр нь зөөлөн алгадаж

	— Гарын ая даахаар хүү юм. Танилцсаны баяр энэ дээ гээд гарыг нь чанга барив.

	Ганбаагийн муухай харцтай догшин нүд эргэлдэж, хамраа мурийлган үе үе ширвэн харах нь нүд халтирмаар. Энэ бүхнийг Билэгт сэтгэл догдлон харав.

	Ганбат Бадралын цамцны өвөр халаасыг суйлж үзээд

	— Та хоёр билет аваагүй биз гэж асуув.

	— Үгүй! гэж тэр хоёр зэрэг шахам хариулав.

	— За болж. Би нэг билеттэй. Би ганцаараа ороод 2 билет олоод ирье. Та хоёр хүлээж бай гээд цааш явах гэхэд нь Билэгт Ганбаагийн гараас татаж

	— Болохгүй байх аа. Үйлчлэгч нь шалгаад мэднэ. Надад мөнгө байна. Зүгээр билет аваад оръё гээд цамцныхаа халаасыг уудлахад

	— Чи тийм их мөнгөтэй юм бол надад өгчих. Би чамайг мөнгө үгүй кино үзүүлчихье гээд Билэгтийн барьж байсан таван төгрөгийг шүүрэн аваад цааш гүйв.

	Билэгт бүр гайхан Бадралыг эгцлэн харахад тэр хэв нэг царайгаар: 

	— Болдог юм даа, болдог юм. Чи битгий гайх гэхэд 

	— Тасалсан билетийг нь үйлчлэгч шалгаад мэднэ шүү дээ.

	— Тасалбарыг нь таслаагүй нэг билетийнхээ дор нь тасалсан хоёр билетээ давхар барьж таслуулчхаад бид гурав шүү гээд орчиход шалгагч нь огт мэддэггүй юм гэж Бадралын хэлэхийг Билэгт сонсоод гайхахдаа толгойгоо сэгсрэв.

	Удаж түдэлгүй Ганбаа гүйн ирээд тэр хоёрыг дагуулан олны дундуур чихцэлдэн билетээ таслуулаад 

	— Бид гурав шүү гэж Ганбаагийн хэлэхэд билет шалгагч эмэгтэй олны үймээнд тэвдэн тэднийг оруулж орхив.

	«Билет шалгагч эмэгтэй араас дуудан, бариад авах байх» гэж сандарч айсан Билэгт хаашаа ч явахыг мэдэхгүй гайхан зогсож эргэн тойрон харсан чинь Ганбаа Бадрал хоёр огт харагдахгүй байв.

	Аз болоход, Билэгтийн араас билет шалгагч эмэгтэй ч дуудсангүй. Тэр олны дундуур явж кино танхимд ороход 

	— Билэгт ээ! гэж суудлын хамгийн эхний эгнээнд суусан Бадрал дуудаж байв. Билэгт тэдний хажууд очиж суухад зүрх нь түг түг цохилж

	— Билет шалгагч эмэгтэй ороод ирэх вий гэж бодохоос байн байн эргэж хармаар санагдаж байлаа.

	Бадрал инээд алдан, Билэгтийн мөрөн дээр алгадаж

	— Манай Ганаа ч уран ухаантай, зоригтой байгаа биз гэхэд Билэгт хариу юу ч хэлсэнгүй дэмий л толгой дохин дагалдав.

	Ашгүй тэрхэн зуур гэрэл унтарч кино эхлэв. Билэгтийн нүдэнд дэлгэц дээрх дүрс жирэлзэв.

	«Намайг ингэж явааг ангийнхан маань, Сүнжидмаа багш маань мэдчихвэл яана. Бадрал гэртээ хариад Наранд хэлчих байх. Би яаж түүний нүүрийг хардаг билээ» гэж элдвийг бодсоор суухад энэ кино урьд үзэж байснаас улам ч урт юм шиг, зураг нь заримдаа тодрон заримдаа бүдгэрч, дуу шуу нь чих дэлсэн өнгөрөхөөс биш, юу ч ойлгогдсонгүй.

	Тогтож ядан сэтгэл донсолж суутал «Төгсөв» гэсэн үг нүдэнд нь тусахад гэрэл асаж танхим дүүрэн гийгүүлэв.

	Билэгт цочин босож орж ирсэн хаалга уруугаа эргэж харав. Билет шалгагч эмэгтэй харагдсангүй. Ганбаа Бадрал хоёрыг харахад тэд огт сандарсан шинжгүй байгаа нь их л гайхалтай, эр зоригтой улс шиг санагдав.

	Билэгт тэр хоёрыг дагасаар гадаа гарав. Үүлгүй тэнгэр мэлтийж нарны илч улам төөнөн дулаарсан нь бүр ч таатай. Ариун агаарт уужуухан амьсгалахад үнэхээр сайхан.

	Билэгт суниаж биеийнхээ чилээг гаргахад дотор нь онгойх шиг боллоо. Өөрийн нь ангийн Гочоо, Бор, Оюунгэрэл гурав Билэгт дээр гүйн ирээд

	— Чи кино үзэв үү? гэж Билэгтээс Гочоогийн асуухад

	— Их сайхан кино байна. Бяцхан охин Оля уран ухаан аймшиггүй баатар зориг гаргаж дайсны ард гараад чухал нууц мэдээг партизаны даргад хүргэлээ шүү гэж хажуугаас нь Бор хэлээд нүдээ арчив.

	— Наран яасан бэ. Бие нь зүгээр үү. Яагаад чамтай хамт кино үзээгүй юм бэ? гэж Оюунгэрэлийн асуух давхар давхар асуулт Билэгтийг хариу хэлэхийн зав өгсөнгүй сэтгэлийг нь улам зовоов.

	— Оля охины уран ухаан, баатар зориг нь эх орон ард түмнийхээ төлөө гаргасан үнэнч шударга явдал. Харин Ганбаагийн гаргасан уран ухаан, зориг зүрх нь улсыг хуурч мэхэлсэн шударга бус явдал гэж ангийн нөхдийн нь хэлсэн үг Билэгтийг зэмлэх шиг болов.

	— Одоо дөрвүүл хамт явж хүүхдийн цэнгэлдэх хүрээлэнд очиж гар бөмбөгний тэмцээн үзье. Өнөөдөр хотын сургуулиудын аварга шалгаруулах тэмцээн болж байгаа гэж Гочоо Билэгтэд хэлээд цааш явах гэтэл

	— Билэгт ээ гэж Бадралыг дуудахад хажууд нь зогсож байсан Гамбаа гараа зангидан занав.

	Билэгт ямар ч учраа олохгүй гайхан зог туссанаа:

	— Бадрал дуудаж байна. Би тэдэн дээр очъё гээд цааш хурдан хурдан алхлав.

	Ганбаа, Билэгтийн толгой руу нясалж

	— Чи муу миний хүчээр үнэгүй кино үзчихээд тэднийгээ дагаад явах гэж байна гэнэ ээ. Алхам тутамд нь алга шагнаж байхгүй бол болохгүй эр юм гэхэд Бадрал толгой дохин зөвшөөрч цааш нь хөтлөн явав.

	Өргөн чөлөөг уруудан явж байснаа Ганбаа түрүүлж нэг гудамж руу эргэн ороод өмднийхөө арын халааснаас янжуур гаргаж

	— 3а гурвуулаа тамхи татацгаая гээд Бадрал Билэгт хоёрт нэг нэг ширхэг тамхи өгөв.

	Билэгт толгойгоо илж:

	— Би тамхи татдаггүй гэв.

	Ганбаа гарынхаа араар Билэгтийн хамрыг сөргөн:

	— Энэ ч бүр нялхаараа амьтан байх нь ээ. Тамхи татах гэдэг чинь эр хүн болсны тэмдэг. Май, тат гээд хүчээр өгөв.

	Билэгт тамхийг Ганбаагийн асаагуураас асааж хэд хэд сороход нүдийг нь нулимс бүрхэн утаанд нь хахаж цацан сандрах зуураа Бадралыг харав.

	Тэр огт сандарсан шинжгүй ам хамраараа утаа савсуулан янжуурыг сурамгайгаар угсран сорж байв. Ганбаа, Билэгтийг харж:

	— Зүгээр, зүгээр. Дахиад сайн сор гэж шилэн дээрээс нь базахад Билэгт бүр сандран дахин хэд соров.

	— Болж байна. Эр хүн болох нь энэ. Дараа дахиад тамхи татахад чихэр гэсэн үг гэж Ганбаа хэлээд хахаж цацан сандарч байгаа Билэгтийг шоолон инээв.

	Билэгтийн толгой нь мансууран эргэж нүд нь эрээлжлэн зогсож байхдаа тамхины гал унаж цамцны нь энгэрийг цоо түлснийг мэдсэнгүй харин Бадрал түүнийг нь унтрааж өгчээ.

	Ингээд тэр гурав цаашаа явав.

	Гудамжаар зөрөлдөн яваа олон хүмүүс Билэгтийг эргэн эргэн харахад тэр цамцныхаа цоорхой энгэрийг гараараа дарж Ганбаа Бадрал хоёрын хойноос даган алхлав.

	Ганбаа эргэж хараад

	— Бадрал аа! Цаадхыгаа дагуулаад ир. Гурвуулаа энэ мухлагт орж юм ууя гэв.

	Бадрал, Билэгтийн дэргэд ирж:

	— Чи түргэн яваач. Тэр мухлагт орж юм ууцгаая гэхэд

	— Толгой эргээд байна. Би ч харимаар байна гэж Билэгтийн хэлэхэд Бадрал уцаарлангуйгаар:

	— Чи ч ганц ширхэг тамхины утаа даахгүй ядарсан эр юм даа. Би чамайг орхихгүй. Ээжийн чинь хэлснээр чамайг гэрт чинь хүргээд өгнө. Цаад Ганбаа чинь ууртай шүү. Дургүй нь хүрвэл чи бид хоёрыг зодно шүү. За яв! гээд Бадрал түүний гараас хөтөлж, Ганбаагийн араас дагав.

	Мухлагт зөндөө хүн. Шар айрагт ам нь халж нүд нь бүлцийсэн хүмүүс бие биетэйгээ чанга чанга ярилцах нь чих дүлийрэм.

	Билэгт энэ бүхнийг харж эвгүй санагдаад эргэж гарах гэтэл Ганбаа мөрөн дээрээс нь шүүрэн авч

	— Чи сайхан мэдээрэй! гэж хуруугаараа нүд рүү нь чичлэв. Тэр цааш явж лангууны дэргэдэх худалдагчийн өмнө очиж

	— Гурван шил пиво авъя гэх нь Билэгтийн чихэнд тодхон сонсогдов. Билэгт бүр ч гайхан Бадрал өөд харж:

	— Би пиво уухгүй гэхэд, тэр толгойгоо сэгсэрч дуугүй бай гэсэн дохио өгөв.

	Ганбаа гурван шил пиво авчирч байшингийн буланд зогсон шилээр нь залгилан нэгийг Билэгтэд өгөхөд

	— Би үүнийг уухгүй, жимсний ундаа ууя гэхэд Ганбаа хөх инээд нь хүрсэн бололтой маг маг инээж

	— Чи ч бүр ээжийнхээ хөхнөөс гараагүй нялх амьтан юм. Бас л шан хүртээхээс биш дээ гээд духан дээр нь хоёр дахин чанга няслан аманд нь шил шургуулж пиво цутгав.

	— Балга! Наадах чинь чам шиг амьтанд угж гэсэн үг. Угжаар сүү хөхөж байгаа юм гэж бодоод балгаад бай: Нэг балгахад гашуун амтагдсан ч хоёр балгахад хярам шиг болж, гурав балгахад бурам шиг амтагдана гээд шилийг хөнтрөв. Билэгтийн ам хамраар гашуун ус орж хахаж цацан сандрахад хажууд нь байсан хүмүүс инээлдэн

	— Энэ хүүхдүүд хөөрхөн тоглож байх шив гэж нэг хүний хэлэхэд нөгөөдөх нь 

	— Тэр урт үстэй залуу ч хэзээ язааны балгаж сурсан эр юм. Тэр нь наадах хүүдээ багшилж анхныхаа хичээлийг зааж байгаа нь энэ дээ гэж ярилцах нь Билэгтийн чихэнд дуулдаж байв.

	— Ямар муухай юм бэ! гэж Билэгтийг хэлэхэд Ганбаа:

	— Чихэд, наадахыгаа! гэж Бадралд зандран хэлэв.

	Бадрал Билэгтийг чихдэн Ганбаа шилтэй пивыг аманд нь цутгав.

	— Чиний мөнгөөр авсан идээ. Чи л өөрөө ууж дуусгана даа гэж Ганбаа Бадрал хоёр шахан, чихнээс нь чимхэж, духан дээр нь нясалж байв.

	 

	
IV 

	Зоригт, Билэгтэй ярьж тохирсон ёсоор тэднийд ирж хаалганы нь хонхыг дарав.

	— Хэн бэ? гэх Билэгтийн ээжийн царгиа чанга дуу гарав. Тэр чанга дуунаас Зоригт палхийн цочихдоо:

	— Би байна аа гэж намуухан хариулав.

	— Би гэж хэн бэ?

	— Билэгт байна уу, эгч ээ?

	— Чи хэн бэ?

	— Би ангийн нь хүүхэд байна.

	— Нэрээ хэлээч.

	— Зоригт байна аа гэхэд хаалга сэвхийн цочмог нээгдэж Дариимаа авгайн ууртай царай нүдэн дээр нь тусав.

	Зоригт айх, гайхах зэрэгцэн сандрахдаа;:

	— Эгч ээ, Билэгтийг дуудаад өгөөч гэв.

	Дариймаа урт сормуустай догшин нүдээр ширвэн хялайж

	— Яах нь вэ чи! гэж зандрав.

	— Сүнжидмаа багш дуудаад ир гэсэн юм.

	— Тэр манай хүүгээр яах гээ вэ?

	— Бид хоёрыг өнөөдөр, ангийнхаа ханын сониныг гарга гэсэн юм гэж Зоригтыг хэлэхэд Дариймаа авгайн царай час улайн:

	— Чи хүүхэд битгий уруу татаад байгаарай. Манай хүү чамтай үерхсэнээс хойш сурлага сахилга нь муудсан. Ер нь та хоёр аль нэг талаараа таарах ч үгүй. Бид чиний аав, ээж шиг хар ажилчин биш! гэж хэлэхэд Зоригтын зэвүү нь хүрч Дариймаа авгайн өмнөөс эгцлэн харахад:

	— Чи үүнээс хойш манайхаар битгий ирж байгаарай! гээд хаалгаа чанга хаав.

	Зоригт урамгүйнхэн буцав.

	«Багшдаа юу гэж хэлдэг билээ. Билэгт гэртээ алга. Нарангийнд очсон байх» гэж бодоод утсаар асуухаар шуудангийн салбар руу түргэн түргэн алхлав.

	Зөөлөн салхи сэвэлзсэн хаврын найртай улирал олныг баясгана. Тэр дунд хөнгөн нимгэнийг өмсөн тоглож наадаж яваа хүүхэд бүр баясгалантай. Харин Зоригт энэ өдөр үерхдэг сайн нөхөр Билэгтийн ээжээс элдвийн муу үг сонсож ээж аавыгаа муулуулсанд нэг л тавгүй.

	— Хүн яахлаараа хачин бодол санаатай болчихдог юм. Билэгтийн ээж бол гаднаасаа харахад торго дурдан өмссөн гоё ганган хүн байх юм. Гэтэл санаанд нь ажилчин хүн огт өөрөөр тусдаг байна. Манай аав ээж хоёр «ажлынхаа хувцсыг өмсөөд үйлдвэрийнхээ цех, эмнэлгийнхээ өрөөнд ороод очихоор баяр жавхлан бадраад хүч зориг маань улам оргилж байдаг» гэж ярьдаг.

	Дариймаа гуайд манай аав ээж хоёр шиг тийм бодол төрдөггүй байх нээ. Чухам юу бодож явдаг бол. Эртэд намайг Билэгттэй хамт гэрт нь ороход миний гутал хувцас руу ажиглан харснаа

	— Галын өрөөнд ор! гээд байсан нь хивсэн дээрээ гишгүүлэхгүй гэж бодсон хэрэг байж л дээ. Билэгт маань ээж шигээ хүн болчих вий дээ гэж бодов.

	Гэнэт хүмүүсийн шуугилдах дуулдав. Харвал, түүний өмнөөс Билэгтийг хоёр хүүхэд хөтөлсөөр гарч ирлээ. Ажиглавал, нэг нь Бадрал, нөгөөдөх нь үл таних өндөр нуруутай залуу байв.

	Билэгтийн хөл солбин энд тэнд гишгэж нэг л эвгүй харагдав. Зоригт ажин харснаа тэдний өмнөөс шууд угтан очив.

	— Сайн байцгаана уу? гэж Зоригтыг мэндлэхэд Билэгтийн царай улайж

	— Чи хаа хүрч яваа юм »бэ? гэж асуув.

	Бадрал нүдээ ирмэснээ

	— Манай Билэгт нэлээд хөгтэй яваа биш гэж жуумалзан инээв. Түүний хажуу дахь өндөр залуу ихэмсгээр ярвайж

	— Та чинь хэн гэгч вэ?гэж ёжтой асуув.

	Зоригт биеэ төв барьж:

	— Миний нэр Зориг. Билэгт бид хоёр нэг ангид сурдаг. Тэгээд түүнийг ангийн багш олоод ир! гэсэн юм гэхэд тэр залуу улам их зан гарган таахалзаж:

	— Одоо багшийн дууддаг цаг биш гэдгийг очоод хэлчих гээд цааш явахад Зоригт Билэгтийн гараас татаж

	— Хоёулаа багш дээр очъё гэхэд Ганбаа Зоригтыг түлхэж

	— Чи явдаг замаараа явахгүй бол ахынхаа алганы амтыг үзнэ шүү! гэж нүдээ эргэлдүүлэн муухай харав.

	Зоригт царайгаа хувьсган хөмсгөө зангидаж

	— Бадрал аа!, энэ бүх хэргийг чи хийж яваагаа мэдэж байгаа биз. Чамайг сургуулийн захиргаанд хэлнэ! гэхэд

	— Юу гэнэ ээ. Ховын урт хошуутай хог байх нь ээ. Бадрал аа цаадхыгаа хашраагаад өгөөч гэж Ганбаагийн хэлэхэд Бадрал ханцуйгаа шамлан ухасхийв. Зоригт өмнөөс нь очиж мөрөөрөө тулан зогсов.

	Билэгт тэр хоёр дээр очиж:

	— Та хоёр боль л доо гэж Зоригтын гараас татан салгав. Ганбаа тоомсоргүй харж:

	一 Бадрал аа! Наад Билэгтийгээ аваад ир. Явъя гэхэд Бадрал Билэгт хоёр Ганбаагийн хойноос явав. Зоригтыг цааш явахад Ганбаа түүнийг дуудаж

	— Сайхан мэдээрэй! гэж гараа зангидан занав.

	Билэгтийн толгой эргэж Бадралыг сугадан ганхаж явтал Ганбаа түүнийг салган:

	— Чи ганц шил пивоны пян даахгүй нялх амьтан юм. Одоо харьж ээжийнхээ мээмийг хөх. Дараагийн бүтэн сайн өдөр зах дээр очно шүү. Чи ээжээсээ мөнгө аваад ирээрэй. Юу ч үгүй ирвэл духаа цоортол няслуулна гэж мэдээрэй! гээд цааш нь түлхэв.

	Хөл дээрээ зогсож ядан гуйвж байсан Билэгт, Ганбаагийн хүчтэй түлхэлтийг даасангүй унахдаа байшингийн довжооны чулуунд нүүрээ цохиж хацраас нь цус урсав.

	Билэгт хацраа илж гарынхаа салаагаар нэвчсэн цусыг харж учиргүй уйлав. Бадрал түүнийг босгох гэж оролдсон авч чадсангүй. Дэмий л гараас нь чангааж:

	— Босооч. Явъя гэж чангаар дуудах нь Билэгтийн хашхирах дуутай хослов. Энэ «чимээ нааш цааш зорчих хүмүүсийг цочоож хүүхэд хөгшидгүй тэднийг тойрцгоов. Тэгтэл

	— Энэ чинь Арвижих эмчийн хүү шив дээ. Яаж байгаа нь энэ вэ. Одоо яадаг билээ гэж нэг эмэгтэй хүний хэлэх нь Билэгтийн чихийг дэлсэв.

	Билэгт айж сандрахдаа биеэ барьж босоод гуйвалзан зогсоход Бадрал түүнийг сугадан цааш тэнтэр тунтар алхав.

	 

	
V

	Зөөлөн сандал дээр суугаад ном, уншиж байсан Арвижих эмч сэтгэл нь тайван биш бололтой, байн байн босож суун үүдний хонх чагнана. Ашгүй хонх жингэнэв.

	Арвижих түргэн босож хаалгыг нээвэл Дариймаа цаасанд боодолтой юм барьсаар орж ирэв. Тэр алчуураа гарган хөлсөө арчингуутаа.

	— Дэлгүүрт зогссоор байгаад бүр ядарчихлаа. Туяа багшид ганц дээлийн торго олж өгөх гэж ар өврийн хаалгаар мөн их гүйлээ дээ. Хүйтэн цай байтал хийгээд өгөөч гэхэд Арвижих дурамжханаар

	— Торго ч яах вэ. Хүү маань хаачсан юм бэ? Ингэж их удаан явмааргүй юм гээд халуун савтай цайнаас хийж өгөв.

	— Халуун юм яаж уух вэ гээд Даариймаа өөрөө босож данх шавхан хүйтэн цай залгилаад:

	— Билэгт хаачвал гэж. Бадралтай хамт кино үзэх гээд явсан. Тэр хоёр дуг л яваа биз. Харин түрүүн өнөөх Зоригт гэж олиггүй амьтан сураад явсан. Түүнтэй нийлбэл элдэв бусын юм хийж мэднэ шүү. Би өнөөдөр түүнийг дахиад манайхаар бүү үзэгд гээд хөөгөөд явуулсан гэж ярих нь Арвижихын догдолсон сэтгэлийг тайвшруулсангүй. Түүний царай дүнсгэр хэвээр:

	— Мэдэхгүй дээ, Дариймаа, чи ямраас нь холдуулж, ямарт нь ойртуулж байна даа гээд гайхалцсан царай гаргав.

	Дариймаа хөмсгөө зангидан ширвэж харангуут шаазан аяган чулуудах шахам тавиад:

	— Чи юу гэнэ ээ. Би ганц хүүгээ тэр муу ажилчны хүүхэдтэй үерхүүлэхгүй нь буруу болж байна уу? Зоригтын сайн нь хаанаа байдаг юм, би л олж хараагүй юм байна. Чамд л эх нь сайхан харагддаг болохоор хүү нь сайхан харагддаг юм байлгүй гэж уурлан цамцаа тайлж ор уруугаа шидээд том толины өмнөх явган сандал дээр сууж үсээ самнав.

	Намайг бага байхад ээж маань адгаж уурлаад аавыг дуугүй суугаад байхаар бүр цөхрөнгөө барж уураа гарчихаар:

	— Аль вэ. Наад аягаа аваад аль гээд тогоон дээр самарч байсан цайныхаа дээжийг хийж өгөхөд аав хээвнэг:

	— Манай авгай ууртай ч гэсэн ухаантай шүү. Ганц сайхан нь л энэ дээ гэхэд ээж маань мушилзан инээмсэглэж дорхноо уур нь гарчихдаг сан.

	Нэг удаа сонин явдал болж билээ. Аав сур элдэж байгаад ханынхаа нүдээр гарган эрчилж байсан сураа алдчихсан чинь чагт мод нь мулт үсэрч эрчдээ ээжийн нүүр рүү цохичихсон чинь ээжийн хамраас цус гарч сүйд боллоо.

	Ээж уурлан уйлж, аавыг аашлахад:

	— Хүний хамраас цус гаргасан энэ модыг шатаая гээд чагт модоо тулгатай гал уруугаа хаячхаж билээ. Ээж маань жаахан дуугүй сууж байснаа гараад

	Гадаа гараад лав инээсэн байх. Ээж маань түүнээс хойш аавд огт уурлахаа больсон. Аав маань ийм уур уцааргүй тайван хүн байж билээ.

	«Ширүүнийг зөөлнөөр арчвал өнгө гардаг» гэгчээр ер нь ямар нэг юманд зөөлөн эелдэг хандаж байвал догшин номхон болгож болдог юм байна билээ. Ер нь номхон төлөв байх нь аль нэг хүний харьцааны ёс гэж бодоод нэг ч үг дуугарсангүй.

	Арвижих, Дариймаагийн цочмог уурыг хөдөлгөхгүйг хичээн

	— Дариймаа, чи тайван бодож үз! Чи бид хоёр ам л ангайвал зөрсөөр байгаад хүүгийнхээ замыг алдуулж байна шүү. Шилжилтийн үе чинь насан цээнд хүрэхийн өмнөх хамгийн эмзэг үе. Тэр дундаа Билэгт бол чи бид хоёрын үгээ ололцоогүй маргаан дундаас төлөвших насны хуулбарыг олохгүй аль ч тийшээ гуйвж магадгүй байна. Энэ үедээ хүүхэд хажуугийн сайн муу нөлөөг тун амархан тусгаж авна. Хүүхэд бол санамсаргүй дуурайлын суут ухаантан гэж нэрт сурган хүмүүжүүлэгч нар хэлсэн байдаг. Тийм болохоор би чамайг, хүүгээ сайн муугийн ямарт нь ойртуулж байна гэж асуусан юм гээд хажууд нь очиж шанаа руу нь унжсан үсийг хойш нь илэв.

	Дариймаа, Арвижихын гарыг түлхэж биеэсээ холдуулаад

	— Чи битгий номчирхоод бай. Ийм лекц зөндөө сонссон юм. Чи Хажидмааг магтах гэхээрээ л хүүг нь магтдагийг би олон удаа сонссон. Чи түүндээ тийм л их хайртай юм бол гэртээ авчирч суулгаад жаргахгүй юу. Би муу хүүгээ аваад чамаас холдоно гэж хэлээд уур нь улам буцалж байгаа бололтой царай нь минчийн улайв.

	— Чи бас дэмий юм ярих юм даа Дариймаа минь. 

	— Юу нь дэмий гэж. Чи чинь Хажидмааг сургуульд хамт байхдаа цав цагаан царайтай урт хар гэзэгтэй сайхан хүүхэн байсан. Дуу сайн дуулдаг гээд л унаж үхэх гээд байдаг биш билүү. Чи сайхан цагаан авгайгаа ав. Би хорчгор хөхөөрөө холдоод өгье.

	— Үгүй, боль л доо. Чи бид хоёр өөрийнхөө хүүхдийн тухай ярьж байна шүү дээ. Халтираад хаа хамаагүй явчих юм. Ханьтай нөхөртэй хүний журамт авгайг хов живдээ оруулаад яах вэ.

	— Тийм бий. Чи бас намайг маллах санаатай. Чи эртэд Хажидмаатай кино үзээд хамт сууж байна гэх чинь билээ.

	— Хэн хэлж байна?

	— Хэлэх хүн байлгүй яах вэ

	— Туяа л алтан хошуу залгуулж байгаа биз.

	Ийм яриа ид оволзож байтал хаалга цохив. Арвижихын сэтгэл сэрдхийж:

	— Юун хүн ингэж хаалга зүг чиггүй чанга цохидог билээ гэж бодоод хаалгыг онгойлгов.

	Хөл дээрээ тогтож ядан толгойгоо унжуулж нус нулимсаа гоожуулсан Билэгтийг түшин зогсож байгаа Бадрал нүдээ анивчин Арвижихын өөдөөс харж

	— Ах аа! Билэгт гудамжинд согтуу явж байна. Тэгэхээр нь би аваад ирлээ гэхэд Арвижих сандран Билэгтийг түшин авч, хариу үг юу ч хэлж чадсангүй.

	Энэ чимээгээр Дариймаа тэдэн дээр ирж Билэгтийг хараад

	— Юу болчихоо вэ? Одоо яана аа! гэж чанга хашхирав. Дариймаагийн хашхирах дуу утас хонх жингэнэхтэй хослов.

	Хонх жингэнэсээр. Харилцуурыг авах хүн олдсонгүй. Арвижих Билэгтийг өргөж орон дээр авчирч тавиад доошоо харан гөлрөв.

	Хонх жингэнэсээр. Дариймаа харилцуурыг авч:

	Хэн бэ? гэж намуухнаар асуугаад, нэг хэсэг дуугүй байснаа

	— Билэгт ирээгүй байна. Чи Билэгттэй ярьж яах нь вэ гээд уцаартайгаар харилцуурыг тавив.

	— Хэн бэ дээ? гэж Арвижихын асуухад

	— Наран гэж нэг айлгүй амьтан гэж Дариймаа хариулаад Билэгтийн орны өмнө шалан дээр сөхрөн сууж цорхирон уйлав. 

	 

	
VI 

	Цэв цэлмэг өдөр, өндөр давхар байшингуудын шил толь гялалзан үнэхээр тааламжтай. Байшингийн орц дээр зогсож байсан Наран шилний гялбаанд нүдээ анивчин Зоригтын сүүдэрт орж, 

	— Өнөөдөр чинь ямар хурц нар гарч байх юм бэ? Биднийг ууланд явах өдөр ийм сайхан нар гараасай гэхэд Зоригт Нарангийн нимгэн цагаан цамцны мултарсан товчийг товчлох зуур

	— Хэзээ явна гэлээ?

	— Тав дахь өдөр шүү дээ. Чи мартчихсан яваа юм уу?

	— Үгүй л дээ. Тэр өдөр Билэгтийг заавал хамт авч явах юм шүү.

	一 Чи түүнд хэлсэн үү?

	一 Хэрэх нь хэлсэн. Гэхдээ миний хэлэхээс чиний хэлэх нь илүү хүчтэй шүү. Чи хэл.

	— Тийм гэж үү?

	— Тэгэлгүй яах вэ?

	一 Тэгвэл би хэлье. Харин яаж хэлдэг «билээ. Утсаар ярих гэхээр ээж нь яриулдаггүй юм. Түүний ээж их муухай ааштай. Тийм ээ.

	— Тийм, үнэхээр муухай ааштай хүн. Намайг бас үзэж чаддаггүй юм. Эртэд намайг гэрт нь очиход дахиад үүгээр битгий үзэгдээрэй гэж хөөсөн шүү. Хүүхэд бүрийн ээж тийм байдаг бол хэцүү байна шүү. Чи тийм ээжийн бэр болбол яана гэж Зоригтын дооглоход Нарангийн царай улайж:

	一 За яршиг даа. Тэр ч яамай байна аа! гээд чангаар инээхэд Зоригт дагалдан инээлдэв.

	Хажуугаар нь орсон гарсан хүмүүс тэр хоёрыг ажиглан өнгөрнө. Гэтэл энгэр дээр нь цэцэг хатгасан богинохон ханцуйтай цагаан дурдан платье өмссөн жаахан бор охин тэдний дэргэд гүйн ирж:

	— Наран эгч ээ! Түрүүн нэг том ах ирээд таныг сураад явсан. Та уулзсан уу? гэж асуухад Наран охины толгойг илж; үсэндээ зангидсан улаан туузыг нь засан:

	— Тийм үү. Чи тэгээд юу гэж хэлэв? гэж асуухад

	— Наран эгч удахгүй ирнэ. Та эргээд ирээрэй гэсэн гэхэд Наран Зоригт хоёр тэр охиныг өхөөрдөн инээлдэв.

	— Энэ манай айлын Самбуу гуайн, охин.

	— Ямар Самбуу

	— Яагаа вэ. Яруу найрагч

	— Эртийн манай ангийнхантай уулзалт хийдэг үү?

	— Тийм. Аавыгаа дуурайсан их сэргэлэн охин шүү. Шүлэг их сайхан хэлдэг, дуу дуулдаг. Тийм ээ, Навчаа?гэж Нарангийн асуухад тэр толгойгоо дохин инээмсэглэв.

	— За миний дүү нэг дуу дуулаадхаач гэж Зоригтын гуйхад

	— Навчаа! Миний дүү «Бөөрөнхий бор туулай» гэдэг дуугаа дуулчих гэхэд охин нүүр рүү унжсан үсээ хойш нь болгож хоолойгоо засан:

	 

	«Бөөрөнхий бор туулай би

	Бөн бөн шогшдог би 

	Бүлтгэр хар нүдэндээ

	Бөөн бөөн нулимстай би.

	Үндэс мэрж амьдардаг би

	Өвгөн бүргэдээс айдаг би

	Хоргодож бутандаа хэвтдэг би

	Хурганы хүүхдээс зугтдаг би»

	 

	гэж уянгалуулан эвлэгхэн дуулж, бүжин наадаж, бөхийн ёслоход тэр хоёр баярлан инээв. Зоригт охиныг гар дээрээ өргөхөд Наран цаастай чихрээр шагнав.

	Навчаа охин баярласандаа хөл нь газар хүрэхгүй цааш дэгдэн гүйхэд платьены нь хормой дэрвэлзэн сэвэлзэж эрээн эрвээхэй нисэх адил.

	Зоригт бугуйн цагаа харж

	— Цаг зөндөө явчихжээ. Би гэртээ харьж хоолоо хийхгүй бол болохгүй. Аав ээж хоёр үдийнхээ завсарлагаар ирнэ гээд талхтай том цүнхийг Наранд эргүүлэн өгч

	— Наран аа! Чи бид хоёрын яриа дуусаагүй байна. Одоо тэгээд Билэгтийгээ яах вэ. Тэр ч болохоо байх нь дээ. Эртэд архи, уучихсан согтуу явж байна билээ. Түүнийг уруу татаж буруу зам руу оруулахад Ганбаа гэж сүрхий танхай хүүхэд түлхэж байгаа. Ганбаа өөрөө сургуулиас хөөгдчихөөд өөр шигээ хүнийг хаанаас олж авах вэ гэж эрж яваа хүн. Танай айлын Бадрал ч түүнийг дагаж яваа. Тэр хоёрыг ангийнхаа хамт олны дундаас гудамжинд, алдаж болохгүй. Тийм болохоор бид Билэгт Бадрал хоёрт туслах ажил хиймээр байна гэхэд Наран доош харан дув дуугүй зогсов.

	Зоригт Наранг дуу гаргаж чадсангүй, жаахан зогсож байснаа:

	— За Наран аа! Чи тэр хоёртой сайн яриад үз! Нэг нь танай айлын хүүхэд, нөгөө нь дотно найз чинь. Тэд чиний үгийг сонсож чиний хэлснийг дагах байх. Түүний дараа Сүнжидмаа багштай гурвуулаа уулзаж ярилцъя. Урдаар ангийн эвлэлийн үүрээс урьдчилсан, арга хэмжээ ав гэж багш хэлсэн юм шүү. Ирэх гурав дахь өдрийн 12 цагт сургууль дээр очиж Сүнжидмаа багштай уулзана гээд Нарангийн гарыг барьж:

	— Баяртай! гээд цааш яаран гүйв.

	Наран гэртээ оров. Айлын эмээтэй ярьж суусан Донжид нүднийхээ булангаар ширвэн харж

	— Яасан удаан явдаг юм бэ. Чи чинь өнөө муу Зоригттой хошуу холбоод бас болохоо байх нь ээ. Тэр муутай хамт зогсож байхдаа нэг дорын айл хунарын хөгшин залуу улсаас зовохгүй байна уу? гэж зандран аашилж цүнхтэй талхыг нь шүүрэн аваад гал тогооны өрөө рүү ороход Нарангийн сэтгэл нь гонсойж хариу үг хэлмээр санагдавч айлын авгайгаас зовж юу ч хэлсэнгүй, өрөөндөө орж уншиж байсан номоо дэлгэж суув. Нүдний нь өмнө номын үсэг бүрэлзэх ажээ.

	Хацар дээрээ том хар мэнгэтэй Билэгтийн хөрслөг бор царай тодхон.

	— Би яагаад Билэгтэд сайн болчихсон юм бэ? Бид хоёр нэгдүгээр ангид орохдоо хоёулаа адилхан нусгай жаалууд байсан. Нэг өдөр баатарчууд болсон, нэг өдөр пионер болсон. Билэгтийг улаан бүчээ зангидаж чадахгүй байхад би зангидан зүүж өгдөг байсан. Харин Билэгт Зоригт хоёр, Чимэгээ бид хоёрын цүнхтэй номыг булааж аваад өгөхгүй уйлуулдаг байв. Тэгээд гэрийн минь дэргэд хүргэж өгөөд:

	— Та хоёр биднийг аав ээждээ битгий хэлээрэй гэж гуйдаг байлаа. Тун хачин юм. 7 дугаар ангид ороод нэг ширээнд сууснаас хойш Билэгт надад бүр дотно, ном дэвтрийг минь эмхэлж өгдөг, хоорондоо нууцлан ярьдаг яриа хөөрөөтэй болж билээ.

	Нэг өдөр намайг хормогч дээрээ бэхээ асгачихад Билэгт гэртээ авч хариад угаагаад авчирч өгсөн тул сайхан цэвэрхэн болсныг би үзээд их баярласан.

	Нэг удаа ангийнхаа үдэшлэг дээр «Арав дахь хавар» гэдэг дууг дуулах нь үнэхээр сайхан санагдаж би алгаа хорстол ташиж дахин дуулуулж байж билээ. Тэгээд л сэтгэлд нэг хачин юм орчихсон юм даа гэж бодож суутал хаалга дуугарч айлын эмээ гарч явлаа.

	Наран галын өрөөнд орж цай ууж байтал утасны хонх дуугарав.

	Ээж нь зочноо үдэж өгөөд орж ирэнгүүт харилцуурыг авч

	— Хэн бэ? гэж ширүүн асууснаа

	— Байхгүй, байхгүй. Чи битгий хүн амьтан үймүүлээд бай! гээд харилцуурыг шидэх шахам тавилаа.

	Наран юу болсныг тааварлаад

	— Ээж ээ, хэн бэ? гэж асуухад Донжид хөмсгөө зангидан уурлаж

	— Чи хэнээр нь яахан вэ! гэв.

	Нарангийн таавар лавтай болж ээждээ гоморхсон царайгаар

	— Ээж ээ та яасан хачин хүн бэ? Манай ангийн хүүхэд л утасдаа биз. Өдий болсон охиноо хүнтэй утсаар яриулахгүй. Би одоо 9-р ангийн сурагч шүү дээ гэхэд Донжид бүр хөх инээд нь хүрсэн бололтой

	— Чиний 9 дүгээр анги ч гайгүй байна. Арвижихын архичин хүүд толгойгоо дахин хага цохиулах гээгүй л бол дуугүй бай гэхэд Наран сандал түшин сууж уураа барьж чадсангүй нүднээсээ нулимс дуслуулав. Нэлээд хэдэн мөч өнгөрөв. Наран огт хөдөлсөнгүй.

	Донжид охиноо аргадахаар хажууд нь суугаад

	— Чи юунд уйлсан юм бэ? Уйлахаар юу болоо вэ? гэж асуухад Наран ээжийнхээ царайд өөд эгц харав.

	Нүүрэн дээгүүр нь мэр сэр үрчлээ сууж шанаанаасаа ганц хоёр үс цайж яваа ээжийн нь царай элдвийн юм бодож уураа дарсан шинжтэй, харц нь зөөлөн.

	Наран санаа алдаж

	— Ээжээ та эх хүн. Би таны охин. Эмэгтэй хүний сэтгэл ямар байдгийг та сайн мэднэ. Билэгт бид хоёр нэг ангийн сурагч, найман жил үерхлээ. Бие биеийгээ хайрлаж явдаг. Билэгт надад сайхан харагддаг. Та юунд биднийг муу үзээд байдаг юм бэ? гэж хэлээд гутарсан царай гаргав.

	Донжид охиноо хараад эмэгтэй хүний хайрлах дурсах сэтгэлийг өвөрлөн өнгөрүүлсэн амьдралынхаа ээдрээг эргэн санаж дув дуугүй суухдаа:

	— Нээрэн хүний сэтгэл гэж юугаар ч эвдэж болохгүй нандин юм байдаг шүү гэж бодоод охиноо их л өрөвдөв.

	 

	
VII

	Дариймаа Билэгтийг согтуу ирснээс хойш их зовуурьтай, түүнийг гэрээсээ гараад явах бүр ийш тийшээ утасдана. Тэр бас л харилцуураа шүүрэн авлаа.

	— Байна уу, хэн бэ? Аа Донжид уу? гэж асууснаа царайгаа хувьсган 

	— Наран бий юу? гэж огцомхон асуув.

	— Сургууль дээрээ очсон гэнэ ээ гэж тэр аман дотроо хэлээд хоолой нь чичрэн уураа барьж ядам:

	— Танай аальгүй охин чинь манай Билэгтийг уруу татаж гүйцлээ. Гончиг та хоёр төрсөн охиноо дэгтэй журамтай байлгасан нь дээр байх шүү! гэж хэлээд харилцуурыг түргэн тавив.

	Дариймаа бүсээ хам хум бүслэн гэрээс гарч сургуулийн зүг гүйх шахам явсаар хичээлийн байрны хаалгыг татан оров.

	— Наран энд байгаа бол уу? гэж үүдний жижүүрээс Дариймаа асуув.

	Хоёрдугаар давхарт ангидаа бий гэж жижүүрийн хэлэхэд тэр улам ч уур нь хүрч

	— Тэгнэ ээ тэр. Билэгт, түүнтэй хамт байгаа. Тэр хоёрыг нэг сайн хашраагаад өгье гэж хөмхийгөө зуун шатаар өгсөж ангийнх нь хаалганы дэргэд сэмхэн очив.

	Тасалгаа дотор хүмүүсийн ярилцах нь тод. Чих тавин чагнавал Сүнжидмаа багшийн дуу мөн. Дариймаа бүр сайн чагнав. 

	— Билэгт ээ! Чи сайн бод. Чи яагаад нэгдүгээр ангиасаа эхлэн хамт сурсан олон нөхдөөсөө холдож зайлах гээд байгаа юм. Эрдэм ном сурахад аль ч сургууль сайхан. Гэхдээ анх хаалгыг нь татаж анх цагаан толгойн хуудас нээж «А» үсэг заалгасан ууган сургууль, сурагчийн ширээнд анх мөр зэрэгцэж суусан үеийн олон найз нөхөд чинь юунаас ч илүү сайхан байдаг юм. Чи өөрөө юу гэж бодож байна? Бодсоноо хэл дээ гээд Сүнжидмаа яриагаа таслав. Билэгт ч дуу гарсангүй, өөр хүн ч дуугарсангүй.

	— Билэгт ээ! Чи ангийнхаа хамт олноос хөндийрч холдсоноос хойш сурлага чинь буурч зан төрх муутай, хүмүүжлийн доголдолтой хүүхдүүдтэй нийлж тэдний буруу замд татагдан орсны уршгаар тамхи татдаг, архи уудаг болох нь байна. Энэ бол чиний санамсаргүй гэнэн явдал. Хүүхэд хүний хүсэл эрмэлзлийн эрхэм дээд нь «гэнэн дуурайлд биш», эцэг, эх, олныхоо сэтгэлийг баясгасан төгс төгөлдөр зан суртахуунтай байхад оршдог юм шүү дээ. Чи ийм дуурайлыг ангийнхаа нөхдөөс олж хар! Наран ямар билээ. Зоригт ямар билээ. Гэтэл чи олиггүй хүүхэд Ганбааг дуурайж яах гэж архи уусан бэ? гэж асуухад нь

	— Багш аа! Тэр чинь миний ам руу шилээр нь цутгачихсан юм шүү дээ гэж Билэгтийн хэлэхийг Дариймаа сонсоод дотор нь харанхуйлав.

	— Билэгт ээ. Ам уруугаа архи цутгуулсан нь гол нь биш. Тэгж цутгуулах урьдчилсан нөхцөл яаж буй болсон бэ? гэдэгт л гол доголдол нь байгаа юм гэж Сүнжидмаа багшийн хэлэхийг сонссон Дариймаагийн сэтгэл догдлон

	«Энэ үг үнэн байх. Багш хүн ч учиртай үг хэлдэг юм байна. Арвижих бид хоёр Билэгтийг согтуу ирэхэд ийм үг хэлж өгөөгүй, хий дэмий аашилж загнаад өнгөрсөн шүү дээ гэж гэмшин зогсов.

	— Чи сонс! гэж Сүнжидмаа багш хэлэх үгээ үргэлжлүүлэв.

	— Архи уудаг муу хүмүүстэй нөхөрлөсөн нэг нөхцөл, архи авах мөнгө төгрөгийг гартаа барих болсон хоёр нөхцөл, муу муухайг тэвчих сэтгэлийн хатуужил алдсан гурван нөхцөл «архи цутгуулах» гол шалтгаан болжээ. Чи энэ бүхнийг хаанаас олж авсан юм бэ? гэж асуухад

	— Багш аа би саналаа хэлье гэж Нарангийн хэлэх сонстов.

	Дариймаа палхийн цочив.

	— Билэгтийг ийм замд ороход эдний ээжийн зан араншин их нөлөөлсөн гэж би боддог гэж хэлэхийг Дариймаа сонсмогц гал дээр тос асгасан мэт уур нь бадарч ангийн хаалгыг угз татан орж

	— Та нар чинь багш сурагчгүй ам нийлж миний хүүгийн муу муухайг дуудаж байгаа вий гэж хашхиран багшийн ширээний өмнө сууж байсан Билэгтийг гараас нь угзран босгож

	— Би хүүгээ та нарын шившиг болгохгүй. Дуртай сургуульдаа оруулна гээд хөтлөн гарав.

	 

	
VIII 

	Их зах дээр хүн олон. Цардмал талбайн хонхор хотгорт тогтсон борооны тогтоол ус зорчсон олныг тольдоно. Нэг хэсэг бөөгнөрсөн хүмүүсийн дундаас Ганбаа Бадрал хоёр шахцалдан гарч ирээд

	— Билэгт ээ! гэж зэрэг шахам дуудав.

	Саарал даавуу цамцны ханцуйг тохойндоо тултал эргүүлж өмссөн Ганбаа, нимгэн цагаан цамцтай нарийхан хөх өмдтэй, толгой нүцгэн Бадралыг гараараа нударч:

	— Цаадах чинь ер нь золбоо муутай эр шиг байна. Чи түүнийг өөрөөсөө битгий холдуулаарай! гэхэд Бадрал толгой дохив.

	Төдийд Билэгт бөөн хүмүүсийн дотроос гарч ирээд Ганбаа Бадрал хоёрын дэргэд очиход:

	— Чи чинь яасан удаан явдаг юм бэ? гэж Ганбаагийн омогдонгуй хэлэхэд

	— Олон хүн шахцалдаад явах зай олдохгүй юм гэхэд 

	— Тэр чинь бидэнд сайн байхгүй юу 

	— Тэр шахцалдсан улс дундуур чинь сум шиг л харваж гараад газар доогуур орчхов уу гэж гайхмаар түргэн алга болох хэрэгтэй! гэж Ганбаагийн хэлэхэд

	— Эд ер нь юу хийх гэж байгаа юм бол оо? гэж Билэгт гайхан зогсов

	Ганбаа цамцныхаа энгэрийн халааснаас янжуур гаргаж нэгийг амандаа зуугаад хоосон хайрцгийг базаж хаях зуур тамхиа асааж:

	— Чи мөнгө авчирсан уу? гэж Билэгтээс асуув Билэгт энэ асуултад эргэлзэж түдгэлзсэнгүй: 

	— Авчирсан

	— Хэдийг 

	— Арван тавыг 

	— Яасан цөөхөн юм бэ. Эмч аавтай, нягтлан бодох ээжтэй хүн чинь халаасандаа зуун төгрөггүй явахдаа яадаг юм гэж Ганбаа Билэгтийн толгой руу нэг нясалж

	— Аль вэ. Тэр хэдэн төгрөгөө аваад аль. Би тамхи авъя Би олз олсон хойноо хорин тав болгоод өгнө. Арван төгрөгийн хүүтэй авахад чи гомдохгүй юм байгаа биз дээ гээд өмдний нь халаас руу гараа шургуулж төгрөгийг авав. 

	— Энэ ч тун сүрхий залуу юм. Мөнгө авчирч өгөхгүй бол «сайхан мэдээрэй Үүгээр л мэндээ сольж уулзана шүү» гэж гараа зангидан занаж байгааг Билэгт харж гайхалзан зогсож байв6

	Ганбаа ам хамраараа цэнхэр утаа савсуулан тамхиа байн байн сорж:

	— За Билэгт чи тэр олон бөөгнөрсөн улс руу оч Бадрал аа чи надаас холдож болохгүй. Хоёулаа тамхи аваад ирье. Билэгт чи сэргэлэн яваарай. Бид хоёрын хойноос бараа алдалгүй дагаад байгаарай.

	Бидний аль нэг нь олз олбол чамд өгнө. Чи харсан зүгтээ харвасан сум шиг гүйгээд далд ороорой. Тэгээд бидэнтэй уулзаж чадахгүй бол өглөөний уулзсан газраа очоод хүлээж байгаарай. Бид тэнд чинь очно гэхэд Билэгтийн айдас хүрч зүрх нь чичрэн байтал Ганбаа Бадрал хоёр цааш явав

	Билэгт аль ч учраа олохгүй дэмий гайхан

	— Энэ ч аягүй юм болох нээ За түргэн харья гэж хүмүүсийн дундуур хурдан хурдан алхсанаа

	— Энэ муу Ганбаа чинь дахиад уулзахаар сүйд хийнэ шүү. Нударга зангидаж занадаг нь аймшигтай юм гэж бодоод эргэлзэн бөөгнөрсөн олон хүмүүсийн дэргэд очиж ийш тийшээ харан зогсов.

	Гартаа аяга сав, шүр сувд барьсан, мөрөн дээрээ дээл хувцас тохсон эрэгтэй эмэгтэй хөгшин залуу янз бүрийн хүмүүс эд бараагаа үзэлцэж үнэ хаялцан наймаа хэлэлцэх нь чих дүлийрэм шуугиантай.

	Нэг харсан Ганбаа олны дундуур шахцалдан орж байгаа харагдав. Түдэлгүй Билэгтийн араас хүн татав Эргэж харвал Ганбаа гарт нь юм атгуулж 

	— Зугт! гэв

	Билэгт цааш гүйв. "Хулгайч цүнх ухчихлаа! Тэр зугтааж явна!" гэж хашхирах эмэгтэй хүний бачимдсан шингэн дуу хар хурдаараа гүйж яваа Билэгтийн чихэнд хадав. Тогтоол усан дундуур туучин чулуун дээгүүр харайн банзан хашааны буланг тойртол өмнөөс нь их гүжирмэг гартай хүн тэврээд авлаа.

	Айж сандрахдаа бүрэлзэн юм харахгүй болсон нүдээ арчиж харвад өндөр нуруутай залуу сэргийлэгч зогсож байгаа нь үнэхээр сүртэй, дэмий л нүдээ анив. Цугласан олны шуугиан дунд:

	— Ашгүй хулгайчийг бариад авлаа

	— Болж. Ямар муухай амьтан бэ! гэсэн жигшлийн үг чихэнд нь хадав. Эдний дунд:

	— Энэ чинь Билэгт үү дээ?! гэж бүр тод сонсогдлоо

	— Зоригтын дуу мөн байна Одоо яана! гэж хамаг бие нь чичрэв.

	 

	
IX 

	Хичээлийн танхимд 9 а ангийнхан цөм цуглажээ.

	Урьд нь тэд бие биетэйгээ тоглон ноцолдож өөр хоорондоо чанга чанга ярилцаж инээдэм шуугиан баяр хөгжил болж байдаг сан. Гэтэл өнөөдөр тэс өөр, цөм нам гүм. Хамгийн арын ширээн дээр суусан Билэгтийг хүүхдүүд байн байн эргэж харна

	Билэгтийн үс урт ургаж шилээ давсан нь бүр жавхаагүй, цонхоор туссан нар нүүрэн дээр нь эгц тусахад тэр нүдээ анивчин чихээ бүтээсэн үнгэлдсэн үсээ гараараа илэхэд

	— Ядахдаа самначихдаг болоосой! гэж нөгөө талын ширээн дээр суусан Наран бодоод харах газраа олж ядан дэмий л нүдээ буруулав 

	Тасалгааны хаалга нээгдэн эвлэлийн үүрийн дарга Зоригт, ангийн багш Сүнжидмаа, сэргийлэгч Галсан, Билэгтийн аав Арвижих нарыг дагуулан орж ирэхэд сурагчид нэг зэрэг босов

	— Хүүхдүүд ээ! Сайн байцгаана уу гэж Сүнжидмаа багшийн мэндлэхэд

	— Сайн гэж хүүхдүүд нэг зэрэг хариулав

	— Сууцгаа!

	Толийтол индүүдсэн цагаан зах хадсан шинэхэн хүрэн тансар хилэн цамцныхаа энгэр дээр эвлэлийн гишүүний тэмдэг зүүсэн Зоригт дадсан заншлаар долгио гаргаж эвтэйхэн самнасан тас хар халимгаа хойш нь илж ангийнхныгаа эргэн тойрон харахад уруу царайлсан Билэгт түүний харцаас далдиран нүүрээ буруулан доошоо харж улаа ширтэв

	Зоригт хавтастай бичгээ дэлгэн

	— Эвлэлийн гишүүд сурагчид цөм ирсэн үү? гэж асуухад Наран суудлаас босож: 

	— Доржоос бусад нь бүрэн ирсэн

	— Дорж яасан бэ?

	— Дорж тэргүүний сурагчдын уулзалтад урилгатай

	Чөлөө аваад явсан Арвижих хажуудаа суугаа. Галсанг эгцлэн харж:

	— Эвлэлийн гишүүд ийм нарийн сахилга журамтай байхад миний хүү эднээсээ холдож гэмт хэрэг өдүүлчхээд сууж байдаг бас муухай яа гэж бодов

	— За нөхөд өө Манай ангийн дэргэдэх МХЗЭ-ийн үүрийн өргөтгөсөн хурал нээснийг мэдэгдье. Тус хуралд анги удирдсан багш Сүнжидмаа, Улаанбаатар хотын цагдан сэргийлэх газрын ажилтан бага дэслэгч Галсан, сурагч, Билэгтийн аав, анагаах ухааны дэд эрдэмтэн Арвижих гуай нарыг урин оролцуулж байна гэв (хуралдагчид алга ташин баяр хүргэв)

	Одоо хурлын тэргүүлэгчээр хэн хэнийг сонгох вэ? гэхэд хамгийн урд талын ширээнд суусан сурагч Оюун гар өргөв.

	— Болно. Саналаа гаргаарай.

	— Өнөөдрийн өргөтгөсөн хурлын тэргүүлэгчид гурван хүнийг сонгох санал байна.

	— Зүйтэй юу?

	— Зүйтэй

	— Тэргүүлэгчдийнхээ тоог батлах уу? (Гишүүд сурагчид нэг зэрэг гар өргөв)

	— За хэн хэнийг сонгох вэ?

	— Эвлэлийн үүрийн дарга сурагч Зоригт, үүрийн товчооны гишүүн, ангийн ахлагч Г. Наран, анги удирдсан багш Сүнжидмаа нарыг сонгох санал байна

	— Зүйтэй юу?

	— Зүйтэй.

	— За баталъя (Гишүүд нэг дуугаар батлав) Зоригт хурлын тэргүүлэгчдийг урьж суудалд нь суулгаад 

	— Өнөөдрийн хурлаар тус ангийн сурагч МХЗЭ- ийн гишүүн А. Билэгт, эвлэлийн гишүүний сахилга батыг алдагдуулж, сурагч хүний нэрийг гутаан, хууль зөрчиж гэмт хэрэг өдүүлсэн тухай асуудлыг хэлэлцэнэ гээд хэлэлдэх хэргийн төлөвлөгөөг хэлэлцүүлэв.

	Хурлын танхимд нам гүм болов. Олон хүүхдийн гал цог бадран дүрэлзсэн нүд Арвижихын нүүр дээр тусаж байгаа нь гал цоргих адил халуу оргино.

	— За нөхөд өө. Одоо сэргийлэгч нөхөр Галсан «гуай хэлэлцэх асуудалтай холбогдуулан мэдэгдэл хийнэ гэж хурлын дарга зарлав.

	Цэнхэр цамцны соёмботой цагаан мөнгөн товч нь гялалзаж энгэр дээр нь ган бамбайт тэмдэг хадсан залуу сэргийлэгч Галсан цамцныхаа хормой хотыг цэгцлэн хоолойгоо засаад:

	— Би та нарт сонсгол тавих гэж байгаадаа сэтгэл их догдолж байна. Учир нь байна. Энэ удаа та нарт сайхан мэдээ хүргэж баярлуулах гэж байгаа юм биш. Харин муу мэдээ сонсгож та нарт юм бодуулах гэж байна. Уучлаарай гэх эхэлж ярихад нь хүмүүс амьсгаа даран чагнав.

	Билэгт харах газар олохгүй дэмий л сандрахдаа хэлээ хазаж зах дээр болсон явдлаа санахад Ганбаагийн муухай харцтай догшин нүд, хүрлэгэр хөх царай нь үзэгдэх шиг болж хөмхийгөө зуув.

	— Танай ангийн сурагч Билэгт өөрийнхөө эх шиг энгийн шударга ажилчин эмэгтэйн хүүхдүүддээ гутал авах гэсэн мөнгийг Ганбат гэгч зальт этгээд цүнхнээс нь хулгайн бузар гараар аваад Билэгтэд дамжуулан өгснийг тэр авч зугтаагаад баригдсан юм. Энэ бол учир мэдэж үйлдсэн гэмт хэрэг гэв.

	Хүүхдүүд нүдээ том болгон нэг нэгийгээ харж зарим нь толгой сэгсэрнэ. Энэ дунд мэл гайхаж цэл хөхөрсөн Арвижих хүүгээ ч харж чадахаа больж нүдийг нь нулимс бүрхэв. Бүр сайн ажиглавал Наран түүнээс илүү зовуурьтай. Олон жил үерхэж сэтгэлд шингэсэн найз Билэгтийг бодоход зүрх нь цохилон сэтгэл нь шимширнэ. Үүнийгээ хэнд ч мэдэгдэхгүй гэж шүдээ зууж, нүдээ цавчилгүй суув.

	— Энэ гэмт хэргийг үйлдэхдээ сурагч Билэгт шууд санаачилж өөрөө хийгээгүй юм. Үүнийг Ганбаа гэдэг зальхай сахилгагүй залуу уруу татан өөрийнхөө суйлж авсан мөнгийг үүнд дамжуулж хулгайн хэрэгтээ татан оруулсан нь хэргийн баримтаар нотлогдсон юм. Үүгээр нь хөнгөвчлөн үзэх тал бий. Чухамдаа ийнхүү Ганбаагийн урхинд оосорлогдох болсон шижим нь Билэгт бол дэндүү эрх, ээж нь дураар нь их мөнгө өгч үүгээр түүгээр дэмий тэнэх бололцоо өгдөг. Энэ нь үерхсэн нөхөд сайн хамт олноосоо холдож архи ууж, тамхи татсан зальхай этгээдүүдтэй зам нийлэх байдалд оруулсан. Үүнийг л та нөхөд, үерхдэг найз нарын хувиар, илрүүлэн хэлж, гэнэдэж осолдож яваа нөхрөө хамт олон дундаа оруулж авах хэрэгтэй.

	Арвижих цочсондоо ийш тийшээ харав

	— Дариймаа л энэ үгийг чихээрээ сонссон болоосой Энэ ёстой үнэн дээ гэж бодов.

	— Ийм болохоор манай байгууллага Билэгт Бадрал хоёрыг ихэд анхааран үзэж хамт олноор нь хүмүүжүүлэх арга хэмжээ авхуулахаар шийдсэн юм.

	Хамт олноороо, дутагдал гаргасан нөхрөө засаж авах үүргийг танай эвлэлийн үүрийн дарга сурагч Зоригт санаачлан хүлээн авч, хамт олноороо нөхдөө хүмүүжүүлэх ажил хийж байна гэж Галсан үгээ хэлж дуусгав.

	Дараа нь Зоригт сонсгол тавьж эцэст нь:

	— Билэгт чи сайн бодож үз! Бидний өмнө хэчнээн сайхан ирээдүй хүлээж байна. Бид ирэх жил 10-р ангиа төгсгөөд дээд сургуульд орно Билэгт геологич болно гэж ярьдаг.

	Эх орныхоо хөрсөн доорх эрдэнэсийн санг нээж уул талаар шинэ цагийн үйлдвэр, завод сүндэрлүүлсэн инженер болох ямар сайхан бэ!

	— Нөхөд өө. Бид, Билэгтийгээ гаднын муу нөлөөнд оруулахгүй байж болох хүч манай хамт олонд байна. Зарим нь түүний хоцрогдож байгаа хичээл дээр нь тусалъя. Зарим нь завтай чөлөө цагаараа өөртэй нь хамт явж кино, жүжиг үзье. Ингэж хамтарч ажиллацгаая гэв.

	Хэд хэдэн хүүхэд босож шүүмжлэв Ангидаа яггүй томоогүйн тоонд ордог Очир:

	— Билэгт бид хоёр их сайн найз нар Гэтэл найз маань бузар муу хэрэг хийсэн байна. Эртэд намайг хоёулаа кино үзье гэхэд Билэгт яваагүй. Харин Гочоо биднийг кино үзээд гарч ирэхэд нэг муухай харцтай, өндөр нуруутай, жаалтай тамхи татаад зогсож байсан. Үүнийг би жигшиж байна. Эвлэлийн гишүүн хүн ийм байж болохгүй. Тийм болохоор нөхөр Билэгтийг эвлэлийн гишүүнээс хөөх хүртэл арга хэмжээ авах хэрэгтэй гэхэд хажууд нь суусан Оюунгэрэл босож:

	— Нөхөд өө Би, Очирын хэлсэн үгийг сайн ойлгохгүй байна. Миний санахад хөөхөөсөө өмнө хүмүүжүүлэх асуудлаа яримаар байна. Та бүхэн уучлаарай, би Билэгтийн өдүүлсэн гэм бурууг зөв гэж байгаа юм биш. Үнэхээр жигшилтэй зүйл гэдгийг ойлгож байна.

	— Зүйтэй Оюунгэрэлийн үг зөв! гэж хүүхдүүд ам амандаа хэлэв.

	Арын ширээн дээр суусан нүдэндээ харааны шилтэй өндөр нуруутай хүүхэд гар өргөв.

	— Болно. Рагчаа саналаа хэл! гэж хурлын дарга зөвшөөрөл өгөв 

	Рагчаа нүднийхээ шилийг засаж:

	— Би бас л Билэгтийн сайн найз. Эдний манай хоёр ойрхон байдаг болохоор хичээлд ирэх, буцаж харихдаа дан хамт явдаг байсан. Гэтэл сүүлийн үед надтай хамт явахаа больсон. Хичээл тараад гарахад нэг дугуйтай хүүхэд хүлээж байгаад аваад явчихдаг болсон. Энэ нь сая Очирын хэлсэн үгийг баталж байна. Ер нь бид, эвлэлийн гишүүний сахилга батыг ноцтой зөрчсөн асуудлыг элдвээр хөнгөвчилж болохгүй. Би хувьдаа Очирын саналыг дэмжиж байна.

	Шүүмжлэлд өрнөж олон хүн үг хэлж санал зөрөлдсөний дараа Арвижих эмч босож:

	— Хайрт хүүхдүүд ээ, би та нарт их баярлаж байна Миний хүүг хүн шиг хүн болгож хүмүүжүүлэхэд найз олон нөхөд та нар халуун сэтгэлээр туслав. Ээж аав бид хоёр хүүгээ ийм хэрэг хийнэ гэж даанч бодсонгүй. Их сургамж боллоо. Одоо та нартайгаа хамт хүүгээ сайн хүн болгохыг хичээе! гэж хэлэв. Арвижихын царайг харсан хүүхдүүд цөм нам жим болох нь үрийнхээ төлөө зовсон эцэг хүнийг өрөвдсөний тэмдэг болов. Энэ олны дунд Билэгт яаж тэсэж сууж чадах билээ.

	— Дарга аа! Болох уу гэж Билэгт гар өргөв.

	— Болно.

	— Би буруугаа бүрэн ойлгож байна. Дутагдлаа засаж чадахыг тангараглая. Намайг эвлэлийн гишүүнд минь хэвээр үлдээж өгөхийг гуйя гэж хэлээд доош харан суув.

	— Үг хэлэх хүн байна уу?

	Багш Сүнжидмаа суудлаас босож:

	— Эвлэлийн гишүүд сурагчид та нар Билэгтийнхээ тухай сайн ярилаа. Билэгт маань та нарын ярьсныг сайн ойлгожээ. Энэ л миний сэтгэлийг баярлуулж байна.

	Сурагчид маань сайн байвал багш хүн үргэлж баярлаж нүүр тэнэгэр, хичээл заах бүрдээ урамтай байдаг юм.

	Билэгт чи нэг биш удаа алдлаа. Ээж аавыгаа нэг биш удаа зовоолоо. Одоо дахин алдаа хийж болохгүй.

	Билэгт ээ! Чи сайн сурч, сахилга баттай сайн сурагч болж ангийнхаа хамт олонтой мөр зэрэгцэн ирэх жил 10-р ангиа амжилттай төгсгөж, дээд сургуульд орж, геологич инженер бол. Энэ л чиний гол зорилго

	Багш нь, аав ээж нь нөхөд чинь бид чамаас ийм сайхныг хүлээж байна. Амжилт хүсье! гэхэд хүүхдүүд цөм алга ташив.

	Тэр дунд багшийнхаа үгэнд зоригжсон Наран бүр ч баяртай, алгаа чанга чанга ташиж Билэгтийг зөөлөн дөлгөөн нүдээр баярлан харав.

	— Баярлалаа, багш аа! гэж Билэгтийн хариу хэлэх үг Нарангийн сэтгэлийг улам баярлуулав. 

	 

	
X

	Суудлын «69» машин нүд алдам өргөн тал дундуур цагаан тоос татуулан хурдалсаар өрөмдөх цэг дээр хүрч ирлээ Билэгт машинаас бууж нарныхаа том хар шилийг авч замын шороонд бүрэлзсэн нүдээ арчиж:

	— Тэр харагдаж байгаа урт суваг чинь юу билээ? гэж асуухад

	— Сартагтайн шуудуу гэж энэ нутгийнхан ярьдаг юм гэж залуу жолооч хэлээд нохой гаслам говийн халуун наранд ус нь буцалсан тэрэгнийхээ моторын бүтээлгийг онгойлгож халуун уур савсуулав.

	— Аа, тийм. Намайг 6-р ангид сурч байхад Сүнжидмаа багш маань утга зохиолын хичээл дээр «Сартагтайн шуудуу» гэж нэг сонин домог ярьж билээ Тэр чинь энэ байх нь ээ гэж Билэгтийн хэлэхэд жолооч сониучирхан: 

	— Тэр чинь юу юм бэ. Яриач гэв.

	Билэгт нар салхинд олон жил үлээгдэн элэгдэж өө сэвээ барсан том цагаан чулуун дээр сандайлан сууж:

	— Эрт урьд цагт Сартагтай гэж нэг ядуу өвгөн байж гэнэ ээ. Өвгөн ганц сайхан охинтой юм санж. Охин нь өдөр болгон хэдэн хөх ямаагаа хариулдаг байж гэнэ. Нэг өдөр ямаагаа хариулж явтал харь газрын ноён ирж охиныг хүчээр аваад явахад охин нь эцэгтээ:

	— Ачит өвгөн аав минь халуун өлгий нутгийн минь усыг бурантагтай тэмээ шиг хөтөлж, ботготой ингэ шиг буйлуулан надад аваачиж өгөөч! гэж гуйж гэнэ.

	Тэгэхээр нь Сартагтай өвгөн хайрт охиндоо унасан газрын нь угаасан усыг аваачиж өгөхөөр нутгийнхаа гүн нуураас шуудуу татаж усыг нь урсган монгол нутгийнхаа өргөн говийг гаталж өндөр уулыг сэтэлж шуудуу татан явсаар харь газар очсон охиндоо нутгийн нь усыг хүргэж өгөөд:

	— Хайрт охин минь. Би чиний унасан газрын чинь угаасан усыг бурантагтай тэмээ шиг хөтөлж, ботготой ингэ шиг буйлуулаад аваад ирлээ гэж хэлж гэнэ

	Охин нь эх нутгийн тунгалаг усыг үзэж баярлан:

	— Хүнд төрсөн нутгаас илүү хайртай юм байдаггүй юм. Би эх нутагтаа эргэж харья гээд ус руу үсрэн орчихжээ. Ус нь эргэж урссаар төрсөн нутагтаа очиж том нуур болон тогтож охин нь хун шувуу болон хувилсан юм гэнэ билээ. Тэр нуур нь одоогийн Ховд аймгийн Цагаан ус нуур юм гэдэг шүү гэхэд жолооч Сандаг

	— Ямар сонин юм бэ! Бид одоо ч гэсэн бялхам их ус гаргаж, Сартагтайн шуудуугаар урсгаж болох нь байна шүү дээ гэж баярлан инээв.

	Түдэлгүй дараачийн машин ирж олон залуучууд бужигналдан бууж:

	— Билэгт инженер ээ. Цамхгаа босгох уу? гэж нэг зэрэг асуув.

	— Тэгье Залуучууд аа! Эндээс ус гаргаж тэр харагдаж байгаа Сартагтайн шуудуугаар урсгаж говь нутгийг усаар хангах юм шүү.

	— Тийм ээ, инженер ээ. Үнэхээр сайхан байна! Ус хаа байвал амьдрал тэнд байдаг юм гэж хашхиралдан дуу хуурын яруу эгшиг хангинан сайхан нам гүм байсан тал нутгийг баяр жавхлангаар сэрээв.

	Тэнгэр баганадсан өндөр цамхаг сүндэрлэн босож цахилгаан станц хүржигнэн гэрэл аслаа. Хээр газар ассан чийдэнгийн гэрэл, хөх огторгуйд мандсан алтан нар хоёр өнгө үзэсгэлэнгээ булаалдан гэрэлтэх туяан дунд Билэгт инженер ажлынхаа хувцсыг өмсөж нарийн хэмжүүрээ тавьж үзээд анхны өрмийг хөдөлгөх товчийг дарав.

	Хүчит мотор хүржигнэн хүний гар хүрээгүй зэлүүд газрын өнгөн хөрс ган өрмийн аяар зүсэгдэн ухагдав.

	Залуучууд цөм баяртай Тэдний дунд зогсож байгаа Зоригт төмөр малгайн саравч доороос гялалзах том хар нүдээрээ инээмсэглэн:

	— Билэгт ээ, чи санасандаа хүрэх нь энэ. Бид 9-р ангид орох намар эвлэлийн үүрийн өргөтгөсөн хурал хийж, чиний асуудлыг хэлэлцэж байсныг санаж байна уу. Тэр хурал дээр Сүнжидмаа багш «Сурагчид маань сайн байвал багш хүн үргэлж баярлаж, нүүр тэнэгэр байдаг юм» гэж хэлж байсан. Одоо чамайг энэ өндөр цамхаг дээр зогсож эх нутгаа усжуулах их ажлыг удирдаж байгааг хараад ёстой баярлана даа гэж хэллээ. Зоригтын энэ үг Билэгтэд үнэхээр сайхан санагдаж дуу аялмаар болов.

	 

	«Өргөн говийн хөндийд

	Өрмийн дуу хангинана, 

	Уудам талын бэлчээрээр

	Ус мөрөн урсана»

	 

	гэж шинэ шүлэг холбон дуулав. Залуучууд алга ташин баяр хүргэв.

	Мотор хүнгэнэсээр. Билэгт газраас гарсан шороог шинжин

	— Ус гарах л газар юм даа гэж нөхдөдөө хэлтэл

	— Ус гарахгүй дээ, гарахгүй. Явъя. Хоёулаа пивоны мухлагт очъё гэж нэг хүний уриалан хэлэх нь содон сонсогдов. Эргэж харвал Ганбаа даллаж харагдав.

	— Би тийшээ явахгүй! гэж Билэгтийн хэлэхэд Ганбаа нүдээ улаанаар эргэлдүүлэн өндөр цамхгийг өшиглөв

	— Чи болиоч. Цамхгийг минь битгий нураачих. Энэ чинь миний хөдөлмөрийн бүтээл. Хөдөлмөрч хүн бүтээсэн юмандаа юунаас ч илүү хайртай байдаг юм гэхэд Ганбаа улам их уурлаж, өрмийг нь суга татан авч түүнийг цохихоор хөөв.

	Билэгт хар хурдаараа гүйвч хөл нь урагшаа явдаггүй Чулуунд тээглээд ойчив. Босон харайж цааш гүйв. Хөл нь урагшаа явдаггүй. Хариугүй гүйцэгдэхийн даваан дээр:

	— Билэгт инженер ээ. Ус гарчихлаа! гэж Зоригт хашхирлаа Зоригтын энэ дуугаар Ганбаа алга болчхов.

	Тэнгэрт тулам ус оргилж эргэн тойрон усан мандал болов.

	— Залуучууд аа! Усаа тэр шувуу руу урсгах юм шүү Түргэлээрэй гэж Билэгт хэлээд өөрөө хүрз шүүрэн авч шуудуу ухав. Нэг хүрз шороо цацахад нэг гүвээ тогтож, хоёр хүрз шороо цацахад хоёр гүвээ тогтож олон залуучуудын олон хүрзний дуугаар урт шуудуу зурайв.

	Усны урсгалыг шуудуу руу залав. Шуудуу усаар бялхан их гол мэт мэлтэлзэн урсав. Их ус шуугьсаар Говь-Гурван Сайхны араар гарч Гурван Тэсийн нутгаар дайран Их Богдын шилээр уруудан Захуйн говийг огтлон, Цагаан ус нуурыг зорив.

	Их голын уснаас хүн мал ундаалан боргио хүхрээ нь хүржигнэн, аадар бороо урин далласаар говь нутаг бороошин ангасан газрын хөрс дэвтэн, үндэс ургамал соёолж, дэлхий дэлгэн, дэлгэр зун эхлэв.

	Билэгтийн ангийнхныг нэг өглөө босоход домботой цай, тавагтай идээ барьсан их цагаан сахалтай өвгөн үр ач нараа дагуулан ирж: 

	— Байгалийг өөрчилж чадах баатар зориг бахтай эрдмийг сурсан хөдөлмөрч олон хүүхдүүд та нарт бид баяр хүргэхээр ирлээ. Домботой цайнаас минь ууцгаа. Тавагтай идээнээс минь идэцгээ. Үүнд манай говь нутгийнхны сэтгэл шингэсэн юм шүү гээд өвгөн цайны дээжийг аяганд хийж долгиолж байгаа их мөрөнд өргөөд, Билэгтэд барив.

	Билэгт цай ууж дээш хартал мөнгөн цагаан онгоц ирж яваа харагдав.

	— Билэгт ээ! МОНЦАМЭ-гийн сурвалжлагч Наран ирлээ гэж түүнийг дуудахад:

	— Ээж ээ би Нарантай ярья л даа. Та яагаад яриулахгүй байгаа юм бэ? гээд хашхиран сэртэл ээж нь хөнжлөөс нь татан

	— Билэгт ээ! Одоо бос. Шинэ костюмаа өмсчих. Хоёулаа Туяа багш дээр очъё. Тэр муу Сүнжидмаагийн өмнө сөгдөж байж тэр сургуульд сурахгүй шүү гэв.

	Билэгт нүдээ нухлан орон дээр, өндийн суугаад санаа алдан 

	— Одоо юу гэж ээжийгээ аргалдаг билээ. Саяын зүүд чинь намайг инженер бол гэсэн Сүнжидмаа багшийн минь зөгнөл шүү дээ гэж бодон сэтгэлээ тайвшруулав. 

	Билэгт өглөөнийхөө цайг ууж аягаа угаан шүүгээнд хийгээд ээжийнхээ унтдаг өрөө рүү сэмхэн шагайвал ээж нь өрөөндөө алга байв.

	Билэгт дээлийн өлгүүрээс цуваа шүүрэн аваад гадагш гудамжинд гүйн гарав.

	Тэнгэрт өчүүхэн ч үүлгүй, цэлмэг. Шөнөжин орсон борооны чийг хамарт сэн хийв.

	Билэгт цуваа өмсөөд ийш тийшээ харснаа:

	— Ганбаа намайг отоод зогсож байгаа байж магадгүй. Тэр намайг бариад авбал чихэн дээрээс чирээд явчихна шүү. Замаа буруулахгүй бол болохгүй гэж бодоод байшингаа тойрон Нарангийнд очихоор гүйв.

	Их замыг гатлан булангаар тойртол дугуй унасан Бадрал өмнөөс нь хурдлан айсуй. Билэгт бултаж хажуугийн байшингийн орцонд орж нуугдав.

	Бадралын өөдөөс Ганбаа угтан ирж уулзаад:

	— Гол руу явцгаах уу?

	— Тэгье. Билэгтийг дайрч аваад гурвуулаа явъя гэж ярилцах нь сонсогдов.

	Билэгтийн зүрх цохилон сандарсандаа их л мэгджээ. Тэр орцоос сэмхэн гарч гүйсээр Нарангийн байшингийн дэргэд очив.

	Нарангийн байшингийн цонх нээлттэй. Тагтан дээр угаасан юмаа дэлгэн хатаасны дотор түүний улаан цоохор платье байгаа нь их аятайхан.

	— Наран гэртээ байгаа юм байна гэж сэтгэл нь уужран нэг хэсэг зогсов. 

	Наран огт үзэгдэхгүй. Исгэрч үзлээ Ямар ч чимээ аниргүй.

	— За яая даа Гэрт нь орохоор ээж нь хөөнө. Утасдаад үздэг юм билүү гэж гайхалзан утасны бүхээгт орлоо.

	Утсаар бүр ч яриулахгүй байх. Харин намайг утасдсаныг мэдвэл ээж нь Наранг загнаад бүр гэрээсээ гаргахгүй болчих байх гэж бодоод утасны харилцуурыг тавьж бүхээгээс гарав.

	Аз болоход, Навчаа охин гадаа гүйн харайн тоглож байв. Билэгт дэргэд нь очиж:

	Навчаа сайн уу? сэж асуухад тэр баярлан

	— Сайн, та сайн уу гэв

	— Наран эгч нь гэртээ бий юу?

	— Бий. Би дуудаад ирэх үү? гэж нүдээ тормолзуулан хэлэхэд 

	— Тэг, миний дүү! гэж Билэгт баярлан хэлэв. Билэгт «Одоо ч Наран надад гомдчихоод юу ч хэлэхгүй байх. Харин чи муухай амьтан энд юу гэж ирээв, түргэн холд гэж хөөх байх» гэж бодоод гайхахдаа нааш цаашаа холхин алхаж байтал. Наран гараад ирлээ 

	Нүүрэн нь баяр жавхлан бадарч том хар нүдээ дүрлийлгэн инээд алдан гүйж ирээд:

	— Ашгүй чи хүрээд ирэв үү! гээд гарыг нь чанга атгахад хамаг бие нь халуу оргив.

	Билэгт Нарангийн өөдөөс баярласан нүдээр харж

	— Би чамтай уулзах гэж ирлээ гэхэд

	— Тэгье Хоёулаа хамт явж тавтай уулзъя гэв

	— Хаашаа?

	— Хөдөлмөр зуслан дээр

	— Чи очих уу? Манай ангийнхан өчигдөр оччихсон

	— Очъё

	— За тэгвэл чи эндээ хүлээж бай. Би хувцсаа өмсөөд юмаа аваад ирье гээд Наран гэр уруугаа гүйн оров.

	Өглөөний тунгалаг нар төөнөн Билэгтийн баярласан сэтгэлийг ивээж. Нарангийн инээмсэглэх цагаан царай эргэлдэх хар нүд улам сайхан харагдаж сэтгэлийг нь баясгав.

	«Зүрх оволзуулж байгаа учир юу юм бол доо. Үүнийг Наран мэдэж байгаа болов уу. Бас хачин юмаа» гэж элдвийг бодон зогсож байтал Наран аяныхаа цүнхийг үүрч гитар хөгжмөө мөрлөсөөр гарч ирэв.

	Билэгт Наран хоёр хөтлөлцөн гүйсээр «Тээврийн товчоон» дээр очиж Жаргалант орох автобусанд суугаад цонхоор харж байтал Дариймаа авгай тооцооны кассаас гарч автобусны хажуугаар өнгөрөхөд Билэгт Наран хоёр сандран тэвдэж суудлынхаа урдуур орж навтайн сууж нуугдан байтал тэр ашгүй юу ч ажиж харсангүй явж өнгөрөв.

	Тэр хоёр Дариймаад баригдаагүйдээ баярлалдан инээлдэж байтал машин хөдлөв. Цардмал замаар машин хурдалж нээлттэй цонхоор салхи сэвэлзэн сэрүү татах нь үнэхээр тааламжтай.

	Билэгт Наран хоёр замын турш гитар хөгжмөө цохиж дуу дуулан явахад газар хорох нь амархан. Нэг давааг давж нэг хөндийг туулсаар. Наран машины явдалд бүүвэйлэгдэн нүдээ анилдахад Билэгтийн гарыг дэрлэн өвөр дээр нь толгойгоо тавьж зүүрмэглэв. Билэгт Наранг тэврэн машины донсолгоонд сэрээчихгүйг хичээн толгойгоо нь заримдаа өргөн, заримдаа цээжиндээ наан тэвэрч, нүүрэн дээгүүр нь сөрвөлзсөн үсийг илж явахдаа сэтгэлд нь нар ургах шиг болов.

	Засмал замаас гарч хээрийн энхэл донхол замд ормогц машин донслох нь бэрх Донслох бүр Наран сэрж:

	— Одоо Жаргалант очих болж байна уу? гэж асуухад

	— Их замаасаа гараад Жаргалант орох замд ороод явж байна гэж Билэгт хариулаад Нарангийн шанаа руу унжсан үсийг хойш илж чихний нь цэцгийг зөөлнөөр имрэн:

	— Чи чихэндээ алтан ээмэг хийчихвэл бүр гоо сайхан болно доо! гэж Билэгтийн хэлэхэд Наран өндийн суудлаа засан суугаад:

	— Алт мөнгөөр биеэ чимээд гоё сайхан болдоггүй юм! гэж хэлэхэд Билэгтийн дотор манасхийж:

	Миний муу муухайг тоочиж хэлбэл би юу гэж хэлдэг билээ гэж зүрх алдан зовж, явсан сэтгэл нь хөндөгдөж толгой уруугаа цохиулаад авах шиг болов.

	Наран хээвнэг үсээ самнаж, санасныгаа хэлж сэтгэл нь тайвширсан царайгаар инээд алдан:

	— Би том болж хүний авгай болсон хойноо алтан ээмэг бөгж зүүнэ. Чи тэр үед ямар болсныг нь хараарай! гэж хошигнон жуумалзав.

	— Хэний авгай болох юм бэ? 

	— Чиний...

	— Нээрэн үү!

	— Нээрэн байлгүй яах вэ? Анхны хайр гэдэг чинь амьдралын хамгийн чухаг нандин юм байхгүй юу. Хүн түүндээ үнэнч, итгэлтэй байх ёстой.

	— Анхны хайр гэнэ ээ! Би бас тийм... гэж Билэгт хэлмээр санагдав.

	Тэр хоёрын яриа үнэхээр сэтгэл хөдлөм. Урд талын суудал дээр сууж явсан өвгөн эмгэн хоёр эргэж хараад:

	— Ёстой үнэн дээ, хүүхдүүд минь гэж байгаа бололтой толгой дохин инээцгээв.

	Машин хурдалсаар, модтой уулын хормойгоор ороож цааш хурдлав. Олон зам сүлжилдсэн даваан дээр гараад ирлээ.

	— Жаргалант тэр харагдаж байна гэж Наран хамгийн түрүүн хэлэв

	Суусан хүмүүс цөм нэг зэрэг харав.

	Униар татсан өндөр уулын бэлд цагаан цагаан байшингууд ярайж, хурц наранд тана сувдын адил цайлалзав. Машин хурдалсаар Жаргалантын төвд зогсов. Угтсан олон хүмүүсийн дунд Зоригт Оюунгэрэл хоёр зогсож байв.

	Билэгт Наран хоёр автобуснаас бууж тэр хоёртой тэврэлдэн уулзав.

	Зоригт Билэгтийн мөрөн дээр алгадаж:

	— Чи хоёр салаа замын зөвөөр нь хүрч ирлээ Бид их баярлаж байна «Сурагчид маань сайн байвал багш хүн үргэлж баярлаж нүүр тэнэгэр байдаг юм» гэж Сүнжидмаа багш хэлсэн. Одоо чамд баярлана даа гэж хэлэх нь түүний сэтгэлийг улам догдлуулав.

	Тэд хөдөлмөр зуслан дээр хүрч ирлээ. Цэцэг навч дэлгэрсэн уудам талд цэнхэр цэнхэр майхнууд зэрэгцэн ярайж үеийн олон хүүхдүүд үймээн шуугиан дуу хуур болон байв.

	Билэгтийг тэнд очиход ангийн нь олон нөхөд тойрон хүрээлж, хүүхэд бүр баярын нүдээр инээмсэглэн харах нь үнэхээр таатай.

	— Эртээдийн хурал дээр эд чинь намайг муухай хараад байсан чинь надад өшсөндөө биш, миний үйлдсэн гэмт хэргийг жигшин дургүйцсэндээ тийм байж шүү гэж сая мэдлээ.

	Тэд, тэр өдөр тоглож шуугьсаар цаг өнгөрөхийг огт ажсангүй. Нэг мэдэхэд нар жаргаж сурагчид орой нь үдэшлэг хийцгээв.

	Баян хуур, гитарын эгшиг хослон сурагчид бүжиг хийв.

	Наран Билэгттэй бүжиглэж явахдаа:

	— Чи маргаашаас эхлэн сайн ажиллаарай. Хийсэн гэмээ ажлын амжилтаар харуулдаг юм шүү гэж хэлэх нь түүнд хүч зориг өгөх шиг болов.

	— Нөхөд өө. Одоо дуу дуулцгаая. Эхлээд Билэгтээр дуулуулъя гэж Зоригтын хэлэхэд хүүхдүүд цөм алга ташицгаав.

	Билэгт босож олны өмнө гараад 

	— Энх тайвны их дууч Дин-Ридийн зохиосон «Би хүсэж байна» гэдэг дууг англи хэлээр дуулъя

	«Чи энх тайвныг хүсэж байна уу? гэж асуувал

	— Тийм ээ, хүсэж байна гэж дэлхийн хүмүүс олон янзын хэлээр хэлэх болно» гэж энэ дуунд дуулдаг юм гээд гитар хөгжмийн уянгат аяыг даган дуулав.

	Зуны оройн салхигүй сэрүүн сайхан үдэш сурагчдын хөдөлмөр зуслангийн цэцэгт талбайгаас цуурайттал энх тайвныг дуу тэр орчныг улам баяр жавхлантай болгов. Билэгтийн уянгалаг сайхан хоолой, эвлэг яруу дуулах нь Нарангийн сэтгэлийг улам хөдөлгөв.

	Маргааш нь сурагчид өглөө эрт босож ажилдаа гарав. Билэгт өнгөрсөн хавар суулгасан байцаагаа үзэхээр Зоригт Наран хоёртой хамт талбай руу оров.

	Шилэн дарлага дотор ургасан байцайнууд бөмбийн ногоорч гоё харагдав. Билэгт өөрийнхөө тарьсан байцаан доторх хамгийн том байцааг дарж үзээд

	— Наран! Энэ байцааг түүвэр хураалт хийх болжээ. Ёстой чанга хийлсэн бөмбөг шиг болж Одоо авах уу? гэж асуухад Наран Зоригт хоёулаа толгой дохив.

	Билэгт байцайны эргэн тойрон шороог гараараа зайлуулж сугалан авч толгой дээрээ өргөхөд тэвэр дүүрэн харагдав. Сурагчид Билэгт дээр цугларч ирж байцайны томыг гайхан зогсож байтал

	— Нөхөд өө, кило дээр тавиад үзье гэв. Байцааг кило дээр тавилаа.

	— 8 кило. Ямар мундаг вэ?

	— Энэ жилийн ургацын хүндийн жингийн дээд аварга Билэгт боллоо.

	— Билэгтийг энэ жилийн ургацын «аварга» гэж нэрлэе

	一 Тэгье гэж хүүхдүүд ам амандаа хашхирав.

	— Хөдөлмөр бол нэр төрийн хэрэг гэдэг чинь үнэн юм байна! гэж Билэгт сэтгэл хөдлөн бодов.

	 

	
XII

	Арвижих эмч хөдөө дуудлагад яваад үд өнгөрч байхын үед гэртээ орж ирэхэд Дариймаа нүд нь орой дээрээ гарчихсан байв.

	— Яагаа вэ, Дариймаа? Бие чинь зүгээр үү? гэхэд

	— Яахаа алд гээд үг дуугүй уйлав

	Арвижих аль ч учрыг олохгүй дэмий л гайхахдаа Дариймаагийн толгойг барьж нулимсыг арчин

	— Битгий уйл. Даралт чинь ихэдчихнэ! гэж хошуу цорвойн гуйв.

	«Билэгт л нэг учир болж дээ» гэж Арвижих тааварлан галын өрөөнөөс буцалсан ус авчирч Дариймаад тайвшруулах эм уулгаад

	— Билэгт хаа очсон бэ? гэж асуув

	Дариймаа нулимсаа арчин:

	— Өчигдөр өглөө л гарсан. Өнөө шөнө гэртээ ирээгүй Одоо болтол сураг алга гэхэд Арвижихын дотор палхийв.

	Сэтгэлд нь түмэн бодол эргэлдэв. 

	— Тэр Ганбаа гэдэг хүүхдийг дагаад явчихсан бол ч хэцүүдлээ шүү. Догшин танхай араншинтай эвдэрсэн зан төрхтэй хүн ч хүүг минь яаж ч магадгүй. Харин хүүгээ ингээд буруу замд оруулчхав уу гэж харамсан бодоод:

	— Чи үерхдэг хүүхдүүдээс нь асуув уу? гэхэд

	— Асуухгүй яах вэ. Бадрал нь огт үзээгүй гэнэ. Нөгөө үерхдэг хүүхэд нь бас мэдэхгүй байна. 

	— Зоригт, Наран хоёроос асуусангүй юу?

	— Үгүй, үгүй. Тэднээс асуугаад яах юм бэ. Зоригт, Сүнжидмаа та гурав эртэд хурал дээр хүүгийн минь муу муухайг дуудаж эвлэлийн гишүүнээс хөөнө ч гэж айлгаж сүрдүүлж загнасны чинь уршиг энэ дээ! гэж Дариймаа хэлээд царайгаа улайлган босов.

	Үс нь сэгсийж, царай нь зэвийсэн нь үнэхээр өрөвдөлтэй.

	Арвижих Дариймааг аргадан суулгаж:

	— Эвлэлийн үүрийн хурал дээр Билэгтийг аашилж сүрдүүлсэн юм байхгүй. Үйлдсэн хэргийн гэм хорыг хэлж өгч, ангийнхаа хамт олон дотор орж ир гэж ятгасан. Тэр дундаа багш Сүнжидмаагийн үг бол ёстой амьдралын сургаал болсон үг байсан. Чамд би энэ бүхнийг тоочиж хүүгээ хүмүүжүүлэхэд хоёулаа нэг адил шаардлага тавьж байх нь чухал юм байна гэж хэлээ биз дээ гэж ярив. 

	Дариймаагийн зөрүүд зан нь хөдлөөд их л уур уцаар болов.

	Арвижих гайхахдаа утсаар нэг тийш ярив.

	— Байна уу! гэв.

	— Байна, Донжид уу?

	— Сайн байна уу? Сонин юу байна. Бие сайн биз гэж ярьж байснаа

	— Донжид оо! Наран бий юу?

	— Аа, хөдөлмөр зуслан явсан уу. За өөр юмгүй, баяртай! гээд харилцуураа тавилаа.

	Дариймаа нүүрээ угаан орж ирэнгүүтээ:

	— Цаад аальгүй охин чинь дагуулаад явчхаж уу? гэж ууртай асуухад

	— Үгүй дээ, Дариймаа минь. Яаж хүүгээ сураглах вэ. Сураглахдаа Донжидоос шүү. Чи мэддэггүй юм уу. Билэгт Наран хоёр их сайхан үерхдэг хүүхдүүд. Нэг нэгийгээ хайрлаж явдаг хүүхдүүдийг бие биетэй нь сөргүүлж болохгүй шүү дээ гэж ярьж суутал утасны нь хонх үргэлжлэн жингэнэж холын дуудлага ирэв. 

	Арвижих харилцуураа авч:

	— Байна уу? Мөн байна. Жаргаланттай юу? За ярья гэв.

	Дариймаа дэргэд нь ирж чагнан зогсов.

	— Миний хүү сайн уу. Чи хөдөлмөр зуслан дээр ангийнхантайгаа хамт очсон юм уу. За болж, болж Энэ жилийн байцайны ургацын хүндийн жингийн аварга болсон гэнэ ээ! Их сайн байна. Баяр хүргэе. Тэг ээ, тэг миний хүү! Аав нь дээл хувцсыг чи нь удахгүй аваачиж өгнө. За баяртай! Ангийнхандаа, Сүнжидмаа багшдаа мэнд уламжилж баяр хүргээрэй! гээд харилцуурыг тавив.

	— Наран гэж нэг аальгүй юм хүүхэд дагуулаад явчихжээ. Ингээд л уруу татдаг улс. Одоохон очиж хүүгээ авчиръя. Тэр Наран гэдэг амьтнаас л холдуулъя гээд Дариймаа утсаа шүүрэн авч такси дуудав. 

	Арвижих хэлэх үгээ олж ядан гайхахдаа толгойгоо сэгсрэн гаслав.

	 

	
XIII

	Билэгт түүхийн хичээл дээр анх удаа асуугдаад сурлагын дэвтрээ нээхэд Туяа багшийн улаан балаар тод бичсэн «5»-ын тоо харагдав. Тэр дэвтрээ түргэн хааж шуудхан суудалдаа, ирж суув.

	Билэгт сурлагынхаа дэвтрийг далд хийхээр ширээн дээрээ тавиад номынхоо савыг шургуулгаас авах гэж байтал урд ширээнд суусан өндөр нуруутай Дугар дэвтрийг нь шүүрэн авч шинээр тавиулсан тэмдгийг нь харж нүдээ том болгон гайхсан царайгаар суудлаасаа өндөлзөв.

	Хүүхдүүд бараг цөм Билэгт рүү харж зарим нь дооглосон царайгаар нүдээ анивчин инээлдэв. Зарим нь эрхий хуруугаа гозойлгон талархах царай гаргав.

	Энэ олон нүднээс далдирсан Билэгт харах газраа олсонгүй цүнхээ ухаж суухдаа:

	— Би ч үнэхээр муу хариулсан шүү. Номоо уншаагүй болохоор ярих юм олдохгүй юм. Туяа багш надад дэндүү том дүн тавьчихжээ. Энэ олон хүүхдийн нүд ч тэгээд над дээр тусч байна. Бас халуун аа. Улаан нүүрээ хаа хийдэг билээ гэж сандрав.

	— Дугар аа. Чи яагаад байна. Юу гэж хичээл үймүүлээд байна гэхэд тэр инээд алдан толгойгоо маажиж:

	— Багш аа! Би Билэгтийн хариулт дээр нэмж хэлэх гэсэн юм гэв:

	— За тэгвэл ярь. Чи наад энгэр заамаа товчлооч! гэж Туяа багш зөвшөөрөл өгөв.

	Дугар захныхаа товчийг засаж товчлоод биеэ төв барьж:

	— Билэгт уг асуултаа дутуу ярилаа гэж эхлэхэд нь сайн ажигласан хүнд багш Туяагийн царай улайсан байх.

	— Багш аа! Энэ асуултад XIII-ХIV зууны үеийн монголчуудын материаллаг ба соёлын дурсгал олдсоор байгаа талаар голлон ярих хэрэгтэй байв. Жишээлбэл Хубилай хааны үед Төвөдийн Пагва лам гэдэг хүн Дөрвөлжин үсгийг зохион гаргаж зарлиг тушаал бичих болсон. «Монголын нууц товчоо»-г 1240 онд уйгуржин монгол үсгээр зохиосныг нэмж хэлмээр байна гэх зэргээр Дугарын ярихад

	— Багш аа! Би нэг зүйл нэмье гэж хамар дээгүүрээ бор сэвхтэй Жавхлан охин гар өргөв.

	— За яриарай.

	— Манай археологич эрдэмтэн нар саяхан Туулын : хөндийн булшны малтлага хийж алтан бүс олсныг олон нийтэд зарласан. Энэ нь XIII-XIV зууны монголчуудын эдийн боловсролын чухал баримт юм гэв.

	Билэгтийн сууж ядан байтал завсарлагааны хонх дуугарав. Тэр хамгийн түрүүн гүйж гараад хичээлийн байшингийн буланд очиж ганцаараа хулмалзан зогсов.

	«Миний ууган сургууль, унаган найзууд минь ямар сайхан бэ! Хичээлийн завсарлагаагаар хөөцөлдөж тоглоод бие биеийгээ өхөөрдөн найзалж байдаг сан. Наран маань завсарлагаар уулзах бүрдээ уншсан ном, үзсэн киногоо ярьдаг сан» гэж үймрэн бодож байтал хэдэн эрэгтэй хүүхэд хажууд нь ирж зогсов.

	Тэдний дунд нуруугаар өндөр Дугар Билэгтийг зааж:

	— Энэ шинээр шилжиж ирсэн нөхөр ч хямд үнээр амархан «5» авах эр юмаа гэхэд

	— Нээрэн «5» авсан байна уу?

	— Тэгэлгүй яах вэ. Тав тавдаа тарган «5» шүү!

	— Их зайтай эр юм гэж тэдний өөр хоорондоо ярилцах нь Билэгтийн чихийг дэлсэв. 

	Байж суухын аргагүй. Тэр дэмий л алсыг харан гайхалзан зогсож байтал хүүхдүүд дэргэд нь ирж Дугар түрүүлэн: 

	— Найз аа тамхи байна уу? Нэг ширхгийг өгөөч! гэхэд Билэгт толгой сэгсрэв.

	— Билэгт ээ чи гэрээ санасан хүүхэд шиг уруу царайлаад яасан хачин байх юм бэ

	— «5» авсан хүн чинь тачигнатал инээгээд давхиж явах юм биш үү?

	— Туяа багшаас «цахилгаан 5» авахаар бодоход мундаг эр юмаа чи!

	— Сайн түүхч болох юм биз дээ. Чи 10-р ангиа төгсөөд түүхийн мэргэжилтэй болох уу? гэцгээнэ. Билэгт

	— Би түүхч болохгүй, геологич болох хүсэлтэй гэхэд Дугар овжиноор угтаж:

	— Бавайсан сахалтай, бахь алх барьсан геологич болох нь байна! гэхэд түүний хажууд инээмсэглэн зогсож байсан атигар биетэй махлаг тарган бор жаал «Бавайсан сахалтай Баатарцогтын Билэгтийг бага хүнээр бодоо юу та нар» гэж хошигнон дуулахад хүүхдүүд хөөрцөглөн инээлдэв.

	— Чи нээрэн геологич болох юм уу? гэж нэг хүүхдийг асуухад

	— Тийм, геологич болно. Чи ямар мэргэжилтэй болох вэ? гэж Билэгт хариу асуув. 

	— Геологич болох дэмий. Эдийн засагч бол. Би эдийн засагч болно гэх зэргээр хүүхдүүдийн дунд маргаан үүсэхэд:

	— Ямар ч хүн сонгосон мэргэжлээ онож авбал сайхан шүү. Би геологич болох дуртай. Эх орныхоо эрдэнэсийг нээж явахаас илүү сайхан юм байхгүй гэж би боддог гэж Билэгтийн хэлэхэд «хүний бага нь адтай» гэгчээр атигар биетэй махлаг бор жаал Билэгтийн мөрийг алгадаж:

	— Чи ч энэ асуултад ёстой «5» авлаа даа! гээд баярлан инээв.

	Самбуу цээжээ алгадан ханхалзаж:

	— Би бол жүжигчин болно. Жүжигчин болох болохдоо Гоголийн «Байцаагч түшмэл» хошин жүжигт гардаг Добчинский, Бобчинский хоёрыг дуурайж чадах жүжигчин болно гэхэд хүүхдүүд инээлдэв.

	Намрын шар нар Хан Богд уулын орой дээгүүр тунаран тусаж улам дулаан болов. Хичээлийнхээ завсарлагаар инээдэм наадам болсон хүүхдүүд цөм хөгжилтэй.

	Дугар нөхөд уруугаа харж:

	— Манай шинэ найз ч бас л яггүй эр байна. Та нар сая Билэгтийн хэлдгийг сонсоо биз дээ. Чи аль сургуульд сурч байсан бэ? гэж асуув.

	— Би 121-р сургуульд...

	— Анги даасан багш чинь хэн бэ?

	— Сүнжидмаа гэж Билэгт хэлэхэд Самбуу тэдний яриаг таслан

	— Утга зохиолын багш Сүнжидмаа юу? гэж асуув. 

	— Тийм! гэж Билэгт хэлээд толгой дохиход Самбуу баярлан инээд алдаж:

	— Сүнжидмаа багшийг би сайн танина. Тэр чинь манай ахын багш. Ёстой мундаг эрдэмтэй хүн дээ. Манай ахад Сүнжидмаа багш зохиол бичих арга ухааныг зааж сургасан. Одоо манай ах сайхан өгүүллэг бичдэг. «Утга зохиол, урлаг» сонинд саяхан нэг өгүүллэг нь хэвлэгдсэн. Чи түүнийг уншсан уу. Манай ахыг «Т. Сугар» гэдэг юм гэж ярихад Билэгт «уншсан» гэж худлаа хэлбэл ухаалаг сэргэлэн Самбууд дахин мад цохиулна гэж бодоод

	— «Уншаагүй» гэж үнэнээ хэлэв.

	Тэдний яриаг сонирхон сонсож, байсан Дугар яриагаа үргэлжлүүлэх санаагаар

	— Чи чинь 121-р сургуульд байсан юм байжээ. Би мэднэ. Танай сургуулийн 9-р ангид Наран гэдэг охин бий биз? 

	— Бий. 

	— Би түүнийг сайн танина. Жаахан онгироо, гэр мөртөө ууртайг нь яана. Би 7-р ангид байхдаа Сэлбийн пионерын зусланд амарч байлаа. Наран манай бүлгийн дарга байсан юм.

	Нэг өдөр манай бүлэг хоолны газар жижүүр хийгээд би олон давхар шаазан таваг тэврээд гал тогооны өрөөнд оруулах гэж явснаа хаалганы босгонд тээглэж унаад хамаг тавгаа унагаачих нь тэр.

	Хэд хэдэн таваг хагарчихсан байв.

	Бүлгийн дарга намайг «Биеэ авч явж чаддаггүй болхи амьтан» хэмээн загнаж:

	— Улсын өмчийн эд ширхэг бүрийг хайрлан хамгаална гэдэг энэ үү? гээд орой нь бүлгийн хурлаар оруулаад донгодож шийтгэж билээ гэж ярихад нь Билэгтийн сэтгэл улам зовж байлаа.

	Аз болоход, Дугар нүүр дүүрэн баяртай инээж:

	— Тэр гитар хөгжим цохиж дуу дуулахдаа сайн. Бас л жавхаатай охин шүү! гэж ярих нь түүний сэтгэлийг тайвшруулав.

	Энэ агшинд хичээлийн хонх жингэнэв.

	Билэгт ангийнхнаасаа түрүүлэн танхимд орж цүнхээ шүүрэн аваад нөхдөөсөө нуугдан гарав. Яг гардаг хаалган дээр Туяа багштай тулгарахад номынхоо савыг ардаа нуув.

	— Билэгт ээ, чи хаачих нь вэ?

	— Би самбарын алчуур норгоод ирье.

	— Чи гэртээ хариад ээждээ мэнд хүргээрэй. Ээж чинь надад өвлийн гутал олж өгөх гэсэн юм. Чи маргааш асуугаад ирээрэй гэхэд Билэгт толгой дохин хаалгаар яаран гарч, өөрийнхөө сургууль дээр очихоор гүйв.

	Жин үд болж нар халуу шатан, хотын гудамжаар машинууд зөрөлдөн хүмүүсийн хөл хөдөлгөөн их. Тэдний дотор сурагчийн формын хувцастай хүүхэд тун харагдахгүй. Гагцхүү Билэгт олны дунд содон ажээ.

	Тэд яаран сандран гүйсээр их замыг огтлон гарах гэтэл өмнөөс нь улаан гэрэл асав. Билэгт зог тусан ногоон гэрэл хүлээн зогсож байтал шилэн дээрээс нь тэнхээлэг гараар хүн базаад авав.

	Цочин эргэж харвал Ганбаа нүдээ эргэлдүүлэн зогсож байгааг Билэгт хараад толгойтой үс нь арзасхийх шиг болов.

	— Чи ингэж явдаг хүн бий. Хаа очих гээв?

	— Би хичээлдээ очиж явна.

	— Хичээл чинь ийм орой эхэлдэг юм уу?

	— Үгүй. Манай анги оройн ээлж.

	— За хичээл яах вэ, явъя гэж Ганбаа зандрангуй хэлээд цааш явах гэв.

	Билэгт сандран тэвдэж:

	— Ганбаа ах аа! Би сургууль уруугаа явъя. Хичээл тасалбал багш загнана гэхэд Ганбаа духан дээр нь нясалж:

	— Нэг өдрийн хичээл таслахад дажгүй. Чи чинь шинэ сургуульд очсон сурагч, бүр зүгээр! гэхэд Билэгт: 

	— Шинэ сургууль тусмаа хичээл тасалж болохгүй! гэхэд

	— Тэр хамаагүй. Хоёулаа гол дээр эртээдийнхээ очдог газар очъё. Ах нь өнөөдөр овоо олзтой яваа. Үг дуугүй яв! гээд чихэн дээрээс нь шүүрэн авч хүчтэй мушгин цааш авч явлаа.

	 

	
XIV 

	Наран хичээлээ тараад Билэгттэй уулзахаар болзсон газраа зөндөө зогслоо. Ийш тийшээ холхин явж энэ тэрийг ажин харсаар нэлээд удлаа. Цагаа харвал бараг цаг шахам хүлээсэн байв.

	Нарангийн сэтгэл бүр зовж эхэллээ. Өчигдөр уулзаад салахдаа. 

	— Заавал ирнэ шүү. Чи хүлээж байгаарай. Чамтай ярих юм бий гээд байсан. Энэ нэг л учир боллоо. Ганбаа намайг хаа бол отож байдаг боллоо. Яадаг билээ гээд байсан. Тэр муухай амьтан барьж аваад явчихдаг юм биш байгаа даа гэж эргэлзэн бодож байтал Зоригт унадаг дугуйгаараа хурдлан гэр уруугаа явж байгаа харагдав. 

	— Зоригт оо! гэж Наран дуудан даллав, 

	Зоригт, Нарангийн дэргэд ирж зогсоод

	— Чи одоо болтол харихгүй яасан юм бэ? гэхэд

	— Билэгт энд ирнэ гэсэн юм. Бүр ирдэггүй. Яах вэ? гэж Наран асуугаад уруу царайлав.

	— Хоёулаа гэрт нь очих уу? гэж Зоригт шулуухан хэлэв.

	— Тэр гэртээ очоогүй байх. Нэг л учир боллоо. 

	— Ямар учир болдог юм бэ?

	— Өнөө Ганбаа гэдэг нь сургуулийн нь гадаа отож байгаад нэг тийш нь аваад явчихлаа. Хоёулаа эрж олох уу?

	— Хаашаа гэж эрэх юм бэ?

	— Эртэд гол дээр очсон гэж Билэгт надад ярьсан. Тэнд нь очъё.

	— Чи тэр газрыг мэдэх үү?

	— Мэднэ. Би заалгаж авсан.

	— За тэгвэл хоёулаа очъё.

	Зоригт, Наранг дугуйндаа дүүрэн хотын төв гудамжийг уруудан толгойтын урт замыг даган жийв.

	Түдэлгүй Туулын бургасан дотор орж, дов сондуултай морин жимээр явсаар тогтоол усанд тулж ирэв.

	Усны хөвөөнд утаа уугьж хээрийн галын цэнхэр утаа манарав.

	Зоригт дугуйнаас бууж:

	— Наран аа! Чи энд хүлээж бай, Би тэр гал дээр гүйж очоод ирье. Хэрэв тэд м.өн байвал би чамайг дуудъя гэв.

	Зоригт бургасан дундуур сүлжин гүйсээр галын ойр очиж модны навчийг сөхөн харвал Ганбаа, Билэгт хоёр мөн харагдав.

	Зоригт тэдэн дээр гүйн очив. Усны эргийн ногоон зүлгэн дээр цаас дэвсэж түүхий мах дэлгэж хоёр шил архи, хэдэн шил пиво тавьж дүрэлзсэн гал дээр мах шорлон шарж суусан Ганбаа Зоригтыг ширвэн харж:

	— Сайн хүн санаагаар гэгчээр Зоригт хүрээд ирлээ. За суу. Хивс үгүй юм гэж битгий голоорой. Бусад нь байна. Зүлэг чинь хивс гэсэн үг. Та суу, суу! гэж нүдээ анилдуулан хэлээд шилтэй архи авч өгөв..

	— Би архи уудаггүй гээд архийг газар тавьж гал түлэн зогсож байгаа Билэгтийг харвал царай нь минчийн улайж, бас л согтуу байгаа мөртөө биеэ барьж толгойгоо маажин зогсоно.

	Ганбаа шилтэй архийг шилээр нь хэд хэд балгаж толгойгоо сэгсрэн тургиж шарсан махаа үнэрлэн:

	— Билэгт ээ. Цаанаасаа хуурай бургас түүгээд ир. Зочиндоо шорлог хийж өгье гэхэд Билэгт цааш гүйн бургасан дотор далд оров.

	Ганбаа босож шилтэй архийг барин Зоригтод өгч 

	— Битгий нэрэлх. Үүнийг уучих. Уур чинь гарна гээд шалахад 

	— Би уухгүй гээд цааш түлхэв. Ганбаа гуйван ойчих дөхсөнөө:

	— Чи муу бас их эд байх нээ! гээд шилтэй архиа Зоригтын нүүр өөд цацав.

	Зоригт хорссон нүдээ арчиж:

	— Чи муу архичин, ингээд архидаж бай! гээд шилтэй архийг өшиглөв.

	Шилний жингэнэх чимээгээр Ганбаа, Зоригт руу дайран орж хоёулаа ана мана ноцолдож байгаа чимээгээр Билэгт тэр хоёр дээр гүйн ирэв. Ганбаа муу санаагаар өндөр эрэг рүү Зоригтыг шахан гүн цэнхэр ус руу түлхэв.

	Ус хөөсрөн Зоригийн гар сарвалзан нэг ил гарч нэг далд ороход Билэгт түүнийг татаж авахыг оролдов. Гэвч чадсангүй бачимдахдаа

	— Та минь ээ!туслаач усанд хүн үхлээ гэж хашхирав.

	Энэ чимээгээр Наран гүйн ирлээ.

	— Зоригт уу? гэж асуугаад

	— Түргэлээрэй, авраач! гэж бас чанга хашхирав.

	Эмэгтэй хүүхдийн шингэн дуу голын хөндийд цуурайтав.

	Ус хөөсрөн Зоригт нэг ил гараад дахин далд оров. 

	— Яана аа! гэж Наран бас л уйлагнан хашхирав.

	Усанд ороод элсэн дээр биеэ шарж байсан нэг залуу энэ чимээгээр босож хар хурдаараа гүйн ирж цээл ус руу шумбан оров. Тэр нэлээд эрж байснаа толгойгоо ил гарган:

	— Олдохгүй байна гээд дахин, цааш гүн усны эргүүлэг рүү ойртож яг доошоо шумбан орсноо дорхноо Зоригтын хөлөөс чирэн гарч ирэв.

	Зоригтыг эрэг дээр гаргаж ирээд толгойг нь газрын уруу харуулан тавихад ам хамраар нь ус олгойдон гарав. 

	— Зүгээр биз? гэж Нарангийн асуухад усчин залуу сандарсан дуугаар

	— Одоохон түргэн тусламж дуудаач. Түргэлээч гэхэд Наран ойролцоо харагдах байшин руу гүйв. Түүний араас Билэгт дугуйгаар хурдлав. Хоёулаа ана мана уралдсаар байшингийн хаалгаар зэрэг оров. Наран утасны харилцуурыг шүүрэн авч «03»-ын тоог эргүүлэв.

	 

	
XV 

	Төв эмнэлгийн эрчимт эмчилгээний тасгийн үүдэнд мухар сандал дээр уйлан сууж байгаа Зоригтын ээжийг Наран Билэгт хоёр өрөвдөж аргадан зогсов.

	Билэгт түүний нулимсыг арчин:

	— Хажидмаа эгч ээ та битгий уйл л даа. Сая аав ирээд Зоригт дээр орсон. Аав маань Зоригтыг амь оруулчихна. Би аавынхаа анагаах эрдэмд үргэлж итгэж явдаг юм гэж хэлэв.

	— Хүү маань тэсдэг болов уу даа. Аавд нь юу гэж хэлдэг билээ гэж Хажидмаа үглэн улам чанга уйлав.

	Тэдний хажуугаар өнгөрсөн хөгшин залуу хүмүүс цөм өрөвч нүдээр хайрлан харж

	— Ямар гай зовлонд учирсан юм бол доо гэж өөр хоорондоо шивэр авир ярилцах яриан дунд:

	— Саяын унаж үхсэн хүүхдийн эх байх гэж хижээл насны авгайн нөгөөдөө шивнэх нь Хажидмаагийн чихийг дэлсэв.

	Түүний дотор харанхуйд нүд нь эрээлжлэв. Тасалгааны үүд нээгдэж амандаа даавуу даралт хийсэн цагаан нөмрөгтэй сувилагч яаран гарч ирэхэд

	— Эгч ээ! Зоригт сэргэж байна уу? гэж Наран асуув.

	— Үгүй! гэж тэр шуудхан хэлээд цааш гүйв. Энэ уг Хажидмаагийн сэтгэлийг нэг үе шаналгавч «амьд» байгаа юм байна гэж нэг үе тайтгаруулах шиг болов.

	Сестра амьсгалуулах багаж барьсаар эргэж оров. Энэ үед Сүнжидмаа багш Дариймаагийн хамт орж ирээд том хар нүдээ эргэлдүүлэн тэднийг харснаа

	— Арвижих эмч ирсэн үү? гэж асуув.

	— Ирсэн гэж Наранг хариулахад Сүнжидмаа багш Зоригтын ээжийн дэргэд очиж:

	— Хажидмаа минь, чи битгий уйлж сандар гэв. Багшийнхаа нүднээс далдиран Билэгт Наран хоёр түүнийг эгцлэн харж чадсангүй доошоо харж таг дуугүй зогсоцгоов.

	Эмч нарын хоорондоо ярилцах дуу, сестра нарын нааш цаашаа гүйлдэх хөлийн чимээ хаалганы завсраар тод сонсогдоно.

	— Зоригт одоо сэргэж байгаа байх аа! гэж Билэгтийн хэлэхэд

	— Тийм байх. Арвижих эмчийн дуугарах нь их баяртай байх шиг байна гэж Наран хариулав.

	Хоёр хүүхдийн яриа Хажидмаад их сайхан дуулдав. Тэд нэг хэсэг чимээгүй болов. Эмчийн тасалгааны хаалга нээгдэж Арвижих эмч хөлсөө арчсаар гарч ирлээ. Хажидмаа босон харайж Арвижихыг тэврэн:

	— Би одоо яана. Эмч ээ! гэж чангаар уйлав. Арвижих түүнийг өргөн босгож

	— Хажидмаа чи юу бодов. Хүү чинь сэргэсэн гэхэд

	— Ээ гялай гэж. Ямар их аз вэ! гэж Билэгт Наран хоёр зэрэг хашхиран дэвхцэцгээв.

	Хажидмаа баярлахдаа нулимсаа бөмбөрүүлэн:

	— Чи ч үнэхээр сайн эмч болжээ гэж баярлан хэлэв.

	Сүнжидмаа багш, Наран, Билэгт гурав царайгаа баясгалангаар дэлгэж Арвижих эмчид баяр хүргэн гар барив, 

	Дариймаа эдний хөгжөөнд шууд орсонгүй. Арвижихын дэргэд очиж 

	— Одоо бүр зүгээр биз? гэхэд

	— Зүгээр! гэж Арвижихын хариулахыг сонсоод:

	— За болж. Юу ч болсон хүү маань хүн амины хэрэгт холбогдохоос мултрах шиг байна гэж бодоод Хажидмааг ширвэн харж

	«Юу л ч наалинхай авгай вэ. Энэ хоёр ч хоорондоо эртний зүгээргүй улс байсан байх нь ээ» гэж дургүй нь хүрч, Арвижихыг цохиод авмаар санагдсан ч биеэ барьж зогсов.

	Дариймаагийн нүдний харцаар бодол санааг нь таньдаг болсон Арвижих олон таван үг дэлгэхийг бодсонгүй.

	— За одоо та нар харьцгаа гэхэд Хажидмаа:

	— Эмч ээ, би хүүгээ харж болох уу гэв.

	— Болохгүй ээ. Жижүүрийн утсаар асууж бай. Одоо айж сандрах юмгүй гэж Арвижих Хажидмаад хэлээд Сүнжидмаа багштай гар барьж:

	— Бидний гай зовлон тохиолдсон хэрэгт оролцож тусалсанд баярлалаа! гэхэд

	— Зүгээр. Энэ хэрэг бол зөвхөн та бүхний хувийн хэрэг биш. Багш эцэг эх бид бүхний хамтын үйл ажиллагааны доголдлыг харуулж байгаа хэрэг. Харин эмч танд би их баярлаж байна гэж хэлэхэд: 

	— Танд баярлалаа. Хоёулаа миний өрөөнд ороод ярья. Та ор! гэж хаалгаа нээв.

	Сүнжидмаа Арвижих эмчийн тасалгаанд орж зөөлөн сандалд суугаад цүнхнээс нэг захиа гаргаж Арвижихад өгөв.

	Дөрвөлжин шугамтай дэвтрийн тал хуудсан дээр бичсэн хүүхдийн турьгүй үсгүүд тодхон. 

	— Хүндэт багш Сүнжидмаа та сайн байна уу Та миний ахын багш. Тийм болохоор би танд захиа бичлээ.

	Манай ангид танай сурагч Билэгт шилжин ирж суралцаж байна. Тэр хүүхэд энэ ангидаа суралцах дургүй. Хичээл давтахгүй ирж, олны инээдэм доог болоод байдаг бололтой.

	Билэгт уг нь их сэргэлэн, хурц ухаантай хүүхэд юм. Гагцхүү хуучин сургуулиа, ангийнхаа найз нарыг үгүйлээд энэ сургуульд сурах дургүй гэж ярих юм.

	Та Билэгтийг ангидаа авч сургахгүй юм уу! Энэ лав сайн сурна. Ирээдүйд сайн геологич болох хүүхэд.

	Багш аа! Та уучлаарай. Би нөхөртөө туслахын тулд захиа бичлээ.

	Хариу хүснэ.

	Улаанбаатар хотын...р сургуулийн 9-ын «б» ангийн сурагч А. Самбуу ёслов» гэж Арвижих уншиж дуусгаад Сүнжидмаа багш руу харахад:

	— Ойлгоо биз? гэж Сүнжидмаа асуув.

	— Ойлголоо.

	— Одоо хоёулаа хамтарч ажиллах хэрэгтэй болж байна даа.

	— Мэдлээ Сүнжидмаа багш аа.

	 

	
XVI

	Арвижих гэрээсээ гарахдаа түлхүүрээ Билэгтэд өгч

	— Миний хүү юманд явахгүй биз дээ? гэж асуухад

	— Би юунд ч явахгүй гэж Билэгт хариулав.

	— Болж. Аав нь шинэ гарсан роман аваад ирсэн. Чи түүнийг уншаарай. Аав ээж хоёр нь Галсантай уулзаад ирье гэж хэлээд гарахад тэнгэр цэлмэг дулаахан боловч сэтгэл нэг л тавгүй. Дариймаагийн уурлаад гарсныг бодоход эргэлзээтэй.

	«Галсан ямар хэргээр биднийг дуудав. Хоёул хоёулыг маань дууддаг хачин юмаа» гэж бодоод хүүхдийн тоглоомын талбайн сандалд сууж байгаа Дариймаагийн хажууд очиж:

	— За, явах уу? гэхэд Дариймаа татаж байсан тамхиныхаа ишийг хаяад:

	— Би тэнд очиж юугаа хийх юм бэ. Чи л оч! гэв.

	— Тэр сэргийлэгч чинь чамайг заавал ирээрэй гэсэн биз дээ. Хуулийн газар дуудсан байхад очихгүй байж болохгүй. Тэр чинь чиний иргэний үүрэг шүү дээ гэж Арвижихыг хэлэхэд 

	— Галсан та хоёр ч хуулиар их далайлгаж байх шив гэж Дариймаа дургүйцэн босоод хоёулаа хойно өмнөө орон хотын цагдан сэргийлэх рүү явав.

	Хаалган дээр нь очтол бага дэслэгч Галсан угтан гарч ирээд

	— Сайн байцгаана уу? гэж мэндлэн угтав.

	Ногоон хажлагатай улаан хивс дэвссэн гудмаар явж том тасалгаанд ороход багш Сүнжидмаа, сурагч Наран, Зоригтын ээж Хажидмаа нар сууж байв.

	Сэтгэл түгшсэн хэргийн учир тод болов.

	«За манай Билэгтийн асуудал яригдах нь ээ» гэж Арвижих бодоод гайхахдаа эргэн тойрныг ажиглав.

	Алхан хээтэй эрээн цоохор хивс дэвсэж, будаг нь гялалзсан хүрэн ширээ, зөөлөн сандал эгнүүлсэн нь үзэмжтэй.

	Галсан харилцуураа авч

	— Нөхөр хурандаа. Бага дэслэгч Галсан илтгэж байна. Хүмүүс бэлхэн боллоо гэв.

	«Юу болох бол!» гэж Арвижих гайхахдаа Дариймааг харав. Дариймаа огт хөдлөхгүй сууна.

	Хаалга нээгдэж, өндөр нуруутай хурандаа хөдөө маягийн хошмог эмжээртэй шинэхэн хүрэн торгон дээл өмсөж, шар дурдан бүс ороосон залууг дагуулан орж ирэхэд тэд цөм гар барьцгаав. Залуугийн энгэр дахь медаль цонхоор туссан нарны туяанд гялтганана.

	Хурандаа голын ширээний арын сандалд суухад бага дэслэгч ёслон:

	— Нөхөр хурандаа, ирсэн хүмүүсийг танилцуулахыг зөвшөөрнө үү! гэв.

	Дэслэгч тэдэн рүү харж:

	— Сурагч Зоригтын ээж эх баригч Хажидмаа, сурагч Билэгтийн эцэг их эмч Арвижих, ээж нягтлан бодогч Дариймаа, 121-р сургуулийн 9-ийн «а» ангийн багш Сүнжидмаа, мөн ангийн сурагч Наран гэхэд хурандаа суудлаасаа босож: 

	— Баярлалаа. Би та нөхдөд бас нэг зочныг танилцуулъя гээд монгол дээлтэй залуу руу харж:

	— Энэ залуу бол Баянхонгор аймгийн Баянговь сумын ард Доржийн Сундуй гэдэг хүн. Сундуй бол сайн нөхрийнхөө төлөө явж, танхай этгээдийн гарт өртөгдсөн сурагч Зоригтыг аврахаар гүн ус руу шумбан орж, амийг нь аварч эрэлхэг зориг гаргасан журамт иргэн. Ариун шударга үйлсийг нь манай нам, засаг өндрөөр үнэлж БНМАУ-ын Ардын Их Хурлын Тэргүүлэгчдийн зарлигаар нөхөр Сундуйг «Шударга журам» медалиар шагнасныг өнөөдөр Засгийн газрын ордонд гардуулж өглөө. Социалист нийгмийн шинэ хүний ариун сэтгэлийн үлгэр жишээ үзүүлж алдар гавьяа байгуулсан нөхөр Сундуйд та нөхдийн өмнөөс болон хувиасаа баяр хүргэе гэхэд цугларсан хүмүүс алга ташиж, талархал илэрхийлэв.

	Хурандаа яриагаа үргэлжлүүлэн:

	— Энэ тэмдэглэлт явдлыг тохиолдуулан та нөхдийг урин ирүүлж нөхөр Сундуйтай уулзалт хийлгэх гэсэн юм.

	— Одоо бага дэслэгч нөхөр Галсан үг хэлнэ гэв.

	Галсан суудлаас босон инээмсэглэснээ:

	— Би яриагаа та нөхдийг хооронд нь танилцуулахаас эхэлье гээд бичгийнхээ савыг уудалж нэг зураг гаргаж

	— Дариймаа гуай. Та энэ зургийг таньж байна уу? гэхэд Дариймаа босож зургийг хараад, хорь гаруй жилийн өмнө Доржтой авхуулсан зураг мөн гэж таниад харах газар хэлэх үг олдсонгүй тул дэмий л гайхахдаа:

	— Аль вэ, Арвижихаа энэ миний зураг мөн үү дээ? гээд үзүүлэхэд Арвижих нэлээд ажиглаж байснаа;

	— Чиний багын зураг мөн байна. Хажууд чинь байгаа хүнийг нэг л үзсэн хүн шиг байх юм гэхэд Дариймаа бүр ч тэвдэв.

	— Тантай хамт зургаа авхуулсан энэ хүнийг хэн гэдэг юм бэ? гэж Галсангийн асуухад Дариймаа хэлэх үгээ олж ядан ээрч:

	— Дорж гэв.

	— Дорж гуайг сайн таних уу?

	— Багадаа таньдаг байсан:

	Олон жил уулзаагүй болохоор одоо сайн танихгүй байх.

	— Хэдэн жил уулзаагүй вэ 

	— Хорь гаруй жил

	— Дорж гуайг одоо хаа байдгийг мэдэх үү?

	— Мэдэхгүй. Баянхонгор аймагт л байдаг гэж дуулсан. 

	— Дорж гуай та хоёр тэр үед хүүтэй байсан уу?

	— Байсан.

	— Хэн гэдэг нэртэй байсан юм.

	— Өхөөрдсөн нэр нь Шархүү гэдэг байсан.

	— Тийм үү, Сундуй? гэж дэслэгчийг асуухад

	— Тийм ээ гээд Сундуй суудлаас босов.

	— За тэгвэл танай хүү Шархүү чинь энэ байна. Та хоёр танилц! гэхэд

	— Энэ чинь юу болж байна? гэж хүмүүс гайхалдахад Сундуй Дариймаагийн дэргэд ирж:

	— За ээж ээ золгочихъё гэхэд Дариймаа Сундуйтай золгож:

	— Нээрэн чи миний хүү мөн үү? гээд нүднээсээ нулимс бөмбөрүүлэв.

	Дариймаагийн хацар руу урсаж байгаа нулимсыг

	Сундуй гараараа арчиж

	— Ээж ээ. Та битгий уйл. Та намайг өлгийтэй байхад аавтай минь орхиод явчихсан юм гэнэ билээ.

	Одоо танихгүй байх нь зөв. Аав бид хоёр сайхан амьдарч байгаа. Аав маань сумын аварга малчин. Би цэрэгт яваад хугацаагаа дуусгаж хариад одоо нэгдлийнхээ нэр дээр тракторын курст ирсэн. Аав маань намайг Улаанбаатарт явахад:

	— Төрсөн ээж чинь тэнд бий. Ээжтэйгээ уулз. Ямар хүү болсноо ээждээ үзүүл. Ээж чинь сайн аав, сайхан хүү хоёр байгааг мэдвэл болох нь тэр. Зургийг нь үзүүлээд таньдаг хүмүүсээс сураарай гэсэн юм гэв.

	Дариймаагийн сэтгэл ихэд хөдлөв. Ганц Сүнжидмаа ч биш Хажидмаа, Наран цөм нэгэн адил Дариймаа руу харах нь «Энэ бас хачин хүн юмаа. Төрсөн үрээ өлгийтэй байхаас нь эхлээд өвөр дээрээ тавьж үзээгүй байх нь ээ» гэж зэмлэж байх шиг санагдав. Энэ үест Арвижих шал ширтэн гөлөрч! «Амьдралд янз бүрийн ээдрээ байх нь зүй, гэхдээ бид хоёрын халуун ам бүлд тохиолдож байгаа ээдрээ арай эвгүй байна. Дариймаа миний сайхан эхнэр, сэтгэлийн хань. Гэхдээ аминчхан бодолтой зөрүүд зантай. Энэ нь хүүхдээ хүмүүжүүлэхэд муугаар нөлөөлж байна. Үүнийгээ хэзээ ойлгодог хүн юм бол. Одоо хот, хөдөөгийн хоёр хүүгээ зэрэгцүүлээд үзэхээр нэг юм бодох байлгүй» гэж бодож суув.

	Сүнжидмаа багш үг хэлэв.

	— Би юуны түрүүн ард түмний үр хүүхдийг сурган хүмүүжүүлэхэд гүн туслалцаа үзүүлж байгаа удирдах нөхөд эцэг эх та бүхэнд баярласан сэтгэлээ илэрхийлье. Би арав гаруй жил хүүхэдтэй ажиллахдаа «хэцүү» хүүхэд гэж өөр янзын хүүхэд байдаггүйг ойлгосон юм. Гагцхүү хүүхдийг хэцүү болгож байгаа нь орчин тойрны муу нөлөөнөөс болж байна. Эцэг эх нь хүүхдээ хайрлах гээд буруу эрхлүүлэн мөнгөөр тоглуулах, хэт гоёж гоодох нь хүүхдийг хамгийн түрүүн онгироо бардам дээрэнгүй төрх төлөвтэй хэцүү хүүхэд болгож байна. Энэ нэг гол нөлөөлөх зүйл гэж хэлсэн нь Дариймаагийн эмзэг шархыг хөндөх, шиг болов.

	— Та бүхэн уучлаарай. Би сурагч хүүхдүүдийн үзэмжтэй цэвэр боловсон байдлыг үгүйсгэж байгаа юм биш. Хүүхдүүд гоё байх нь үнэхээр сайхан. Би түүнд их дуртай. Нөгөө нэг нөлөөлөл нь хүүхдүүдийн үерхлийг эвдэж байна. Хүүхдийн үерхэл бол бие биеийгээ хайрлах, бие биеийгээ хүндэтгэх, санаа сэтгэлээ нэгтгэх, сайн муугаа ололцох өргөн хүрээнд явагдана. Үерхлээ хүчээр эвдүүлэхгүйн тулд хүүхдүүд янз бүрийн ааш гаргахдаа «хэцүү хүүхэд» болж байна. Үүн дээр л эцэг эх, багш нар бид алдаж байна.

	Тухайлбал, манай ангийн сурагч Билэгт үерхсэн хамт олноосоо холдсоноос өөр сургуульд шилжсэн, сурагч Зоригтын амь насаа алдахад хүрсэн явдал бол үерхлээ хамгаалах тэмцэл дундаас болсон. Энэ бүхнийг манай сэргийлэх нөхөд зөв ойлгож бидэнд тусалж байгаад баярлаж байна гэж үгээ дуусгахад

	— Баярлалаа, Сүнжидмаа багш аа! Та бүхэн манай байгууллагын ажилд их тус хүргэлээ. Түүний тулд та бүхэнд цөмд нь талархал илэрхийлье гэж Галсан хэлээд:

	— Сурагч Зоригтын бие нь сайн байгаа. Удахгүй эмнэлгээс гарна. Харин гэмт этгээд манай мэдэлд байгааг мэдэгдье гэв.

	Хэдхэн өдрийн өмнө эрчимт эмчилгээний тасалгааны үүдэнд сэтгэлийн гунигт дарагдан зогсож байсан энэ хүмүүс өнөөдөр цөм баяр баясгалантайгаар уг мэдээг сонсоцгоов.

	Тэр гурвыг гэртээ ирэхэд цонх нь нээлттэй байв. Нээлттэй цонхоор гитарын дуу хангинан хүмүүс хоолой нийлүүлэн дуулах нь тодхон.

	Арвижих сэтгэл түгшиж «Анх удаа босго алхах гэж байгаа гаднын хүнд эвгүй юм үзүүлчихгүй юм сан» гэж бодоод Дариймааг харав. Тэр бас л сэтгэл зовуурилсан шинжтэй байв. «За бас л хэрүүл шуугиан болох нь дээ» гэж Арвижих бодоод шууд хаалган дээр очиж хонхоо дарав.

	Билэгт хаалгыг нээхэд:

	— Чи хэнтэй байгаа юм бэ? гэж шууд асуув.

	— Бадралтай гэж Билэгт хэлээд өрөөндөө орж нам жим болов.

	— Одоо ч гурвалжин дөрвөлжин хэрүүл болох байх. Энэ гаднын хүнийг яана гэж бодоод гэрт орцгоов.

	Дариймаа хувцсаа ч тайлалгүй Билэгтийн өрөө рүү шагайж хөмсгөө зангидан Арвижих руу эргэж харахад хариуд нь нүдээ ирмэж дуугүй бай гэсэн дохио өгөв.

	Дариймаа тэрхэн дороо хувцсаа тайлж өлгүүрт өлгөөд

	— Сундуй! Миний хүү малгайгаа ав. Наашаа ир гэв.

	«Авгай маань юмны учрыг ойлгож эхлэх нь байна» гэж бодсон Арвижихын сэтгэл тайвшрав.

	Сундуй зочдын өрөөнд оров. Битүү хивс дэвсэж шүүгээнд янз бүрийн аяга шаазан өрж, орос монгол олон ном хураасан шүүгээ эгнүүлсэн нь хотын тохилог айлын шинж бүрэн. «Миний ээж ч овоо сайхан амьдардаг юм байна даа. Үзсэн, сонссон бүхнээ аавдаа очиж ярих юм шүү» гэж Сундуй гэрийн эргэн тойрныг нэгд нэггүй ажиглаж суув.

	Урт цоохор нөмрөг өмссөн Дариймаа унтлагынхаа тасалгаанаас гарч ирээд

	— Билэгт ээ. Нааш ир. Ахтайгаа танилц гэж дуудав. Билэгт ч орж ирлээ. Дариймаа инээд алдан баясгалантайгаар:

	— Сундуй! Энэ миний хүү, Билэгт гэхэд

	— Аа тийм үү? Эртэд гол дээр үзсэн хүүхэд байна гээд суудлаас босов.

	— Билэгт ээ ахтайгаа танилц гэж ээжийнхээ хэлэхэд Билэгт гайхан

	— Ээж ээ, энэ хүн чинь Зоригтыг уснаас гаргадаг хүн байна гэв.

	— Тэр хүн чинь мөн. Энэ хүү чинь чиний төрсөн, ах байж шүү дээ гэхэд Сундуй:

	— Миний дүү аргагүй шүү дээ гээд Билэгтийг үнсэв.

	Дариймаа Арвижих хоёр баярлан инээлдэж эцэг нь Билэгтийгээ, дэргэдээ суулган ахан дүү хоёрын төөрөлдсөн учрыг хэлж өгөв. Энэ үед Бадрал орж ирээд ах дүү хоёрын учралыг гайхан зогсов. Дариймаа Бадралд чихэр авч өгөөд:

	— Чи Билэгтийг дагуулаад гарах гэж байна уу? гэж асуухад

	— Үгүй, эгч ээ гэж Бадрал зоримог хариулав.

	— Ганбаа ч чиний унаган найз юм биз дээ?

	— Үгүй, Дариймаа гуай. Би түүнтэй найзлахаа больсон.

	— Чи, найзынхаа юу хийж байгааг мэдэж байгаа биз?

	— Мэдэж байгаа. Би өөрийнхөө бурууг ч ойлгосон. Үүнийг Билэгтдээ ч хэлсэн. Одоо түүнтэй хэзээ ч нийлэхгүй.

	— Сайныг дагавал сарны гэрэл, мууг дагавал могойн хорлол гэдэг эцэг өвгөдийн сургаалыг санаж яв гэж Дариймаагийн сургамжлан хэлэх үгийг Арвижих сонсоод «Авгай минь ухаан суух нь ээ» гэж их баяр лав.

	— Баяртай! гээд Бадралыг гарахад Билэгт Сундуй хоёр өрөөндөө орж амьдралын өнгөрүүлсэн сониныг удаан ярилцав.

	Арвижих, Дариймаа хоёр цай чанаж, хоол хийн зочныхоо ширээг чихэр жимс идээ будаагаар дүүргэж засав.

	Тэд дөрвүүлээ ширээ тойрон суув. Дариймаа цайныхаа дээжийг Арвижихад хийж өгөөд дараа нь Сундуйд барив.

	«Төрсөн ээжийнхээ анх удаа хийж өгсөн цайг ууж сууна гэдэг ямар их аз вэ!» гэж Сундуйн бодоход цээжинд арван тавны сар гийх шиг болов. 

	Цай ууж суусан Арвижих Сундуй руу харж 

	— Аав чинь сайн биз дээ? гэж асуув. 

	— Аав сайн Сүүлийн гурван жил дараалан нэг ч төлийн хорогдолгүй 100 эм хониноос 100-120 хурга авч аймгийн аварга малчин болсон.

	— Чамайг гэртээ байхгүй байхад хэнтэйгээ байдаг юм бэ?

	Аавын дүүгийнх айл явдаг юм. Ээж та манай аавын дүүг таних байх. Пунцаг гэж нэг адуучин бий гэж хэд Дариймаагийн царай улайж хариу хэлсэнгүй. Сундуйн асуулт бүр нь Дариймааг цочоож байгаа болохоор аргагүй. «Төрсөн үрээ орхисон миний буруу» гэж өөрөө өөрийгөө зэмлэж суув. Дариймаагийн энэ бодлыг улам лавшруулах гэсэн юм шиг

	— Аав маань намайг цэрэгт байхад нэг удаа өвдөж үхэх дөхсөн байна билээ гэж Сундуй яриагаа эхлэв. 

	— Тэр, хонио оторлоод ганцаараа явж байтал нь гэдэс нь базалж өвдөөд, яахын ч аргагүй болохоо хонио тууж худаг дээр очтол ашгүй худаг дээр тэмээ усалж байсан нэг хүнтэй дайралдаж гэнэ. Тэр хүн нь аавыг тэмээ унуулж бригадын төв дээр авчирч өгчээ.

	— Аав тэнд очихдоо бараг ухаангүй шахам байсан. Ганц хүүгээ эхтэй нь уулзуулж чадалгүй үхэх нь дээ гэж уйлж байсан гэж ярьдаг юм гэж Сундуйн хэлэхэд Дариймаагийн дотор харанхуйлж нүдийг нь нулимс бүрхэв. Нүдээ анихгүйг Дариймаа чармайн «Анхны хайраа өгсөн нөхөр минь шүү дээ» гэж бодож байгаагаа Арвижихад мэдэгдэхүйг хичээн доошоо харж суув. 

	— Тэгээд ашгүй Улаанбаатар хотоос дуудлагын эмч нисэх онгоцоор бригадын төв дээр очиж аавд минь мэс засал хийж эдгээсэн юм.

	— Мухар олгой нь дотроо хагараад үхдэгийн даваан дээр авралтай эмчийн хүчээр амь гарсан гэж аав маань үргэлж ярьдаг юм гэхэд Арвижих эмч өнгөрсөн удаа тохиолдсон нэг явдлаа санаж 

	— Баянговь сумын «Богд» бригад уу? гэж асуув.

	— Тийм ээ. Яг Богд бригад гэж Сундуй хариулав.

	Арвижих үсээ илж нэг хэсэг дуугүй сууснаа босож аяганыхаа шүүгээнээсээ үзэмжтэй сийлсэн модон морь гаргаж ирээд Сундуйд үзүүлж

	— Чи үүнийг таньж байна уу гэж асуув.

	Сундуй нүдээ том болгон харснаа

	— Таньж байна. Энэ нь миний зорж хийсэн морь байна гээд Арвижихыг ширтэв.

	— Энэ модон морийг аав чинь надад бэлэг болгож өгсөн юм шүү дээ гэв.

	Сундуй баярлан:

	— Та чинь миний аавд мэс засал хийсэн эмч байх нь ээ гэж суудлаасаа босон Арвижихад баяр талархлаа илэрхийлэн гар барив.

	Маргааш нь амралтын өдөр байсан ч Арвижихынх эрт босож Дариймаа цайгаа чанаж гэрийнхэндээ ширээ засаж өгөв. Арвижих, Сундуй, Билэгт гурав ширээнд сууж цайлав. Өглөөний нар цонхоор тусаж шүүгээний шилийг нэвт гийгүүлэн түүний цаана байгаа модон морь нь нүдэнд нь бүр ч тод тусав.

	— Энэ морийг зороод аавдаа үзүүлэхэд

	— Сайхан морь болж. Миний хурдан хар морьтой адил, суман дэлтэй босоо чихтэй болж гэж хэлснийг санаад

	— Чи морь унаж чаддаг уу? гэж хажуудаа суугаа Билэгтээс асуув. Билэгт толгойгоо сэгсэрч

	— Үгүй гэв.

	Энэ яриаг Арвижих угтуулж

	— Миний хүү зун ахындаа очиж морь унаж сур! Морь унаж явахад их сайхан шүү! гэж хэлэхэд Билэгт баярлан

	— Морь унах нээрэн сайхан биз ах аа? гэж асуув.

	— Сайхан. Хурдны морь унах бүр гоё шүү. Манай аав нэг сайхан хурдан морьтой байсан юм гэнэ билээ. Миний энэ модоор хийсэн морийг хурдан хар морьтойгоо их адилхан болж гэж магтдаг байсан юм гэж Сундуйн хэлэхэд Билэгт;

	— Та тэр хар морийг унаад уралдаж байсан уу? гэв., 

	— Үгүй. Тэр чинь бүр эрт юм гэнэ билээ. Аав маань үлгэр домог шиг юм ярьдаг юм гэв.

	Сундуйн яриаг Билэгт үнэхээр сонирхож байгааг Дариймаа зөвхөн сонсоод зогссонгүй хоёр хүүгээ хооронд нь дасгах сайхан эхлэл ажил амьдралын яриа, хөөрөөн дунд гарах юм байна гэж баярлан:

	— Сундуй чи дүүдээ тэр мориныхоо тухай ярьж өгөөч гэхэд Арвижих, Дариймаагийн сэтгэл хөгжиж байгаа бахдан

	— Тэг л дээ. Сундуй гэв.

	Сундуй толгой дохиж:

	— Аав нэг өдөр хурдан хар морио барьж унаад чонын авд гарч гэнэ. Уулын хярд гараад чоно үргээж явсан чинь хадан цохион дундаас хоёр чоно босоод хоёр тийшээ зугтааж гэнэ.

	Аав аль томыг нь харж байгаад сэрвээний нь хар үс боссон азарган чонын хойноос хөөж гэнэ. Чоно уулын бэл өөд харвасан сум шиг сунаж байна гэнэ. Хар морь хойноос нь хазаар даран ухасхийж, чоныг дорхноо гүйцжээ. Аав том тэнзэн ташуураар чонын толгойг хага цохиж алсан юм гэнэ билээ гэхэд Билэгт сэтгэл нь хөдлөн:

	— Тэр морио яасан бэ? гэж асуув.

	— Мөн хурдан морь байжээ гэж Арвижих бас хажуугаас нь бахдав.

	— Тийм ээ. Нээрэн хурдан морь байсан. Аав тэр хар морио эх орны дайны үед Зөвлөлтийн улаан армид бэлэг болгож өгсөн юм гэнэ билээ. Тэр хар морийг нь унаж явсан гвардийн хурандаа Добрушин гэдэг даргаас ирсэн захиаг аав нандигнан хадгалж явдаг юм..

	«Ийм морьдоо илгээсэн монгол анд найз нартаа баярлалаа. Энэ хүнд тулалдаанд бидэнд монгол морь аргагүй л сайн хань боллоо» гэж Сталинградын дэргэдээс монгол мориор Эльба мөрөн хүртэл ялалтын аялал туулсан тэр хурандаа бичсэн байдаг юм гэж ярихад тэд цөм баярлацгаав.

	Дариймаа харилцуурыг авч:

	— Байна. Сайн. Чи Билэгттэй ярих уу? гэж асуув. 

	Билэгт харилцуурыг аваад: 

	— Байна уу? гэснээ Нарангийн зөөлөн эелдэг дуу сонсогдоход 

	— Зоригт дээр ах бид хоёр очих гэж байна.

	— Тэгье. Гурвуулаа очих уу? гэхэд Дариймаа

	— Тэг, тэг. Гурвуулаа оч гэж хажуугаас нь хэлэв.

	Урьд нь ингэж Нарантай яриулдаггүй байсан ээж нь Билэгтэд нэг л ондон, зөөлөн эелдэг харагдав. 

	— Хүн юмыг ухаарах сайхан юм гэж Билэгт бодоод Сундуйтай хоёулаа гарав.

	Хотын гудамжаар машин сүлжилдэн хүмүүс нааш цааш зөрөлдөн их л хөл хөдөлгөөнтэй. Тэр хоёр гол гудамжийг уруудан Билэгт энэ тэрийг зааж явснаа

	— Ах аа. Хоёулаа тэр мухлагт орох уу? гэв.

	Сундуй гайхаж монгол дээлийнхээ энгэр заамыг засан

	— Энэ юуны газар вэ? гэв.

	— Пивоны мухлаг. Би танд пиво өгье гэж Билэгтийн хэлэхэд Сундуй толгойгоо сэгсрэн:

	— Чи юу хэлж байна. Би пиво уудаггүй гэж хэлээд нүдээ анивчин дурамжханаар харах нүүрэн дээрээс нь түүний эвгүйцсэн байдлыг мэдсэн авч жишимгүй царай гаргав.

	Сундуй түүний жишимгүй царай гаргахад бүр ч дургүй нь хүрч:

	— Билэгт ээ. Чи бид хоёр нэг эхээс цувж төрсөн ах дүү хоёр. Дөнгөж өчигдөрхөн нүүр учирч бие биеэ үзэж байгаа боловч ах дүүгийн журам гэдэг юунаас ч илүү элбэрэл хайртай байх ёстой. Би сая чиний хэлсэн үгийг сонсоод хачин эвгүй юм бодогдчихлоо гээд замын улаан гэрлийг харан зогссоноо:

	— Чи ер нь архи пиво ууж, тамхи мамхи татдаг юм биш биз? гэж эрсхэн хэлэв.

	Билэгт хэлсэн үгэндээ бантан дуугүй зогсож толгойгоо маажив.

	Сундуй энэ хэргийг учрыг урьд сонсож мэдсэн болохоор Билэгтээс асуусан асуултынхаа хариуг яг мухаргүй нэхэж хэлүүлсэнгүй.

	— Одоогийн хүүхэд залуучууд бүхэн эрдэм сурч мэргэжилтэй болоод эх орныхоо төлөө тустай үйлийг бүтээхээс илүү зорилго байхгүй. Чиний өмнө ийм сайхан ирээдүй хүлээж байна. Ийм болохоор чи энэ сайныг санаж хүний сайнтай нөхөрлөж, архи тамхинаас хол явах хэрэгтэй гээд түүнийг харахад зовхи нь бууж нэлээд гэмшсэн шинжтэй.

	— Ах нь дүүгээ сургадаг, дүү нь ахаасаа сонсдог хүний ёс. Би ч төрсөн дүүгээ олж авснаас хойш чамайг яаж л явбал тэгж яваг гээд хаячихгүй шүү, Билэгт ээ!

	— Ах аа, ногоон гэрэл аслаа. Явъя гээд Сундуйг хөтлөн замын гарцыг гатлан яваа Билэгтийн толгойг Сундуй илж

	— Миний дүү, ахынхаа хэлснийг ойлгов уу? Сурагч хүн чинь архи, тамхи огт хэрэглэж болохгүй. Чи намайг хар. Би чамайг бодвол цэргийн хугацаа дуусгачихсан том эр хүн. Гэтэл одоо хүртэл архи амандаа! хүргэж тамхи хамартаа үнэртэж үзээгүй хүн. Миний аав намайг ингэж сургасан юм. Битгий, тэгж саваагүйтэж яв гэв.

	«Үнэн шүү. Энэ ч хөдөөгийн нэг болхи эр биш юм. Аргагүй л дээ. Энгэр дээр нь гялалзаж байгаа «Шударга журам» медалийг нь хар. Миний сайн нөхрийг аварсан хүн» гэж Билэгт бодож сэтгэл дүүрэн баяртай явахдаа өмднийхөө арын халаасанд хийсэн янжуурыг тэмтчин барьж үзээд «Ах харчих вий дээ. Бас эвгүй юм болно гэж бодон ахынхаа нүдийг хариулан халаанаасаа тамхиа гаргаж замын хажуугийн хогийн саванд хаяв.

	Төв эмнэлгийн байшинд ойртож явтал Наран гүйж ирэв. Гурвуулаа явсаар эмнэлгийн үүдээр оров.

	Цонхоор харж байсан Зоригт тэднийг угтан гарч ирэв. 

	— Зоригт оо, чамайг уснаас гаргаж аварсан хүн энэ. Миний ах шүү дээ гэхэд Зоригт баярын царайгаар. — Сундуй ахыг мэднэ. Бага дэслэгч Галсан гуай надтай танилцуулсан юм. Харин чиний ах гэдгийг нь л сайн ойлгохгүй байна гэхэд хажуугаас нь Наранд түүнд бүх учралыг ярив.

	— Сайхан учрал байна. Ах дүү хоёрт баяр хүргэе. Сундуй ахыг «Шударга журам» медалиар шагнуулсанд баяр хүргэе гээд гарыг нь барив.

	— Бие сайн уу?

	— Сайн. Сонин сайхан юу байна?.

	— Сониноос, цагдан сэргийлэх газар сонин уулзалт хийлээ. Багш Сүнжидмаа түүнд оролдож чухал үг хэлсэн;. 

	— Манай ангийнхан намайг эргэж ирсэн. Арвижих эмч намайг удахгүй эмнэлгээс гаргана гэсэн; Би энэ романыг уншиж дууслаа. Их сонин ном байна гэж Зоригтыг ярихад Сундуй:

	— Энэ роман дэлгүүрт байгаа болов уу. Үүнийг чинь дүүдээ аваачиж өгөх юм сан. Манай дүү ном их уншдаг юм гэж хэлэхэд

	— Та бас дүүтэй юм уу? гэж Билэгт урамтай гэгч асуув.

	— Тийм ээ, дүүтэй. Манай аавын дүүгийн хүү.

	— Одоо хэддүгээр ангид сурдаг юм?

	— Наймдугаар ангиа төгсгөөд МХЗЭ-ийн илгээлтээр хөдөө гарч малчин болсон том залуу.

	— Малчин болоход сайхан уу? гэж Билэгтийн асуухад

	— Чи малчин болох нь уу? Өнөө геологич болно гэдгээ яасан бэ? гэж Нарангийн хэлэхэд

	— Нээрэн тийм шүү дээ гэж Зоригт хэлээд хоёулаа инээлдэв. Билэгт дахин юу ч дуугарсангүй, Сундуй руу харав.

	Хүн ямар л ажил хийж сурна. Ямар л мэргэжил олно. Тэр бүгд сайхан. Манай дүү мал маллаж сурсан. Түүнийгээ сайхан гэж бахдаж явдаг. Манай дүү сүүлийн 3 жилд 552-624 толгой эм хонь хорогдолгүй маллаж 100 эхээс 101 төл бойжуулж, үйлдвэрлэлийн даалгаврыг 121 хувь биелүүлж «Аварга малчин залуу» цолоор шагнуулсан. Ингээд сумын залуу аварга болсон. МХЗЭ-ийн Төв Хорооноос өнгөрсөн зун Москва хотод явуулсан юм. Тэр Москвагаас ирэхдээ авгайдаа, «Москвагийн үдэш» гэдэг дууны аялгуу оруулсан баян хуур авчирч өгсөн. Түүнийг авгай нь дагаад их сайхан дуулдаг юм гэхэд Билэгт:

	— Тэгээд дүү чинь бүр гэрлэчихсэн юм уу? гэж асуув.

	— Тийм ээ. Ноднин намар нутгийнхаа нэт охинтой гэрлэж хуримаа хийсэн. Урд нь хоёулаа нэг ангит сурч байсан юм. Тэр бас илгээлтээр хөдөө гарч малчин болсон охин. Одоо манай бригадын тэргүүний саальчин. Тэднийх одоо таван ханатай том цагаан гэртэй, хувин хувин айраг сүү бялхуулсан, дээвэр дүүрэн ааруул ээзгий дэлгэсэн айл байгаа. Манай бэр их золбоотой охин байгаа юм. Хуримаа хийх өдөр нь манай дүү бэр бид гурав суман дээр очиж гэрлэлтээ батлуулчхаад буцахдаа жороо морьдын явдал дүйлгэж хурд сорин уралдахад бэр охин маань түрүүлж ирээд: уяан дээр буухдаа:

	— Та хоёр жолоогоо зөв барьж морьдынхоо амыг тааруулж чадахгүй байна гэж биднийг шоолж байсан юм. Манай нутгийн малчин залуучууд ийм л байна шүү дээ гэж Сундуйг хэлэхэд

	— Нээрэн сайхан юм! гэж Билэгт баярлав.

	Наран түүний баясгалант царайг талархан харж нүдээрээ инээмсэглэх нь бүр ч сайхан. Урьд урьдаас сайхан, сормуус нь дэвэлзээд нэг л хачин.

	— Уулзах цаг дууслаа. Гаднын хүмүүс явцгаагаарай! гэж жижүүрийн хэлэхэд хүмүүс уван цуван явцгаав.

	— За дараа баяртай уулзъя! гэж Сундуй, Билэгт, Наран нар Зоригтын гарыг барьж гарцгаав.

	Нар тунгалаг, сэрүүхэн салхи сэвэлзэх нь тэдэнд баяр хүргэх мэт.

	— Хуучин сургуульдаа эргэж очоод ангийнхантайгаа хамт сурах юм сан. Сундуй ахыг ээжид хэлж өгөөч! гэж гуйх юм байна гэж Билэгт энэ ялдамд бодов.

	 

	
XIX

	Дараагийн нэг өглөө ээж хүү хоёр, хоёулхнаа гэртээ үлджээ. Амьдралдаа удаан уулзаагүй эх хүү хоёр амин халуун үгээ солилцож өөр өөрийнхөө сэтгэлийг онгойлгох нь аргагүй.

	Сундуй өврөөсөө мөнгөнийхөө түрийвчийг гарган уудалж өргөн хөмсөгтэй том хар нүдээ дэлгэн ээж уруугаа эелдэгхэн харж:

	— Май, ээж ээ. Энэ миний хөдөлмөрийн хөлсний дээж. Би нэгдлээсээ анх 120 төгрөгийн цалин авахдаа танд өгөх гэж арван төгрөг авсан юм. Нэлээд хэдэн жил хадгаллаа гээд хоёр гардан барихад Дариймаа мэхийн авч

	— Баярлалаа. Миний хүү! гэж хэлээд хоолой нь зангирав.

	«Энэ арван төгрөг чинь үнэндээ биш, хүүгийн маань хөдөлмөр хийсний ариун бэлэг байжээ. Эхийгээ гэсэн үрийн сайхан сэтгэл үүнд шингэж явсан байна» гэж бодон их л сэтгэл хөдлөв.

	— Ингэж эхэлсэн яриа ч намайг ёстой харах газар үгүй болгох байх гэж Дариймаа бодохоос айх шиг болж яриагаа займруулан

	— Аав чинь юм захисан уу? гэж асуув.

	Сундуй баяртай царайгаар

	— Онц захисан юм байхгүй. Би ээждээ гоёлын гутал, аавдаа нэг сайхад үстэй малгай олж өгөх юм сан гэж бодох юм. Тийм юм олдох болов уу.

	— Дулмаа хэдэн номерын гутал өмсдөг юм бэ?

	— 36 номер. Өндөр өсгийтэй гутал бол 37-ч болох байх.

	— Аав чинь ямар малгай гээд байгаа юм бэ?

	— Савхин оройтой булган малгай гэж хэлэхэд «Их дээгүүр зантай улс юм» гэж Дариймаа бодсоноо Сундуйд мэдэгдэхгүйг хичээж нүдээ анивчин үсээ илэв.

	— Би ч аав ээж хоёрыгоо гоё явуулах юм сан гэж боддог юм гэж Сундуйн хэлэх нь Дариймаагийн далд бодлыг нүүрэн дээрээс нь ил харсан юм шиг болов. «Ингээд хэлсэн үг, бодсон бодол бүр маань дор бүрнээ таарсан хариугаа авах нь ээ» гэж Дариймаа эмзэглэн бодоод хүүгээ өөртөө татах санаагаар

	— Дулмаа чамд ямар байдаг вэ? гэж асуув.

	Сундуй баяр хөөртэйгөөр

	一 Манай ээж надад тун сайн. Намайг бага байхад өвлийн хүйтнээр өвөртөө хийчхээд хониндоо явдаг байсан юм гэнэ лээ. Сайн ч ээж, сайхан ч ээж дээ. Би уг нь миний ёстой төрсөн ээж л гэж боддог байсан гэж Сундуйн ярих нь Дариймаагийн эмзэглэсэн бодлыг эрээд олсон шиг юм шиг сочоов. Дариймаа яриагаа залж чадсангүйдээ бантаж дув дуугүй суув.

	Тасалгааны дотор ханын цагны тог тог цохих чимээнээс өөр аниргүй сэтгэл зовсон Дариймаа үе үе санаа алдана.

	Сундуй эхэлсэн яриагаа дуустал хэлэхээр шийдсэн бололтой халимаг үсээ илж

	— Би арван нас хүртлээ өөр эхээс төрсөн гэдгийгээ огт мэдэхгүй явлаа гэж эхэлж ярих нь Дариймаад босоод явж ч болохгүй, сонсоод суухад ч хэцүү санагджээ.

	Идэр гурван есийн хүйтний үе байсан юм сан. Нэг өдөр намайг хонь хариулаад явж байтал гэнэт тэнгэр бүрхэж нүд чихгүй цасан шуурга тавих нь тэр. Би хоньтойгоо хөөцөлдөж уулын бэл эрэг жалгыг бараадсаар яваад хонио гэр уруугаа дөхүүлж чадалгүй хээр хоносон юм. Үүрээр аавыг ирэхэд миний эрүү ам зуурчхаад дуугарч чадахгүй хөл гар минь мөс шиг болчихсон байсан юм. Тэгээд би хэдэн өдөр халуурч өвчтэй гэртээ хэвтэж байлаа. Нэг орой ээжийг хурга хашаанд оруулах гээд гарах хооронд аав маань миний магнайг илж.

	— Ашгүй миний хүү халуураагүй байна. Аав нь хүүгээ муу байхад тун их сэтгэл зовлоо гэж санаа алдаад нэг л юм хэлэх гээд байгаа янзтай. «Аав маань намайг хүнд өвчтэй байна гэж сэтгэл нь зовоод байгаа юм байх даа» гэж бодоод

	— Аав аа. Миний бие гайгүй. Удахгүй зүгээр болно. Та битгий сэтгэлээ зовоо гэж хэлсэн чинь

	— Тэр ч тийм ээ гэж аав уртаар санаа алдав. Би бүр гайхав. Аавын царай наг л баргар.

	— Миний хүү одоо нас чинь арав гарлаа. Удахгүй том эр болно. Миний хүү төрсөн эхтэйгээ уулзах юм шүү дээ. Орчлон ертөнцөд төрсөн эхээс илүү ачтай энэрэлтэй хүн байдаггүй юм гэж аавынхаа хэлэхэд би бүр гайхаж:

	— Та юу хэлж байна? гэж асуухад

	— Миний хүү гайхах хэрэггүй. Ямар ч хүнд амьдралын ээдрээ байдаг юм. Хүн түүнийг туулж өнгөрөөх нь зүй. Миний хүүгийн ээж Дариймаа гэдэг хүн Улаанбаатарт бий. Чи тэр хүнтэй хэзээ нэгэн цагт уулзаж сайхан эр болсныгоо үзүүлэх юм шүү. Тэгвэл ээж чинь баярлана. Сэтгэлийн олон ээдрээний нэг нь тайлагдана гэлээ.

	— Энэ ээж маань миний төрсөн ээж биш юм уу.

	— Төрүүлсэн эхээс чинь илүү өсгөж бойжуулсан эх чинь Дулмаа мөн. Чи түүний ачийг хэзээ ч мартаж болохгүй.

	— Нээрэн үү, аав аа?

	— Нээрэн миний хүү. Үүнийг ээждээ хэлж огт болдоггүй юм шүү.

	— Тэгвэл та миний ёстой аав мөн үү?

	— Аав нь чиний ёстой аав нь! гээд саяын миний авчирсан зургийг аав надад үзүүлж

	— Дариймаа бид хоёр залуудаа ийм байлаа гэж ярьсан юм гэж Сундуй ярих нь Дариймаагийн зүрхийг шимшрүүлэв.

	— Ээж та тэгээд миний аавын сэтгэлийг гомдоочихсон юм байдаг шүү! гэж Сундуй хэлээд бугуйн цагаа харснаа:

	— Цаг явж өгчээ. Хичээл эхлэх дөхөж байна. Би явлаа. Та миний гуйсныг бодож Билэгтийг хуучин, сургуульд нь оруулж сургах хэрэгтэй шүү. Би төрсөн дүүгийнхээ төлөө бас л сэтгэл зовж байна гээд бичгийнхээ савыг авч гэрээс гарав.

	Байшинд нам жим. Харин Дариймаагийн сэтгэлд урьдын амьдрал нь нэхэн бодогдов. Хүнийг гомдоож хүүхдээ өнчрүүлнэ гэдэг ч муухай юм. Би яагаад тийм болчихлоо доо. Хүүхдээ төрүүлээд дөнгөж хоёрхон сар болж байсан юм даг. Хүүхэд маань ханиад хүрч бүлээрээд тун муу байсан. Нэг орой улс амьтан хонь малаа саахаар гарсан хойгуур манай хамаатныд гавж лам орж ирээд 

	— Чиний тэвэрч суугаа амьтанд чинь муу юм шүглэжээ. Чи наадахыгаа орхиод түргэн зайл. Хэрэв ингээд байвал чиний нас биед цөвтэй. Чи амиа бод! гээд ном уншиж намайг эрхээрээ савж таримдан үдэш нь үл таних хүний тэмээн ачаанд суулгаад явуулчихсан. Тэгээд л үрээ өнчрүүлж, нөхрөө орхичихсон юм гэж санаа алдан нүднээсээ хар аяндаа урсах нулимсаа арчин

	— Хожим хүнээс сонсоход гавж лам намайг Доржоос холдуулах хорон муу санаагаар тэгж явуулсан юм гэнэ билээ. Яагаад тэр вэ гэвэл эвлэлийн гишүүн Дорж, гавж ламыг мэргэ төрөг тавьж хүн ардыг мунхруулж өргөл барьц авч байна гэж олны өмнө шүүмжилж байсны өшөө авсан нь тэр юм гэнэ билээ. Энэ бүхнийг хэн ч мэдэхгүй. Үүнийг л Сундуй хүүдээ ойлгуулах юм сан гэсэн гүн бодолд дарагдан суутал хаалганы хонх дуугарахыг сонссонгүй. Нэг мэдэхэд хаалгыг чангаар тогших чимээ сонстов.

	Дариймаа хаалгыг тайлахад Донжид орж ирэв. Түүний нүд орой дээрээ гарчээ. Дариймаагийн зовсон зүрхийг Донжидын үргэсэн нүд бүр ч сочоов.

	— Суугаач Донжид оо.

	— Суух ч яах вэ?!

	— Бие чинь сайн уу?

	— Сайрхаад байх ч юм алга. Билэгт хаа очсон бэ?

	— Хичээлдээ явсан гэж Дариймаа хэлээд дотор нь пал хийв.

	Тэр цай аягалж Донжидод бариад нүүр өөд нь харав. Хөмсгөө зангидаж духныхаа атирааг хуйлруулсан нь үнэхээр уурлаж тэвдсэн шинжтэй.

	Донжид цай ч уусангүй, өврөөсөө Дугтуйтай захиа гаргаж

	— Чи үүнийг харж байна уу? гэв.

	Дариймаа захиаг авч эвхээсийг дэлгэв.

	— Нараан! Би чамд нэг чухал зүйлийг хэлэхээр шийдлээ. Чи бид хоёрын сэтгэл нэг, санаа адилхан болохоор чамайг энэ зүйлийг зөвшөөрнө гэж итгэж байна» гээд цааш нь унших гэтэл Донжид захиаг шүүрэн авч

	— Танай Билэгт чинь одоогийнхоо сурч байгаа сургуульд дургүй болохоор хоёулаа Баянхонгор аймгийн төвийн 10 жилийн сургуульд хамт шилжин очиж суралцъя. Манай ахынх тэнд байдаг болохоор бид хоёрт бүх талаар тусална. Хамт нэг дор сурах сайхан. 10-р ангиа төгсгөөд хоёулаа хөдөө илгээлтээр гарч, чи саальчин, би адуучин болох уу? гэж бичсэн байна. Одоо яах билээ? гэж сандран гар хуруу нь чичрэв.

	— Үгүй бас хачин юм. Чи үүнийг хаанаас олов гэж Дариймаагийн асуухад Донжид

	— Хог шүүрдэж явтал Нарангийн орон доогуур нэг дугтуй хэвтэхээр нь аваад үзсэн чинь энэ захиа байж байна гээд

	— Энэ захиаг Нарангийн багшид аваачиж өгөх үү? гэж эрсхэн асуухад Дариймаа бүр гайхав.

	— Багшид нь өгч болохгүй. Наранд өөрт нь өгч учрыг ярьсан нь дээр.

	— Яадаг юм, багшид нь өгөхөд. Үүнийг ямар манай охин бичсэн биш. Танай хүүхэд бичсэн болохоор түүнтэй ярина биз, 

	— Донжид минь. Ийм хэрэг дээр танай манай гэж ялгаад хэрэггүй байх шүү. Аль вэ. Би нэг уншаадахъя гэж Дариймаагийн хэлэхэд Донжид бүр тэвдэн захиаг дэлгэн:

	— Үгүй бас хачин юм.

	«Танай, манай хоёр ээж биднийг уулзуулах ч үгүй утсаар яриулах ч үгүй үргэлж хавчиж байх юм. Ийм хашаан дунд чи бид хоёр яаж үерхэж бие биеийгээ хайрлаж явах юм бэ» гэж үг үсэг дараалан уншив.

	Дариймаа Донжид хоёр мэл гайхаж цэл хөхрөн нүүр нүүрээ ширтэн сууцгаав.

	— Хүүхдүүдийн үерхэл гэдэг ч их эмзэг нарийн юм байдаг юм байна. 

	— Тийм юм аа. Энэ эмзэг нарийн юмыг муйхар хүчээр эвдэж лав болдоггүй юм байна.

	— Чи бид хоёр ч энэ талаар бүрэн алдлаа.

	— Одоо багш дээр нь очъё. Зөвлөгөө авъя гэж Дариймаагийн хэлэхэд Донжид толгой дохив.

	Энэ ярианы дунд Арвижих орж ирэв. Дариймаа Билэгтийн захиаг түүнд авч өгөв. Арвижих захиаг гүйлгэн хараад:

	— Энэ ч та хоёрын зан араншнаас л болж байгаа хэрэг. Түүнийгээ та хоёр одоо ойлгож байгаа биз гэхэд Дариймаа, Донжид хоёр гэмшилтэйгээр түүнийг ширтэж

	— Одоо яах вэ? гэв.

	Сайн өдрийн өглөө. Урт намрын урьхан хонгор салхи цонхны салхивчаар сэнгэнэтэл үлээж ширээ засаж байгаа Зоригтын хацрыг илбэх ажээ.

	— Ээж ээ ширээгээ шинэ цагаан бүтээлгээр бүтээчих үү? гэж Зоригтын асуухад алхан хээтэй мөнгөн тавагтай алим барьсан Хажидмаа зочдын өрөөнд орж ирээд тавгийг ширээн дээр тавих зуураа:

	— Миний хүү. Ширээгээ сунгачих. Танай ангийнхан цөм ирэх юм байгаа биз дээ. Тэгээд шинэ бүтээлгээрээ бүтээчих гэв.

	Гал тогооны өрөөнд халбага шанага хангинаж

	— Хажидмаа, махаа юунд гаргах вэ? гэж аав нь бас дуудав.

	— Эх хүн, эхнэр хүн гэдэг ийм эзэн байдаг байх нь ээ. Аав бид хоёр ч ганц ээжийн гарыг харж сурчихсан хоёр байна даа, за яах вэ гэж Зоригт бодоод ширээгээ бүтээж идээ будаагаар дүүргэв. Ширээний голд том зэсэн цартай боов тавихдаа

	«Хайрт хүүгийнхээ 17 насны ойд» гэсэн үсгийг Зоригт хараад:

	«Нөхөд маань юу гэх бол?! гэж эргэлзэж байснаа «Хүүгийнхээ насны ойг энэ жил олигтой хийнэ. Эзэн хүн, эх хүн мэдэж байгаагаас хойш би юу гэж ээжийн сэтгэлийг эвдэх вэ?» гэж бодов.

	Аав нь орж ирээд мэр сэр бууралтаж яваа үсээ хойш нь илж

	— Та хоёр ширээгээ сайхан засжээ гэж магтахад «Ээжийн бодол аавд таарснаас хойш болох нь тэр» гэж Зоригт бодон, аавынхаа энэрэнгүй бор царайг баярлан харж байв.

	Ээж нь халуун савтай цай барин орж ирээд ширээн дээр тавингаа

	— Та хоёр одоо хувцсаа өмсөцгөө! Миний хүү аавынхаа авчирч өгсөн шинэ костюмыг өмс. Одоо ангийнхан чинь ороод ирнэ гэв.

	Аав хүү хоёр гоёлынхоо хувцсыг өмсөв. Аавын нь авч өгсөн улаан судалтай хүрэн бор костюм Зоригтод эвтэйхэн зохижээ.

	Ээж нь цамцны нь товчийг товчилж хормой хотыг нь засан

	 

	«Урд хормой нь унага даага

	Хойд хормой нь хонь хурга

	Эд нь хэврэг, эзэн нь мөнх

	Өвөр дүүрэн эрдэм номтой

	Өнө мөнх жаргаж явах болтугай!»

	 

	гэж ерөөгөөд мөнгөн аягатай сүү амсуулж аав ээж хоёр нь хүүгээ үнсэв.

	Энэ зуур хаалганы хонх жингэнэв. Зоригт хаалга тайлж ангийнхныгаа угтахад:

	— Сундуй ах аа. Та түрүүлээд орооч! гэж Нарангийн хэлэх нь тод. Энэ чимээгээр Самбуу Хажидмаа хоёр Сундуйг угтан уулзаж, гар барилдан мэндлэв.

	Сундуйн энгэрт гялалзах «Шударга журам» медаль бор хул торгон дээлийн өнгөнөөс тодхон ялгарч түүний эр зоригийг илтгэх нь Зоригтын аав ээж хоёрт улам хүндэтгэлтэй, улам ч энэрэлтэй.

	Болор савтай амьд цэцгийг Билэгт Наран хоёр өргөж Зоригтод бариад:

	— Энэ бол манай ангийнхаас чиний 17 насны ойд барьж байгаа баярын цэцэг. Улаан цэцэгт нь үерхлийн хайр шингэж, усан болорт нь нөхөрлөлийн сэтгэл гэрэлтсэн юм шүү гэж хэлэх нь цугласан олны баяр жавхланг бадраав.

	— За хүүхдүүд ээ, ширээнд сууцгаа! гэж Хажидмаа хүүхдүүдийг урив. Ширээний хамгийн хүндтэй байранд Сундуйг, хажууд нь Зоригтыг суулгав.

	Самбуу хадаг дэлгэн дээр нь мөнгөн аягатай сүү тавьж

	— Хайрт хүүг минь үхлийн аюулаас аварсан ачит хүү Сундуй чамд аав ээж хоёрын нь ариун хайр шингэсэн алд цэнхэр хадгаа өргөж хязгааргүй баярласан сэтгэлээ илэрхийлье гэж өргөн барив.

	— Гялай лаа Самбуу гуай. Гялайлаа, Хажидмаа гуай! Алга ташиж тасалгаа дүүрэн баяр хөгжил үүдэв.

	Хуур хөгжим хангинаж дуу дуулцгаах шуугиан дунд. 

	— Билэгтээр шүлэг хэлүүлье гэх Очирын дуу сонстов. 

	— Тэгье, тэгье. Билэгт шүлгээ уншаач гэцгээв. 

	Билэгт суудлаас босож

	— Би саяхан хөдөөгийн малчдын сэдвээр «Үүрээр» гэдэг нэг шүлэг бичлээ. Түүнийгээ унших уу.

	— Тэг. 

	 

	«Хээр хоносон сар 

	Хэнийг манаа юм бол

	Гэгээн гэрэлт туяандаа

	Юуг тусгаа юм бол.

	Хөдөөгийн айлын хүүхний

	Хөөрхнийг үзэх гэсэн юм болов уу»

	Өнөр баян монголын

	Өглөөг харах гэсэн юм болов уу?

	Улаан алчуур зангидсан

	Уран гоолиг бүсгүй

	Хархан гэзгээ суналзуулсан

	Гоолиг цэвэрхэн хүүхэн

	Саалийн хувингаа барьсаар

	Зэлэн дээр ирэхийг харав уу 

	Сүүтэй үнээгээ ивэлгэсээр

	Сааж байхыг үзэв үү?

	Энгэрт нь гялалзах тэмдэг

	Эвлэлийн гишүүний алдар, 

	Цээжинд нь гэрэлтэх одон

	Сайн малчны гавьяа.

	Хувин, хувин сүүгээ 

	Хувьтай орондоо өргөсөн

	Хул хул айргаа

	Хотол олондоо барьсан, 

	«Оргил» нэгдлийн гишүүн

	Аварга малчин бүсгүй

	Социалист монгол орны

	Цогт малчин охин.

	Энэ хөөрхөн хүүхний

	Энхрий халуун зүрх нь

	Тэр адуучин залуугийн

	Тольдох нүдэнд тусжээ.

	Эсгий малгай духдуулсан

	Эрэлхэг хүдэр залуу

	Өргөн бүс ороосон

	Идэр ганган эр

	Урт уургаа чирсээр

	Адуу уруугаа давхихыг харав уу

	Уян хуйв далласаар

	Морь уургалахыг үзэв үү.

	Хоёр залуу оройдоо

	Хотны захад уулзана

	Хорвоогийн жаргалаа нэгтгэж

	Гал голомтоо асаана.

	Манай нутгийн өглөө

	Ингэж эхэлдэг юм Сар гуай

	Монгол хүний хайр

	Ингэж хосолдог юм Сар гуай!» 

	 

	гэж унших дуусахад хүүхдүүд алга ташин

	— Аятайхан шүлэг болж! гэж зарим нь магтана.

	— Энэ чинь хэнийг хэлж байгаа юм бэ? гэж зарим нь инээлдэв.

	Олны дундаас Очир босож:

	— Энэ чинь манай хоёр найзыг хэлж байгаа юм байна. Саальчин хүүхэн нь Наран, адуучин залуу нь Билэгт өөрөө байна гэж ил үгтэйгээрээ хамгийн түрүүн хашхирав.

	Хүүхдүүдийн инээлдэх нь тасалгаа дүүрэв. Энэ инээдэм шуугиан дунд Дариймаа тэднийд орж ирээд зочдын өрөөний хаалгаар шагайхад нь Билэгт харж:

	— Ээж энд юу хийж явдаг билээ? гэж сэтгэл нь зовж байв.

	Самбуу Хажидмаа хоёр Дариймааг угтан авч мэнд усаа мэдэлцэв.

	Анх орж байгаа айлын юм бүхэн нь содон. Гэрийн сав суулга үзэмжтэй, шилтэй шүүгээнд ном өрж, хивс дэвсэн, тавилга хэрэгслээ зохистой зассан нь соёлт айлын шинж зохицжээ.

	— Ажилчин улс юу базаах вэ. Хог новшинд дарагдсан бохир бүдүүн айл байх гэж бодож явсан нь шал өөр.

	— Таны бие сайн уу? 

	— Сайн, 

	— Арвижих эмч бий юу?

	— Бий.

	— Манай Хажидмаа, Арвижих эмч хоёр дунд сургуульд хамт сурч байсан багын найз нар. Одоо болтол үерхэж явдаг юм. Та хоёр хамт ирэхгүй яагаа вэ гэж Самбуугийн ярих нь Дариймаад их сайхан санагджээ. 

	— «Би Арвижихыг буруу нүдээр харж худал хардаж явжээ. Хажидмаа дуулсан болов уу. Одоо яана даа» гэж үймэрч суутал Хажидмаа цай хийж бариад инээд алдсан баясгалантай царайгаар:

	— Манайх өнөөдөр Зоригтынхоо насны ойг тэмдэглэж байна. Ангийнхан нь цөм ирсэн. Манай Зоригт танай Билэгт хоёр их үерхдэг юм. Бас Сундуй хүү чинь ирсэн. Сундуй та хоёрын учрал бас сонин оо! Би Самбууд яриад бид бүр гайхаж байлаа гэж яриа дэлгэхэд Дариймаа сандарсан байдалтай:

	— Тийм л дээ, Хажидмаа минь. Би танай хүү Зоригттой уулзах гэж ирлээ гэв.

	— Тэг, тэг. Тэр өрөө рүү ороод уулз.

	— Хүүхдүүд үймүүлээд яах вэ. Чи дуудаад өгөөч.

	— За тэгье гэж Хажидмаа хэлээд Зоригтыг дуудав.

	Дариймаа Зоригтыг угтан уулзаж:

	— Чиний төрсөн өдрийг тохиолдуулан баяр хүргэе гэх зуураа цүнхнээсээ задгай захиа гаргаж:

	— Миний дүү энэ захиаг үзээд Билэгтийн сэтгэлийг тогтоож өгөхийг бодооч! гээд гар нь чичирч байв.

	Зоригт захиаг уншиж байснаа Дариймааг тайвнаар харж

	— Та сандрах юмгүй. Манай ангийн хамт олон учрыг нь олно доо гэхэд Дариймаа

	— За тэгж үзээрэй хүүхэд минь гээд яаран гарав.

	Зочдын өрөөнд дуу хуур болж хүүхдүүд шуугилдсаар.

	— Одоо Зоригтын дуулах ээлж боллоо гэж Наран санал гаргав. Зоригт босож 

	— Та нар намайг ганцхан дуу дуулдгийг мэднэ. Тэр дуугаа дахиад дуулахад эвгүй байна. Би нэг үг хэлэх үү? гэхэд хүүхдүүд алга ташив.

	— Найз нар аа! Бид нэгдүгээр ангид орохдоо номынхоо савыг даахгүй өөдгүй жаахан жаалууд байсан. Одоо уулыг өргөж, усыг залах томчуул болжээ. Гэхдээ сурагчийн ширээнээс босоогүй байна. Ингэхлээр нэг нь ч хоцорч үлдэлгүй, нэг нь ч хамт олноосоо салалгүй 10-р ангиа төгсгөх хэрэгтэй байна! гэхэд Наран хажуудаа суугаа Билэгтийг тохойгоороо ёворч нүдээ ирмэх нь:

	— Энэ үг чи бид хоёр дээр тусч байна шүү. Нээрэн, ухаан зарж амьдралаа шийдэх нь зөв шүү гэх шиг болов.

	— Саяын Билэгтийн уншдаг шүлгийн замаар явах сан. Хөдөө нутаг үнэхээр сайхан. Бид 10-р ангиа төгсгөөд дээд сургуульд орж төгсөн, төрөл бүрийн мэргэжилтэй болцгооно. Жишээлэхэд Билэгт геологийн инженер, Наран сэтгүүлч болоод ирэхээр хөдөлмөр буцалсан хөдөө нутаг биднийг дуудна. Ингэхээр би 25-насныхаа ойг Эхийн голын Баян Бүрдийн аж ахуйн агрономын өрөөнд хийх учир та бүхнийг морилон очихыг урьж байна! гэж урилга хүргэх гэсэн юм гэхэд цөм инээлдэн:

	— Урилгыг хүлээж авлаа» гэж зэрэг шуугилдан баяр хөөр болцгоов.

	Билэгт Нарангийн гарыг чанга атган

	— Чи бид хоёр болчимгүйдэж болохгүй нь байна шүү гэж чихэнд нь шивнэв.

	Хүний бага нь адтай гэгчээр ангийн нь хамгийн намхан нуруутай Очир босож:

	— Би Зоригтын төрсний 25 насны ойн баярт очихдоо ийм шүлэг уншина гэж бодож байна. Та нар сонсоно уу! гэхэд

	— Тэгье гэж цөм алга ташив.

	— За унш.

	 

	«Хээр хоносон сар

	Хэнийг манаа юм бол, 

	Гэгээн гэрэлт туяандаа

	Юуг тусгаа юм бол?

	Хөдөөгийн сурвалжлагч хүүхний

	Хөөрхнийг үзэх гэсэн юм болов уу

	Геологич залуу эрийн

	Хөдөлмөрийг харах гэсэн юм болов уу?

	Энэ, хөөрхөн хүүхний

	Энхрий халуун зүрх нь

	Тэр геологич залуугийн

	Тольдох нүдэнд тусжээ.

	Үзэг цаас нийлүүлсэн Наран

	Үтрэм дээр ирэхийг харав уу, 

	Алх багаж барьсан Билэгт

	Уул өөд авирахыг үзэв үү?»

	 

	Хүүхдүүд нижигнэтэл алга ташиж

	— Шүлэг болж байна Очир оо? гэж ам амандаа хашхирав, 

	— Шүлэг маань дутуу юм шүү. Билэгт Наран хоёр намайг шүлгээ бичиж дуусгахад туслаарай! гэж Очир хэлэв. Хүүхдүүд инээлдэн алга ташицгаав.

	— Өнөөдөр уран зохиолын бүлгэмийн хичээлтэй шүү. Яруу найрагч Гомбо гуай ирж бидэнд шүлэг бичих ур чадварын талаар зөвлөгөө өгнө. Цөмөөрөө ирээрэй! гэж, Очир зарлалаа.

	— Очир оо, чи эртээдийнхээ шүлгийг гүйцээгээрэй! гэж Оюунгэрэл эндээс хэлэв.

	— Наран зөвлөгчөөр очиж Очирт зөвлөгөө өгөөрэй. Нарангийн сэтгэлийн үнэнийг Очир тусгаж чадахгүй гэж Гочоо тэндээс шүүмжлэв.

	Энэ бүхэн Билэгтийн сэтгэлд нэг л сайхан, ангийнхныг харахад хэнээс ч зовж хэнээс ч ичих юмгүй тайван.

	Хаалга нээгдэж, Сүнжидмаа багш орж ирлээ сурагчид нэг зэрэг босов.

	— Сайн байцгаана уу?

	— Сайн.

	— За сууцгаа!

	Сүнжидмаа багш саарал ноосон платьныхаа энгэр дээрээ «Ардын гэгээрлийн тэргүүний ажилтан» тэмдэг зүүж, тас хар гэзгээ сайхан янзалж, танан даралтаар дарсан нь царайнд нь гоц зохижээ.

	— Эмэгтэй хүн ингэж биеэ авч явах үзэмжтэй юм. Багш шигээ хүүхэн болно доо. Чи хараач! гэсэн дохиогоор Наран арын ширээнд суугаа Билэгтийг харж нүдээ ирмэв.

	— Чиний хүсэл миний цээжинд бүрэн байна гэх шиг тэр хариуд нь мишилзэв.

	Багш сурагчдын ирцийг бүртгэж

	— За хичээлээ эхэлье. Өнөөдөр Зөвлөлтийн их зохиолч Михайл Шолоховын зохиол «Сэтгэлийг шинэтгэсэн нь» романыг үргэлжлүүлэн үзнэ гээд самбар дээр зохиолын баатруудын дүрийг харуулсан зургуудыг хадав. Эерэг, эсрэг талын баатруудын дотоод сэтгэлгээг гадаад төрхөд нь ил гаргасан нь үнэхээр сонин.

	Багш нэг зургийг зааж

	— Энэ баатрыг таньж байна уу? гэж асуув.

	— Давыдов гэж Дорж хэлэв.

	— Давыдовын дүрийн тухай хэн ярих вэ?

	— Багш аа, Би яръя гэж Билэгт гар өргөв.

	— За ярь.

	Билэгт босож самбарын өмнө очоод

	— Зөвлөлтийн нэрт зохиолч Михаил Шолохов «Сэтгэлийг шинэтгэсэн нь» романаа 1932 онд бичсэн. Энэ романы гол баатар нь Давыдов. Тэр Путиловын заводын цехээс хөдөөгийн бөглүү тосгон Дуутын гацаанд ирж хамтралжуулах ажлыг зохион байгуулна. Тэр тосгонд хамтрал байгуулахаар ирсэн намын гишүүн Давыдов, хамтралыг нурааж устгах хорон санаа өвөрлөсөн ноён Половцев хоёр нэг зэрэг ирж, тэмцэл өрнүүлнэ. Энэ тэмцэлд Давыдов өөрийн үйл ажиллагаа, үзэл санаагаар хувьсгалын эсэргүүчүүдийг ялж цөөн тооны нөхөрлөлийг олныг хамарсан хамтрал болгон зохион байгуулж байна.

	Үүгээрээ Давыдов коммунист намаас хөдөө тосгонд илгээсэн 25 мянган коммунистуудын нэг болж чадсан юм.

	Ийм болохоор Давыдов бол зоригтой, намын дайчин ухуулагч, хань нөхдөө шинэ үзэл санаа, хөдөлмөр бүтээлээр халамжлан хүмүүжүүлэгч нийтлэг дүр болсон юм гэж ярихад

	— За болно, Билэгт ээ. Сурлагынхаа дэвтрийг аваад ир гэв.

	Сүнжидмаа багш Билэгтийн сурлагын дэвтрийг эргүүлж тойруулан үзэхэд тэр сэтгэл нь зовж байж ядан зогсов.

	Багш нь нүдээ дүрлийлгэн Билэгтийг харснаа:

	— Чи чинь шилжиж очсон сургуульдаа түүхийн хичээлээс бусдад нь дан «муу» дүн авч байсан юмаа даа. Ганцхан түүхийн хичээлээ давтдаг байсан юм уу? гэж асуув.

	— Үгүй, багш аа! гэж Билэгт толгойгоо маажин, зогсохдоо

	«Туяа багшийн сөрвөлзсөн цэнхэр нүдний хуурамч инээмсэглэлийн цаана «худал дүн тавих шударга биш дутагдал байсан юм байна. Энэ нь ганцхан хувийн ашиг хөөсний гай даа» гэж бодож байв.

	Сүнжидмаа багш дүнг тавиад дэвтрийг нь эргүүлж Билэгтэд өгөхдөө:

	— Би өнөөдөр чиний сурлагын дэвтэр дээр «ёстой 5»-ын тоо тавилаа. Чи өнөөдөр сайн ярилаа, Ингээд өнөөдрийн ярьдаг шигээ хичээлээ давтаж ном зохиолоо уншиж ангийнхаа нөхөдтэй хамтарч ажиллах юм бол урд авч байсан онцуудаа удахгүй бариад авна даа гэж инээдэм болгон хэлэхэд:

	— За багш аа. Баярлалаа! гэж Билэгт хэлээд ширээндээ сууж нөхдийгөө харав.

	Урд нь суусан Наран эргэж хараад

	— Баяр хүргэе! гэж нүдээрээ инээмсэглэв.

	Хойно нь суусан Зоригт эрхий хуруугаа гозойлгож

	— Сайн байна! гэж дохио өгөв.

	Билэгт туйлын баяртай сууна. Хаашаа л харвал нэг ангийнхан нь. Тэд цөм баярын царайгаар талархан харцгаав.

	Хичээл үргэлжилсээр. Сүнжидмаа багшийн цээлхэн дуу хангинан цаас шажигнан, үзэг жирэлзэж, сурагч бүр хичээлээ тэмдэглэн авах нь бахтай сайхан.

	Завсарлагааны хонх дуугарав.

	Хаалга нээгдэж цэвэрлэгч авгай орж ирээд:

	— Сүнжидмаа багш аа! Танд нэг бичиг иржээ гээд жижигхэн дугтуйтай бичиг өгөв. Сурагчид завсарлав.

	Сүнжидмаа дугтуйг задлав. Эмэгтэй хүний турьгүй жижиг үсгүүд нүдэнд нь тодхон.

	— Энэ чинь юу байдаг билээ гэж гайхаад цаасыг дэлгэж уншвал: 

	 

	«Хүндэт багш Сүнжидмаа таны амрыг эрье. Миний зурвас бичиж байгааг та уучлаарай. Би таны өмнө түмэн буруутай хүн. Учир нь ард түмний үр хүүхдийг сурган хүмүүжүүлэгч багш таны зөвлөгөө санамжийг авсангүй, хүү Билэгтийгээ буруу тийш нь хөтөлж замыг нь алдуулах дөхлөө. Үүнийг өнгөрсөн хавраас хойш болсон янз бүрийн тохиолдол явдлаас бүрэн ойлголоо.

	Үүнийгээ уулзан сууж ярилцах сан гэдэг түмэн хүсэл надад байна. Манай Арвижих ч ингэх нь зөв гэсэн юм. Ийм болохоор та манайд маргааш орой 7 цагт ирнэ үү гэж урьж байна. Таныг сурагч Наран, Зоригт нарыгаа дагуулаад ирвэл би их баярлана.

	Манайд Нарангийн аав, ээж, Зоригтын аав, ээж, бага дэслэгч Галсан нар цөм ирнэ гэсэн. Та нартай цөмтэй нь уулзаж сэтгэлээ онгойлгох сон гэж бодож сууна. Дариймаа» 

	 

	гэж бичсэнийг Сүнжидмаа уншаад ер гайхсангүй.

	«Хүний сэтгэлийн буртаг арилж эрүүл саруул ухаан орно гэдэг сайхан юм» гэж бодож суутал Зоригт, Наран хоёр ангидаа орж ирэв.

	— Зоригт оо! Наран аа! Гурвуулаа маргааш орой 7 цагт Билэгтийнд очно шүү! гээд танхимаас гарав.

	Билэгт үүнийг сонсоод нэг баяртай явдал болох нь дээ гэж бодов.

	Сүнжидмаа хичээлийн завсарлагаагаар багш нарын өрөөнд ороод түр амарч суухдаа Дариймаатай уулзаж ярих зүйлээ эргэцүүлэн бодов.

	«Дариймаа бол сургууль, гэр бүлийн холбоо, хүүхдийг хүмүүжүүлэх хамтын ажил, сурагчдын үерхэл нөхөрлөл дээр л алдаж байгаа хүн. Ингэхээр түүний гол доголдлын оньсыг олж дарах юм шүү. Тэр ч бас яггүй хэлэмгий авгай. Хуучин үзэл санаа шинэ хувцасны цаана хучигдаж байдгийн бодит үнэнийг өөрт нь ойлгуулах нь чухал» гэж бодон чухам юунаас эхэлж яриагаа дэлгэх вэ? гэж гайхалзав.

	«Эх хүн эх хүнтэй ярихад хамгийн дөт нь үр хүүхдийн яриа. Тэр дундаа Билэгтийн зан төрхийг ярихад Дариймаа гуай бүр ч дуртай байх нь магад. Билэгт зоримог, хүсэл тэмүүлэлтэй, авьяаслаг хүүхэд. Түүнийг зөв хөгжүүлэхэд таны үр хүүхдээ хайрлах хайр их чухал. Тэгэхдээ хүүхдээ хэт энхрийлдэг эхийн халуун хайр нь чихэр боовоор шагнах, мөнгө төгрөгөө тэтгэх хуурамч хэлбэрээр солигдож болохгүй. Үүнээс болж хүүхдийн зан төрхөд өөрчлөлт гарч, сургууль эцэг эхийн холбоо салангид болоход хүрдэг юм гэдгийг л ойлгуулахын тулд одоогийн гэр бүлийн доторх эх хүн гоц үүрэгтэйг сайн ярих хэрэгтэй юм байна» гэж Сүнжидмаа бодлоо: 

	«Эх хүн бүхэн үр хүүхдээ хурц ухаалаг, зоригтой зүрхтэй, эрдэмтэй номтой, сайн хүн болгохыг хүсдэг. Энэ бол эх хүмүүсийн зөн билэг. Үүгээрээ эхчүүд үр хүүхдэдээ баяр баясгаланг өгдөг. Хүүхдийнхээ баяр баясгаланг бадраахдаа багаас нь өв тэгш сурган хүмүүжүүлэх хэрэгтэй. Хүн болох багаасаа хүлэг болох унаганаасаа гэж манай ардын цэцэн үгэнд хэлдгээр эцэг эх бүхэн гэр бүл дотроо эвсэг найрсаг, бие биеийгээ хайрлан хүндэтгэдэг, ажилч хичээнгүй, үнэнч шударга, ялангуяа хүүхдийнхээ сайн үйлсийг олж харан үнэлж «ёстой эрхлүүлж чаддаг, муу явдлыг нь хармагц нэгэн амаар зэмлэж «ёстой хүмүүжүүлж» чаддаг байх хэрэгтэй.

	Үүнийг хүү чинь, охин чинь бие сэтгэлдээ шингээж аваад «ёстой сайн» хүн болцгоож аав ээжийгээ баярлуулна. Үүнийг л ойлгуулах юм сан» гэж бодож суутал «Эхчүүд бол төрөлхийн сурган хүмүүжүүлэгчид мөн» гэж алдарт сурган хүмүүжүүлэгч Н. К. Крупскаягийн хэлсэн үг сэтгэлд нь тодхон орж ирэв. Хонх жингэнэв. Сүнжидмаа багш хичээлдээ орохоор босов.

	 

	
XXII

	Билэгт хичээлээ тараад Нарантай хамт гадаа гарав. Тэр өдөр дулаахан. Бүртийх ч үүлгүй хөх мөнгөн тэнгэрт урт цэнхэр зам татсан нь сонин. «Ту» онгоц монголын тэнгэрт замаа үлдээж алс холыг зорьсон нь тэр.

	Далавчтай мориор жилийн газрыг сараар, сарын газрыг өдрөөр товчлон нисэж байсан үлгэрийн баатрын эр зоригийг өнөөгийн монгол хөвүүд охид эдэлж байна гэж өвгөн аавын хэлдэг үг үнэн шүү гэж Наран бодоод

	— Тэнгэрт зурайсан тэр замыг хараач. Цэнхэр судалтай хөх торго шиг гэж хэлэхэд Билэгт баяртайгаар инээж:

	— Нээрэн тийм. Зураач хүний уран бийрт ямар гоё зурагдах бол гээд Наранг хөтлөн байшингийн өндөр довжоон дээрээс буулгаад хоёулаа биеийн тамирын талбай руу явав.

	Тэртээ Богд хан уулын ногоон ойн дунд намрын сарыг угтан ёсолсон хушны алтан навч шаргалтан, тунгалаг нарны туяанд гялалзана. Зайсан толгойн оргил дээр сүндэрлэж байгаа Зөвлөлтийн дайчдын гэрэлт хөшөөг улам тод харагдуулна.

	— Охин хүн өөртөө байгаа сайхан бүхнээр биеэ чимж хүний харааг булааж явах увдистай улс юм. Би ч Наранг гомдоочихсон болохоор энэ сайхныг харахаас нүд халтирах юм гэж Билэгт санаа алдахад

	— Чи яав? гэж Наран асуув.

	— Зүгээр.

	— Зүгээр санаа алдах гэж юу гэсэн үг вэ. Надад хэлээч.

	— Нээрэн, зүгээр санаа алдчихлаа гэж Билэгтийн мушилзан инээхэд Наран бүр гайхсан шинжтэй хөмсгөө хөдөлгөн:

	— Чамд өнөөдөр санаа алдах юм болоогүй. Харин баярлах юм бий. Чамайг өнөөдөр утга зохиолын хичээлийн асуултад «Онц сайн» дүн авсанд би л хувьдаа баярласан. Хүн чинь өөрөө баярлавал үерхсэн нөхдөө бас баярлуулж явдаг юм шүү гэх нь Билэгтийн нууцалсан бодлыг дэлгээд өгөх шиг санагдав.

	Билэгт хэлэх үгээ олж ядан Нарангийн барьж яваа бөмбөгөөр оролдох зуур:

	— Найз аа чиний хэлдэг үнэн. Би өнөөдөр баяртай байна. Харин нэг л юм байна гэхэд Наран нүдээ том болгон харж:

	— Тэр чинь юу юм бэ? Түүнийгээ хэл л дээ гэж шаардав. Билэгт:

	— Наран минь, чи намайг уучлаарай. Би чиний итгэлийг эвдэж, чамайг гомдоочихсон. Ариун сайхан сэтгэлээ буртаглаж, Зоригт та хоёрын үгэнд оролгүй муу хүүхдийн нөлөөнд автаж архи ууж, тамхи татаж, хулгай дээрмийн хэрэгт ч өртсөн. Миний энэ бүх муухай хэргээс чи жигшиж байгаа байх. Жигших нь зөв. Ингэхээр би олон жил үерхэж байгаа чамдаа дахин сайхан харагдахгүй байх аа гэж бодож явдаг болсон гэхэд Наран царайгаа төв болгож

	— Чи ингэж бодож байгаа бол их сайн. Би үүнийг чинь хүлээж явсан юм. Чамтай анх үерхсэн цагаас эхлэн чиний сайн сайхан шинж миний сэтгэл зүрхэнд шингэсэн. Тэр маань одоо ч хэвээрээ байна гэж хэлээд тод хар хөмсгөө өргөн эгц харав.

	Энэ үеэр олон хүүхэд бие биетэйгээ уралдан үймэлдэн гуйж биеийн тамирын талбай руу орж ирэх нь Билэгт Наран хоёрт улам сайхан санагдав.

	— Наран аа. Чи сайн тоглоорой. 9 б ангийн эмэгтэйчүүд гар бөмбөгөнд мундаг шүү. Та нар хожигдож болохгүй шүү! гэж Билэгт хэлээд Нарантай хоёулаа сандалд зэрэгцэн суув. Тэдний дэргэд ангийнхан нь ирж эгнэн сууцгаав.

	Зоригт олны дундаас босож:

	— Манай ангийн охид аа. Та нар сайн тоглоорой. Хожигдож болохгүй шүү. Наран, Оюунгэрэл хоёртоо цохилтод нь тааруулж сайн өргөж өгөөрэй. Наран аа, чи бөмбөгөө чанга цохих гээд заримдаа торон дээгүүр гар чинь давж байдаг шүү. Түүнийг тэмцээн дээр давтаж болохгүй. 9 б-гийн Гүндэгмаагийн цохилтыг давхар хаалгаар хаавал тогтооно. Мэдэв үү! гэж хэлж байтал дохионы шовшрог час хийв.

	— 9а, 9 б ангийн эмэгтэйчүүдийн гар бөмбөгний багууд байранд аа! гэж шүүгч урив.

	Наран багтаа бөмбөг авч анхны бөмбөгийг давуулав. Олон хүүхдүүд анги ангиараа өрсөлдөн шуугилдаж бөмбөг гараас гар дамжин тов тов дуугарч

	— Чанга цохь! 

	— Ёстой гоё

	— Сул зайг нь олооч! 

	— Тэр, дотор ойчлоо! гэж хүүхдүүд ам амандаа хашхиралдав.

	Билэгт, Нарангаас нүд салгалгүй, гүйх цовхрох бүрийг нь дагуулан харна.

	Намхан мөртөө газар бөмбөг унагаадаггүй жижиг Оюун хар хурдаараа очиж, унаж яваа бөмбөгөн доогуур шурган орж торны ирмэг дээр хоёр төө хэртэй өргөхөд голд зогсож байсан Наран цохиж нөгөө талын зүүн буланд унагаахад талбай дүүрэн нижигнэтэл алга ташицгаав. Билэгт гараа хорстол алга ташсанаа сая мэдэж, Наранг хараад толгой руу нь бөмбөгөөр цохиж хамраас нь цус гаргасан нэг явдлаа санаж түүнийг их л өрөвдөж:

	«Хүн ч буруу замаар ороход гар хүрч, хөл зогссон газар бүр муу мухай юм болдог юм байна» гэж санаашрав.

	9а ангийнхан Нарангийн эхний цохилтоор анхныхаа тоог нээж, их л өрсөлдөөнтэй тоглоцгоов. Билэгт гараа хооронд нь үрээд Нарангийн цүнхний цахилгаан товчийг хаах гэж харвал «Өдрийн тэмдэглэл» гэж хичээнгүй үсгээр гоё бичсэн зузаан цэнхэр дэвтэр хараанд нь тусав. Тэр, дэвтрийг авч эхний хуудсыг сөхөв.

	Шанаагаа тулж, үсээ нүүр уруугаа буулган бодлогоширсон эмэгтэйн төрхийг балын харандаагаар зурж доор нь «Хүсэл» гэсэн шүлэг бичжээ.

	Билэгт гайхахдаа тал тал тийшээ харлаа. Түүнийг ажигласан хүн нэг ч үгүй. Хүүхдүүд цөм бөмбөгний хойноос нүд сэтгэлээ өгчээ. Билэгт эргэж суугаад эхний хуудсыг уншлаа.

	«Найртай намрын наймдугаар сарын 14-ний өглөө тэнгэр цэлмэг. Би эрт босож хажуугийн уулын дээр гарлаа.

	Саяхан мандсан нарны хурц туяанд хөх униар татан, хөхөө шувуу донгодох нь үнэхээр сайхан, сэтгэл уярмаар. Миний төрсөн эх орон монгол нутаг ямар гоё юм бэ! гэж сэтгэл хөдөллөө. Хөдөлсөн сэтгэлд шүлгийн мөрүүд орж ирлээ. 

	 

	Үерхсэн хүүхдээ харахаар

	Өр зүрх минь баясна, 

	Халамжилсан найзаа бодохоор

	Хайр сэтгэл маань догдолно.

	Анхны хайр гэдэг

	Ийм хүчтэй байдаг юм уу

	Ариун сэтгэл гэдэг

	Тийм эрчтэй байдаг юм уу

	Тэр намайг харахдаа

	Тольдох нүдээр баясгана, 

	Түүнд би хайрлагдсандаа

	Тэмүүлэл хүслээр жигүүрлэнэ.

	Анхны хайр гэдэг

	Ийм хүчтэй байдаг юм уу

	Ариун сэтгэл гэдэг

	Тийм эрчтэй байдаг юм уу»

	 

	гэж уншив.

	— Үүнийг хэн ч уншиж болохгүй. Би өөрөө өөртөө бичсэн юм гэж бичсэнийг Билэгт уншаад цочлоо. Эргэж харахад Наран үсрэн, бөмбөг дохиж алга ташуулан баяр хүргүүлж байв.

	Билэгт дараагийн хуудсыг нээв.

	«Наймдугаар сарын 13.

	Өглөө тэнгэрт бөөн бөөн үүлс нүүдэллэн салхи сэвэлзэж байлаа. Намираа бороо орсны дараа мөөг түүхээр би дүүтэйгээ хоёулаа явлаа.

	Ногоон бутуул дундаас туулай босож дэгдэв. Дүү маань дэгдсэн туулайн хол хол үсрэн цовхрохыг гайхан бахдан харсаар.

	 

	«Туулай туулай тонгос

	Туулайн бүжин бондгос

	Хоёр чих нь дэлдгэр

	Хоёр нүд нь бүлтгэс»

	 

	гэж туулайтай дайралдахдаа монгол хүн хэлдэг юм гэж өвгөн аавынхаа зааж өгснийг би уянгалуулан хэлэв.

	Туулай миний аялан хэлэхийг дуулсан юм шиг хоёр чихээ хумин бутанд хяран нэг далд орж босон харайхдаа урт соотон чихээ урнаар далбалзуулан биеэ сунган харайх нь нэн хөөрхөн.

	Баян байгаль гоо сайхан амьтдаар уул талаа чимсний зах зухыг дүү маань үзэж баярласныг би их л бахдан харлаа.

	Ойн захаар дугуйрч байгаа мөөгний хүрээнд очиж, ярайсан цэмцгэр цагаан мөөгийг дүүтэйгээ уралдан түүв.

	Хоёр гурван хүрээ тойрсны дараа эргэж харахад дүү маань барьж явсан гялгар уутаа пүнхийтэл дүүргэсэн харагдав:.

	— Дүү маань надаас мөөг түүхдээ илүү хурдан юм байна гэж баярлаад:

	— Миний дүү уутаа дүүргэчхэв үү. Яасан сайн юм бэ! гэж би хэлээд дэргэд нь очив.

	— Аль вэ үзье гэж уутны нь амыг нээн харвал янз бүрийн мөөг, тэнгэрийн дүлий хүртэл түүсэн байв.

	Би гайхаж дүүгийнхээ ууттай мөөгийг нь асгаж

	— Миний дүү. Чи түүдэггүй мөөг түүж шүү дээ гэж хэлээд нүүр өөд нь харахад тэр маань доголон нулимстай зогсож байв.

	Би дүүгээ аргадаж толгойг нь илэн:

	— Чи ямар мөөгийг түүдэг, ямрыг түүдэггүйг мэдэхгүй нь аргагүй. Миний дүү дөнгөж 1 дүгээр анги төгсөж байгаа хүүхэд юм чинь. Ахлах ангид орохоороо бүр сайн мэдэх болно гээд түүсэн мөөгийг нь ялгаж өгөв. 

	— Энэ мөөгийг талын цагаан, жижгийг нь эрхий мөөг гэдэг. Үүнийг л түүдэг юм. Үүнийг хусандай гэдэг. Үүнийг улиангарын улаан гэдэг. Эднийг түүдэггүй юм гэж хэлж өглөө.

	— Мэдэв үү? гэхэд дүү маань толгой дохив. Ингэж дүүтэйгээ хөдөө талд анхныхаа хичээлийг хийв»

	Үүнийг Билэгт уншаад нэг үе инээд нь хүрч нэг үе Нарангийн бяцхан дүүг өрөвдөх сэтгэл төрөв.

	Өдрийн тэмдэглэл үргэлжилсээр.

	«Үдээс хойш дүү бид хоёр нэг сав мөөгтэй гэртээ буцаж ирэхэд гэрийнхэн маань баяртай байв. Би дүүгийнхээ хөглөснийг ярихад аав, ээж хоёр маань их л инээд хөөр болж дүүг маань хөөрхийлж

	— Бага ч гэсэн хөдөлмөр. Хөдөлмөрийн алхам бүрт мэдэхгүй чадахгүйн бэрхшээл тохиолддог юм. Миний охин мөөг түүх анхныхаа сургуулийг хийлээ. Хойтон жил бүр сайн түүдэг болно гэж сургаж билээ.

	Орой нь би голын хөвөөнд очиж зүлгэн дээр суугаад нэг сонин өгүүллэг уншлаа. Түүнийг «Анхны хайр» гэж нэрлэжээ. Тэр өгүүллэгээс эрж явсан эрэл хайж байсан хайрынхаа хариуг олж авлаа. Тун сонин юм» гэж бичсэнийг Билэгт үзээд сэтгэлээ тэвчин барьж чадсангүй цааш нь ахиулан уншив.

	— Өгүүллэгийн гол баатрын сэтгэл санаа, учрал явдал минийхтэй тун адилхан юм. Хөөрхий дээ. Гол баатар маань 9-р ангийн сурагч! Өргөн хөмсөгтэй давхраатай хар нүдтэй, цагаан царайтай сайхан охин. Тэр ангийнхаа нэг эрэгтэй хүүхэдтэй үерхэн явахдаа өөрийгөө үргэлж баяр баясгалангаар харж инээх, хайрласан халуун сэтгэлээр гарыг нь атгаж энхрийлэн хүндэтгэхэд сэтгэл нь догдлон их сайхан санагдах болжээ. Тэгээд хоёулаа хамт нэг ширээнд сууж дан цуг тоглохдоо хүний сэтгэлийн сайхан, төлөв түвшин зан чанар түүнд шингэсэн юм шиг харагддаг байлаа.

	Түүний сайхан шинжийг би өөртөө эзэмшиж алив нэг талаар хамт мөр зэрэгдэн явахыг чармайдаг боллоо. Тэр надаас сурлагаар илүү хөгжим сайхан тоглодог. Би өдөр шөнөгүй хичээлээ давтаж ном уншиж олонх хичээлдээ түүнээс дутуугүй дүн авдаг болсон. Зав чөлөөндөө гитар тоглож сураад, түүний дуулах дуртай дууг эвлэгхэн оруулж дуулдаг болсон.

	Нэг өдөр сургуулийнхаа үдэшлэг дээр «Намираа бороон дунд» гэдэг уянгын дууг тэр бид хоёр хослон дуулахад цугласан олон хүүхдүүд нижигнэтэл алга ташиж дахин дуулуулж билээ.

	Бид хоёр хэн хэн маань их баярласан даа. Сэтгэлтэй хүнээ баярлуулах бүр ч сайхан. Хайр сэтгэлийн хүч энэ. Үүгээрээ миний авьяас тэмүүллийг бадрааж би сайхан дуулсан байхаа.

	— Энэ жинхэнэ хайр сэтгэл мөн болов уу?! гэж өөрөө өөрөөсөө асуудаг болов. Нэг удаа эгчээсээ асуув. 

	Эгч нь түүнээс гуравхан насаар эгчмэд боловч ном зохиол их уншиж» хүний амьдралын үнэнийг сайн төсөөлдөг болсон эмэгтэй. Тэр их бодол болсон ч үгүй.

	— Гал шиг бадарч, ус шиг урсдаг сэтгэл хүнд гуньхрал гутралд хүргэдэг юм. Хайрлах хүнээ бүхнээс сонгон олж хайр сэтгэлээ өгөх нь амьдралын үнэн шүү гэж хэлж билээ. Энэ ёстой үнэн үг байв.

	Хэдэн сарын дараа тэр эрэгтэй хүүхэд нь уулзах ч үгүй, элдвийн танихгүй хүүхдүүдтэй хамт явж, заримдаа тамхи татаж яваа харагддаг боллоо.

	— Энэ чухам яагаад ийм болчхов! гэж би их гайхлаа, гомдлоо. Заримдаа уйлмаар ч санагдав. Заримдаа, эмэгтэй хүний цэвэр ичимтгийг мартаж орхиод

	— Уулзъя! гэж зурвас бичлээ. Огт хариу ирсэнгүй.

	Би нэг өдөр гэр рүү нь утасдлаа. Ээж нь уурлаад яриулсангүй. Тэр угаасаа ааш муутай авгай. Намайг гэртээ нэг очиход дахиад битгий манайд ирээрэй гэж хөөсөн юм. 

	Эх хүн хүүдээ хайртай бол үерхдэг охиныг нь хүндэтгэж аз жаргалыг ивээвэл ёстой сайхан үерхэл бий болох юм биш үү гэж би хэлмээр байв.

	Нэг өглөө би эрт босож морины уралдааны газар яаран очлоо. Яагаад гэвэл миний сэтгэлтэй хүн тэр өдрийн уралдаанд «Жонон хар» гэдэг морио унаж уралдах байсан юм. Намайг.. тэнд очиход бараг хүн цуглаагүй байв.

	Хашааны завсраар шагайж харвал тамирчид морьдоо эмээллэн дэлийг нь засаж, согсоог нь ороож байв. Тэдний дунд өнөө хүн маань хар мориныхоо магнай хоншоорыг илж:

	— Хоёулаа түрүүлнэ шүү. Чи сайн давхиарай! гэж байгаа бололтой их л энхрийлэн байхад нь би гүйгээд очмоор санагдавч сэтгэлээ барьж олны дунд орж түүнийг ширтэн суув.

	Түдэлгүй уралдаан эхлэв. Эхний ээлжид тэр маань гараад ирлээ.

	Уулын согоо шиг хар морь гарааныхаа, шугам дээр толгойгоо хаялан тогтож ядан дэгнэлзэх бүрд унасан эзний нь малгайны улаан цацаг сагсалзан, мориныхоо жолоог хумин ташааг нь илэн аргадах нь үнэхээр зоримог сайхан харагдав.

	Дарцаг дохимогц морин туурай тачигнан, улаан тоосон дундаас хар морь шидсэн чулуу шиг үсрэн гарч түрүүлэн сугарав.

	Би суудлаасаа босож хар морьтой тэр хүнээсээ хараагаа салгалгүй

	— Морио ташуурд. Хойноос чинь гүйцэх нь байна шүү! гэж хашхирав. Миний сэтгэлээсээ хэлсэн үгийг тэр маань сонссон эсэхийг бүү мэд.

	Нэг харахад найз маань нэгийн дараа жолоогоо атгуулжээ. Тэр мориноосоо урамгүй байдалтай буув. Би түүнийг өрөвдсөндөө дэргэд нь шууд гүйж очлоо. Тэр намайг эргэж хараад огт анзаарсан шинжгүй морио хөтлөөд цаашаа явлаа. Би бүр уйлчихмаар санагдав.

	Олон хүнээс зовж биеэ барьсан авч нулимс маань хар аяндаа бөмбөрөв.

	— Золгүй хайр, бүтэлгүй хүсэл байдаг байж. Онцлон хайрлах хүндээ итгэлээ өгөх тэвчээр бас л хэрэгтэй юм байна гэж бодлогошрон гэртээ ганцаараа харьж явахдаа:

	— Тэр маань миний хойноос ирж яваа юм биш байгаа гэж эргэж харлаа.

	Тоосон дунд морьтой хүн давхин айсуй.

	— Хэн юм бол?

	Өгүүллэгийн үйл явдал үргэлжилсээр байна. Тэр бүрийг яаж хуулж бичих вэ? Тэгэхдээ өөрийнхөө хайр сэтгэлд тохиолдсон явдлаас заримыг «Өдрийн тэмдэглэл»-дээ үлдээмээр санагдлаа.

	— Би багаасаа үерхсэн «Б»-тэйгээ уулзахаар байшингийн нь гадаа очиж, түүнийг хүлээлээ. Нэг удаач болов харах сан гэж цонх руу нь байн байн ширтэв. Юу ч харагдсангүй. Утсаар ярих гэж бүхээгт ороод харилцуурыг шүүрэн авсан боловч ээж «Д» гуайгаас нь айгаад утсаа залгаж чадсангүй.

	Цаг шахам зогсоод «Б»-г ирэхгүй болохоор гэр уруугаа буцаж явтал тэр хөл дээрээ зогсож чадахгүй, гуйвлан нэг хүнд чирэгдэн явж байхыг хараад нүүрээс минь гал асах шиг болж билээ.

	Айлаа. Жигшлээ. Гомдлоо. Бүр сүүлдээ өрөвдлөө. Гэсэн ч дэргэд нь очиж чадсангүй зугтсан юм».

	Нарангийн «Өдрийн тэмдэглэл»-ийг уншиж байгаа Билэгтийн толгойтой үс арзасхийж

	— Энэ «Б» гэдэг чинь би байх. Нарандаа би ингэж муухай харагдсан байжээ. Ямар муухай юм бэ. Ёстой жигшмээр юм. Би ч цоо шинэ Билэгт болж байж Нарангийнхаа хайр итгэлийг олж авах хэрэгтэй юм байна гэж гэмшив.

	— Наран! Чамд баяр хүргэе! Чи хожлынхоо бөмбөгийг ёстой сайхан цохилоо. Манай ангийн эмэгтэйчүүдийн баг хожлоо гэж Зоригт чанга хэлэв.

	Билэгт хайрын нүдээр Наранг баясгалантай харав. Наран өөдөөс нь бас инээмсэглэн харав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

